
የበረን
ዳ ታይልስ ኤጋ መደበኛ ኮልሞ

ሚስማር 
ከ3 ቁጥር 
-15 ቁጥር

የህዳሴ ግድብ... ወደ ገጽ 4 ዞሯል

የከተማ አስተዳደሩ... ወደ ገጽ 4 ዞሯል ኮርፖሬቱ... ወደ ገጽ 4 ዞሯል

ክፍለዮሐንስ አንበርብር

አዲስ አበባ፡-ታላቁን የኢትዮጵያ ህዳሴ ግድብ 
የውሃ ሙሌት ለማስተጓጎል በማሰብ የተሰነዘረው 
‹‹ብላክ ፕራሚድ ዋር›› የሚባል የሳይበር ጥቃት 
መክሸፉን የኢንፎርሜሽን መረብ ደህንነት አስተዳደር 
አስታወቀ።በበጀት ዓመቱ ከተቃጡ 8ሺ985 የሳይበር 
ጥቃቶች ውስጥ 45 ከመቶ የሚሆኑት ቁልፍ የሀገሪቱን 
መሰረተ ልማት ማዕከል ያደረጉ መሆናቸውም ተገልጿል።

የኢንፎርሜሽን መረብ ደህንነት አስተዳደር 
(ኢመደአ) ምክትል ዋና ዳይሬክተር አቶ ሰለሞን ሶካ 
በተለይም ለኢትዮጵያ ፕሬስ ድርጅት እንዳስታወቁት፤ 
የግድቡን የውሃ ሙሌት ለማስተጓጎል የተደረገ ሙከራ 
ነበር።በዚህም ‹‹37ሺ እርስ በእርሳቸው የተሳሰሩ 
ኮምፒተሮች ላይ አደጋ በማድረስ መረጃውን ማምከን፣ 
ማበላሸት ወይንም ሥራውን ማስተጓጎል ወይንም የሕዳሴ 
ግድብ ሥራው እንዳይቀጥልና ከፍተኛ ተፅዕኖ ሊፈጥር 
የሚችል ጥቃት ቢሆንም ሴራውን በእኛ የሳይበር ሰራዊት 
ማክሸፍ ተችሏል ብለዋል።

አቶ ሰለሞን እንደገለጹት፤  በ2014 በጀት ዓመት 
ከተቃጡ ከ8ሺ985 ጥቃቶች ውስጥ 45 ከመቶ 
የሚሆኑት ቁልፍ መሰረተ ልማት ወይንም የኢንፎርሜሽን 
እና ኢንፎርሜሽን መሠረተ ልማት ቅኝት ወይንም ስለላ 
ላይ ያነጣጠሩ ናቸው።እነዚህ መሠረተ ልማቶች ማዕከል 
የተደረጉትም ምን ዓይነት መሰረተ ልማቶቹ ምን ክፍተት 
አለባቸው፤ እንዴት ሰርጌ ልግባና የሆነ ነገር ልውሰድ 
የሚል ሆኗል።በአሁኑ ወቅት ደግሞ የመረጃ የበላይነት 
አስፈላጊ በመሆኑ የወቅቱ ጦርነት መረጃውን እንዴት 
ልመንትፍ የሚል ነው።ይሁንና ኢትዮጵያ ላይ የተቃጡት 
እነዚህ ጥቃቶች ሙሉ ለሙሉ ማምከን ተችሏል፡፡

ምክትል ዋና ዳይሬክተሩ በሰጡት ማብራሪያ፤ 
ከጥቃቶች 20 ከመቶ የሚሸፍኑት ደግሞ የድረ ገፅ ጥቃቶች 
ናቸው።ሆኖም ከእነዚህም አብዛኞቹ መክነዋል።18 ከመቶ 
የሚሆነው የሳይበር ጥቃት ደግሞ ‹‹ራን ሰምዌር አታክ›› 
የሚባል ነው።

  - ቁልፍ መሠረተ ልማቶችን ማዕከል ያደረጉ ዘጠኝ ሺህ የሚጠጉ 
የሳይበር ጥቃቶች ተሞክረው እንደነበር ተጠቆመ

የህዳሴ ግድብ ላይ ያነጣጠረ የሳይበር ጥቃት ከሽፏል 

በኃይሉ አበራ

አዲስ አበባ፦ በአዲስ አበባ ከተማ አስተዳደር ሥር 
የሚገኙ 34 ሴክተር መስሪያ ቤቶችን አገልግሎት በአንድ 
ቦታ ለማድረግ የሚያስችል፤ “የአዲስ አበባ ሴክተር ቢሮ” 
የሚባል አንድ ሜጋ ፕሮጀክት ግንባታ የሚከናወን መሆኑን 
የከተማው ሜጋ ፕሮጀክቶች ጽህፈት ቤት አስታወቀ።  

የትላልቅ ፕሮጀክቶች ግንባታ ፅሕፈት ቤት 
የኮሙኒኬሸን ዳይሬክተር አቶ አዲስ አረጋይ 
ለኢትዮጵያ ፕሬስ ድርጅት እንደገለጹት፤ ፕሮጀክቱ 
የከተማዋን አገልግሎት የሚያሻሽልና ተገልጋዩ ከቢሮ 
ቢሮ የሚያደርገውን መንከራተት በማስቀረት ጊዜንም 
ለመቆጠብ የሚያስችል ነው፡፡

እንደ አቶ አዲስ ገለጻ፤ ፕሮጀክቱ ተገንብቶ ሲጠናቀቅ 
በአንድ ቦታ አገልጋይ እና ተገልጋይን የሚያገናኝ ነው። 
በዚህም የከተማውን የተበታተነ የአገልግሎት አሰጣጥ እና 

የከተማ አስተዳደሩ 34 ሴክተር መስሪያ ቤቶችን ያካተተ 
አንድ ሜጋ ፕሮጀክት ሊገነባ ነው

ሳሙኤል ወንደሰን

አዲስ አበባ፡- የኢትዮጵያ ኤሌክትሪክ ሀይል ኮርፖሬት 
በ2014 በጀት ዓመት ለሀገር ውስጥና ለውጭ ሀገራት 12 
ሺህ 30 ጊጋ ዋት ኃይል ማቅረቡን አስታወቀ።ለውጪ 
ሀገራት በተሸጠ የኤሌክትሪክ ሀይል 95 ነጥብ 4 ሚሊየን 
የአሜሪካን ዶላር ገቢ መገኘቱንም ጠቁመዋል፡፡

የኢትዮጵያ ኤሌክትሪክ ሀይል ኮርፖሬት ኮምኒኬሽን 
ዳሬክተር አቶ ሞገስ መኮንን ለኢትዮጵያ ፕሬስ ድርጅት 
እንደገለጹት፤ በተጠናቀቀው የ2014 በጀት ዓመትም 
ለኢትዮጵያ ኤሌክትሪክ አገልግሎት፣ ለከፍተኛ ኃይል 
ተጠቃሚ ደንበኞች፣ እንዲሁም ለሱዳንና ጂቡቲ የኃይል 
ሽያጭ በማቅረብ ገቢ መሰብሰብ እንደቻለ ተናግረዋል።

በዚህም ለኢትዮጵያ ኤሌክትሪክ አገልግሎት 9 ሺህ 
472 ጊጋ ዋት ማቅረቡን ገልፀው፣ ለከፍተኛ ኃይል 

ኮርፖሬቱ በ2014 በጀት ዓመት 
ከ12 ሺህ ጊጋ ዋት በላይ ኃይል 

ማቅረቡን አስታወቀ
- ከውጭ ሀገር ሽያጭ 95 ነጥብ 4 ሚሊየን 

የአሜሪካን ዶላር ገቢም አስገኝቷል

አቶ ሞገስ መኮንን

ዜና

ዋቅሹም ፍቃዱ

አዲስ አበባ፡- ቡኖ በደሌ ዞን ለመጀመሪያ 
ጊዜ በ34 ሺህ ሄክታር መሬት ላይ ከተዘራው ሩዝ 
1 ነጥብ 5 ሚሊዮን ኩንታል ምርት እንደሚጠበቅ 
ተገለጸ።

የቡኖ በደሌ ዞን ምክትል ዋና አስተዳዳሪ 
አቶ ግርማ ፍቃዱ የዞኑን ግብርናና በጎ ፍቃድ 
እንቅስቃሴ አስመልክተው በተለይ ለኢትዮጵያ 
ፕሬስ ድርጅት በሰጡት አስተያየት፣ የዘንድሮ 
ክረምት ምቹ ሁኔታን በመጠቀም የታረሱ ማሳዎችን 
በተሳካ ሁኔታ በዘር መሸፈኑንና በበጀት ዓመቱ 
በበጎ ፍቃድ አገልግሎት 128 ቡኡራ ቦሩ ትምህርት 
ቤቶች ተገንብተዋል።የአቅመ ደካሞች ቤት እድሳት 
ጨምሮ በተለያዩ በጎ ሥራዎች የ1 ነጥብ 7 ቢሊዮን 
ብር ወጪ ማዳን ተችሏል።

የክልሉ መንግስት ከውጭ የሚገቡ የስንዴና 
የሩዝ ምርቶች ለማስቀረት ብሎም የምግብ ዋስትና 
ለማረጋገጥ በተለይ ለሩዝ ምርት ከተለዩት እንደ 
ጅማ፣ ኢሉ አባቦርና ወለጋ ዞኖች የቡኖ በዴሌ ዞን 
አንዱ መሆኑን የተናገሩት አቶ ግርማ፤ ከዚህ አንጻር 
ከእቅድ በላይ ከዚህ በፊት ባልተለመደ መልኩ 32 
ሺህ ሄክታር መሬት ላይ የተዘራው ሩዝ በአሁኑ ጊዜ 
በጥሩ ደረጃ ላይ ይገኛል ብለዋል።

ከዚህ ቀደም ዞኑ በቡና፣ በቅመማቅመም፣ 
በበቆሎና በማር ምርት በስፋት ይታወቃል ያሉት 
አቶ ግርማ፤ ዘንድሮ ግን ባልተለመደ መልኩ ዞኑ  
ለሩዝ ምርትና ምርታማነት ምቹ መሆኑን በክልሉ 
መንግስት መመረጡንና አሁን በማሳ ላይ ያለ የሩዝ 
ሰብል ሲታይ ልዩ ደስታን እንደሚፈጥር ገልጸዋል።

በተመሳሳይ መልኩ በዘንድሮ ክረምት አርሶ 
አደሮችን በማደራጀት46 ሺህ ሄክታር መሬት ላይ 
በቆሎ በክላስተር መዘራቱን ያነሱት ምክትል ዋና 
አስተዳዳሪዉ፣ ምርታማነትን ለማሳደግ የተፈጥሮ 
ማዳበሪያ የመጠቀም ግንዛቤ ከማስፋት ጎን ለጎን 
በበጀት ዓመቱ ለመጠቀም ካቀዱት 119 ሺህ ኩንታል 
ማዳበሪያ ውስጥ 97ሺው ለአርሶ አደሮች የተሰጠ 
ሲሆን ቀሪው በሂደት ላይ መሆኑን አመልክተዋል።

ምንም እንኳ የበጋ ስንዴ በዞኑ እምብዛም 
የተለመደ ሥራ ባይሆንም በበጀት ዓመቱ አርሶ 
አደሮችን በክላስተር በማደራጀት ከ16ሺህ ሄክታር 
መሬት ላይ የበጋ ስንዴን በመዝራት ከ700ሺህ 
ኩንታል በላይ ምርት መገኘቱን ያስታወቁት 
አቶ ግርማ፣ የተገኘዉ ዉጤት በቀጣዩ ዓመት 
በበለጠ ለመስራት መነቃቃት እንደፈጠረላቸው 
መስክረዋል።

በአለም አቀፍ ገበያ ተፈላጊነቱ እየጨመረ 
ለመጣው የቡና ምርታማነት ለማሳደግ በዘንድሮ 
በጀት ዓመት ብቻ በዞኑ 71 ሚሊዮን የቡና ችግኞች 
መተከላቸውን ያነሱት ምክትል ዋና አስተዳዳሪው፤ 
የክልሉ መንግስት ባስቀመጠው አቅጣጫ በህዝብ 
ተሳትፎ የገጠር አካባቢዎች ሳይቀር 128 ቡኡራ 
ቦሩ  ትምህርት ቤቶች ማስገንባት መቻሉን 
አስታውቀዋል።

በዞኑ ለመጀመሪያ ጊዜ በ32 
ሺህ ሄክታር መሬት ላይ ሩዝ 

መዘራቱ ተገለጸ

ጌትነት ተስፋማርያም 

ደሎ መና፡- በኦሮሚያ ክልል ባሌ ዞን ለሚገኙ 453 
ሺህ በላይ ተፈናቃዮች ድጋፍ እንዲደረግ የአደጋ ስጋት 
ቁጥጥርና መከላከል ሥራን የሚያከናውነው የዞኑ ቦሳ 
ጎኖፋ ጥሪ አቀረበ። 

የባሌ ዞን ቦሳ ጎኖፋ ኃላፊ አቶ ወንድማገኝ ከበደ 
እንደገለጹት፤ በዞኑ በድርቅና በተለያዩ ግጭቶች የተነሳ 
ከ453 ሺህ በላይ ሕዝብ ለተረጂነት ተጋልጧል። 

ከዚህ ውስጥ 400 ሺህ የሚሆነው በዝናብ እጥረት 
የተነሳ በተፈጠረው የምግብ ዕጥረት ለተረጂነት የተጋለጠ 
ሲሆን፤ 53 ሺህ ሕዝብ ደግሞ በከብት ግጦሽ መሬትና 
ለከብቶች በሚያጠጡት ውሃ የተነሳ  በተፈጠረ ግጭት 
እንደተፈናቀሉ ገልጸዋል።

የዝናብ ዕጥረት በማጋጠሙ በባሌ ዞን ሰባት ወረዳ 
ላይ ድርቅ መከሰቱን የተናገሩት አቶ ወንድማገኝ፤ በሌሎች 
አካባቢ የሚኖረውን ህብረተሰብ፣ ባለሃብቶችንና የተለያዩ 
ድጋፍ አቅራቢዎችን በማስተባበር 25 ሺህ ኩንታል 
የምግብ እህል መቅረቡን ጠቁመዋል።

ድጋፉም ከ70 ሚሊዮን ብር በላይ ግምት እንዳለው 
በመግለጽ፤ በተለይ ከደጋው የባሌ ዞን ምርታማ 
አካባቢዎች ከሚገኙ እያንዳንዱ አርሶአደሮች 100 ኪሎ 
ግራም ስንዴ በመሰብሰብ በድርቅ ለተጠቁ አካባቢዎች 
እንዲከፋፈል መደረጉን አስረድተዋል። 

የዞኑ ቦሳ ጎኖፋም ከተለያዩ የመንግሥትና 
መንግሥታዊ ካልሆኑ ረጂዎች ጋር በመቀናጀት የምግብና 
መጠጥ ውሃ አቅርቦት ማመቻቸቱን ተናግረዋል።  

ይሁንና ድጋፉ በቂ አይደለም ያሉት ኃላፊው፤ 
በድርቅ የተጎዱትን ለወራት ድጋፍ እያቀረብን ብናቆይም 
በመንግሥት አካልና በህብረተሰብ ብቻ የሚሸፈን 
ባለመሆኑ ዓለም አቀፍና የአገር ውስጥ ረጂ ተቋማትም 
ድጋፍ ሊያደርጉ ይገባል ሲሉ ጥሪ አቅርበዋል።  

የዓለም አቀፉ የነፍስ አድን ድርጅትም፤ በግጭት 
ምክንያት ተፈናቅለው በዞኑ መጠለያዎች ለሚገኙ ዞጎች 
የተለያዩ የንጽህና መጠበቂያዎችንና ማብሰያዎችን፣ 
እንዲሁም ለመጠለያ የሚረዱ ቁሳቁሶችን ድጋፍ 
አድርጓል። በተመሳሳይ ሌሎች ረጂ ድርጅቶችም 

ድጋፋቸውን እንዲለግሱ ጥረት እየተደረገ ይገኛል 
ብለዋል።  

በኦሮሚያና ሶማሌ ክልል አዋሳኝ አካባቢዎች ላይ 
በከብቶች ሳር ግጦሽና ውሃ የተነሳ በተለያዩ ጊዜያት 
ግጭት እንደሚቀሰቀስ ኃላፊው አስታውሰው፤ ባለፈው 
ወር ችግሩ መከሰቱንና በግጭቱ ምክንያት በ10 ሺዎች 
የሚቆጠሩ ሰዎች መፈናቀላቸውን ጠቁመዋል። 

ከዚህ በተጨማሪ በዝናብ ዕጥረት ምክንያት 

በሚከሰት ድርቅ አሁንም ዜጎች ለችግር እየተጋለጡ 
መሆኑንና በቆላማው የባሌ ዞን አካባቢዎች ላይ አሁንም 
አስተማማኝ ዝናብ ባለመኖሩ ሰፊ ድጋፍ እንደሚያስፈልግ 
መገንዘብ ተችሏል ብለዋል።

የኢትዮጵያ ሰብአዊ መብት ኮሚሽን ሰሞኑን 
ባወጣው መግለጫ በኦሮሚያ እና በሶማሌ ክልል 
የሚገኙ ተፈናቃዮች ዘላቂነት ባለው መልኩ ድጋፍ 
እንደሚያስፈልጋቸው ማሳሰቡ የሚታወስ ነው። 

በባሌ ዞን ለሚገኙ ተፈናቃዮች ድጋፍ 
እንዲደረግ ጥሪ ቀረበ

ሳሙኤል ወንደሰን

አዲስ አበባ፦ በኢትዮጵያ በስድስት ክልሎች ለ9 
ነጥብ 6 ህፃናትና ነፍሰ ጡር እናቶች ድጋፍ መደረጉን 
ሴቭ ዘ ችልድረን ገለጸ።

የሴቭ ዘ ችልድረን ቺፎፍ ስታፍ አቶ ልዑል ብርሃኑ 
ገለጻ፣ ባለፉት ስድስት አመታት በሥነ ምግብ እድገት 
ፕሮግራም በስድስቱ የትግበራ ክልሎች ከ5 ዓመት እድሜ 
በታች ለ8 ነጥብ 3 ሚሊየን ህፃናት እና 1 ነጥብ 3 ሚሊዮን 
ነፍሰ ጡር እናቶችን ድጋፍ ተደርጓል ብለዋል። 

የሥርዓተ ምግብ ፕሮጀክት በኢትዮጵያ እናትና 
ህፃናት የሥርዓተ ምግብ ላይ ለውጥ ለማምጣት ሲሰራ 
የነበረ ፕሮጀችት ነው ያሉት አቶ ልዑል፣ በዚህም 
የአሜሪካ መንግስት ለፕሮጀክቱ የ77 ሚሊየን ዶላር 
ድጋፍ ማድረጉን ገልጸዋል።

እድገት በሥርዓተ ምግብ ፕሮጀክት በኢትዮጵያ 
ስድስት ክልሎች ማለትም በአማራ፣ በኦሮሚያ፣ 
በሲዳማ፣ በደቡብ ብሔር ብሔረሰቦችና ህዝቦች፣ ደቡብ 
ምዕራብ ህዝቦች እና ትግራይ ውስጥ ያሉ የሴቶችና 
የህፃናት የተመጣጠነ ምግብ ደረጃን ለማሻሻል የተዘጋጀ 
ፕሮጀክት ነው። 

ፕሮጀክቱም ከ38ሺ 5መቶ በላይ በቀጥታ የሚደገፉ 
ቤተሰቦች የአመጋገብ ልምዶችን አሻሽሏል። ለ2መቶ 
31ሺ ቤተሰቦች የውሃ አቅርቦትና የንፅህና አጠባበቅ 
ተደራሽነትን መጨመርና በግል የንግድ አጋሮች በኩል 
ወደ አንድ መቶ 49ሺ ቤተሰቦች የንፅህና መጠበቂያ 

ምርቶች ማድረስ መቻሉንም ተናግረዋል። 
ይህን ፕሮጀክት ሴቭ ዘ ችልድረን ከበርካታ 

የኢትዮጵያ መንግስት ሴክተሮች ጋር በቅርበት 
በመተባበር፣ ከስድስት አለማቀፍና አምስት የሀገር ውስጥ 
አጋሮች ጋር በጋራ የተሰራ ነው። 

የተመጣጠነ ምግብ እና የንፅህና አጠባበቅ 
እድገት በሥርዓተ ምግብ እንቅስቃሴ መጠናቀቁን 
አቶ ልዕል ተናግረው፣ ፕሮጀክቱ የብሔራዊ የሥነ 
ምግብ ፕሮግራም፣ “ዋን ዋሽ ፕሮግራም” እንዲሁም 
የሰቆጣ ቃልኪዳን ኢኒሼቲቭ የሚባለውን የመንግስት 
የጤና ሥርዓት በማጠናከር እና በዋናነት በግብርና፣ 

ለ9 ነጥብ 6 ሚሊዮን ህፃናትና ነፍሰ ጡር 
እናቶች ድጋፍ መደረጉ ተገለጸ

በጤና፣ በትምህርትና በውሃ ዙሪያ 
በፕሮጀክቶች የሚመሩ እና አዳዲስ 
አቀራረቦችን በመተግበር ከሀገር 
አቅፍ እስከ ቀበሌ ድረስ ላሉ የተለያዩ 
ዘርፎች ድጋፍ አድርጓል ብለዋል።

የፕሮጀክቱ ትኩረትም በመጀመ- 
ሪያዎቹ የአንድ ሺ የህይወት ቀናት 
ማለትም ጽንሱ ከተፀነሰበት እስከ 
ሁለት አመትና ከ10 እስከ 19 እድሜ 
ክልል ውስጥ ያሉ ወጣቶች ላይ 
ያተኮረ ነው።

እድገት በሥርዓተ ምግብ 
እንቅስቃሴ (ግሮዝ ትሩ ኒዩትሪሽን 
አክቲቪቲ) ከፍተኛ ጥራት ያለው ባለ 
ብዙ ዘርፍ ሥነ ምግብ ፕሮግራም 

ትግበራን ለማበረታታት የአንድ መቶ 49ሺ የፊት መስመር 
አገልግሎትን ሰጪዎች አቅም አጠናክሯል።በተጨማሪም 
ሥርዓተ  ምግብ የሰው ሀይል አቅምን ለወደፊቱ ለማቆየት 
ከከፍተኛ ትምህርት ተቋማት ጋር በመተባበር ምግብና 
ሥነ ምግብ ላይ ትምህርት ለወሰዱ ከ70ሺ በላይ 
ተመራቂዎች የዕውቀትና የክህሎት ማሻሻያ ሰጥቷል።

በሀገር አቀፍ ደረጃ ፕሮጀክቱ ለሀገራዊ የምግብና 
ሥነ ምግብ ፖሊሲና እስትራቴጂ ዝግጅት ከፍተኛ 
አስተዋጽዖ በማድረግ፣ በዚህም ለብዙ ዘርፍ ሥነ ምግብ 
ትግበራ ዘላቂ መሰረትን አስቀምጧል ብለዋል።

አቶ ወንድማገኝ ከበደ

አቶ ግርማ ፍቃዱ

ፋንታነሽ ክንዴ

አዲስ አበባ፡-  የደብረ ማርቆስ ዩኒቨርሲቲ 
ካከናወናቸው የምርምር ስራዎች ውስጥ 32ቱ ወደትግበራ 
መግባታቸው ተገለጸ።የአካባቢውን ማህበረሰብ የአኗኗር 
ዘይቤና ሕይወት የሚያሻሽሉ የምርምርና የቴክኖሎጂ 
ሽግግር ሥራዎችን አጠናክሮ መቀጠሉንም አስታውቋል።

የደብረማርቆስ ዩኒቨርሲቲ ፕሬዚዳንት ዶክተር 
ታፈረ መላኩ ለኢትዮጵያ ፕሬስ ድርጅት እንደገለጹት፤ 
ዩኒቨርሲቲው አገርን ከችግር ሊያወጡ የሚችሉ ብቁ 
ዜጎችን ለማፍራት ከመትጋት ጎን ለጎን ችግር ፈቺ 
ምርምሮችንና የቴክኖሎጂ ሽግግር በማድረግ የአካባቢውን 
ማህበረሰብ ሕይወት ለማሻሻል በትኩረት እየሠራ መሆኑን 
ጠቁመዋል።

የማህበረሰቡን የኑሮ ዘይቤና የኑሮ ደረጃ ለማሻሻል 
የተሠሩ የማህበረሰብ አገልግሎት ሥራዎችን ባለፉት ሁለት 
ዓመታት በጥልቀት ገምግመናል ያሉት ፕሬዚዳንቱ፤ በዚህ 
መነሻነትም የዩኒቨርሲቲውን የትኩረት መስኮች ታሳቢ 
አድርጎ 32 የምርምርና የማህበረሰብ አቀፍ ፕሮጀክቶች 
ወደ ትግበራ መግባታቸውን አስታውቀዋል።

ዩኒቨርሲቲው ከ2012 ዓ.ም ጀምሮ የአፕላይድ 
ዩኒቨርሲቲ ሆኖ መመደቡን አስታውሰው፤ ይህም በቀጥታ 
ከሕዝቡ ሕይወት ጋር የሚያያዝ ተግባራትን ለማከናወንና 
ከኢንዱስትሪዎች ጋር በቅርበት እንድንሠራ የሚያግዝ 
ነው ብለዋል።

 አካባቢው በግብርና ምርታማነት የሚታወቅ 
እንደመሆኑና በአካባቢው የቡሬ አግሮ ኢንዱስትሪን 
ጨምሮ ከግብርና ማቀነባበር ጋር የተያያዙ ኢንዱስትሪዎች 
እየተቋቋሙ ነው ያሉት ዶክተር ታፈረ፤  እነዚህን መልካም 
አጋጣሚዎች በመጠቀም የአካባቢውን ሕዝብ ሕይወት 
ለማሻሻል እንደሚሠራ ጠቁመዋል።

ከዚህ በፊት ሲሠሩ የነበሩ የማህበረሰብ 
አገልግሎቶች በተበታተነ መልኩ የሚሰጡ ስለነበሩ 
በማህበረሰቡ ሕይወት ላይ የጎላ ለውጥ እንዳላመጡ 
ጠቅሰው፤ ምርምሮች የሚሠሩት በሕዝብ ገንዘብ ስለሆነ 
ከመደርደሪያ ማሞቂያነት አልፈው ወደ ፕሮጀክት 
እንዲለወጡና በቀጥታ ሕዝቡን የሚጠቅሙበትን መንገድ 
ለማመቻቸት እየተሠራ መሆኑን ገልጸዋል።

ከአካባቢና ደን ጥበቃ ባለስልጣንና ከሰላሌ ዩኒቨርሲቲ 
ጋር በመተባበር በዓባይ በረሃ ላይ የበረሃ ቀርቀሃ ላይ 
እየሠሩ መሆኑን አመልክተው፤ ይህም የአካባቢውን 
ሥነምህዳር እንደሚቀይርና ለአምራች ኢንዱስትሪዎች 
ትልቅ የግብአት ምንጭ መሆን ያስችላል።

ከአማራ ዩኒቨርሲቲ ፎረም ጋር በመተባበርም 
የበጋ ስንዴ ላይ እየሠራ ነው ያሉት ፕሬዚዳንቱ፤ በዚህ 
ዓመት ዩኒቨርሲቲው ከ300 ሄክታር በላይ መሬት ላይ 
ያመረተውን ከ11 ሺ ኩንታል በላይ የስንዴ ምርጥ ዘር 
ለክልሉ ማቅረቡን ተናግረዋል።

የዩኒቨርሲቲው ምሁራን የምርምር ሥራዎች ከጊዜ 
ወደ ጊዜ አደጎ መምታጣቸውን አመልክተው፤ እነዚህን 
እንደ ግብአት በመጠቀምም የተሻሻሉ አትክልትና ፍራፍሬ 
ዘር ማቅረብ፣ የአፈር አሲዳማነትን መከላከል፣ የንብ 
ማነብ፣ የቢራ ገብስ ምርት፣ ያሉ የመጠጥ ውሃ ችግሮችን 
መቅረፍና ሌሎችም የማህበረሰብ ችግሮች ለመቅረፍ 
በርካታ ሥራዎች እየተሠሩ መሆኑን አስገንዝበዋል።

ዩኒቨርሲቲው የምስራቅ አፍሪካ የውሃ ማማ በሆነው 
ጮቄ ተፋሰስ ባለበት ቦታ መመስረቱ እድለኛ ያደርገዋል 
ያሉት ዶክተር ታፈረ፤  የዓባይ ወንዝን ዓመታዊ ፍሰት 
ለማሳደግና የታላቁ ህዳሴ ግድብን ደህንነት ለመጠበቅ 
በጮቄ ተፋሰስና በሌሎችም አካባቢዎች የተፈጥሮ ጥበቃ 
ሥራ እየሠራ ይገኛል ብለዋል። የጮቄን ተፋሰስ ማልማትና 
መጠበቅ ከዩኒቨርሲቲው አቅምና ተልዕኮ በላይ ስለሆነ 
ሁሉም ባለድርሻ አካላት ተፋሰሱን ለማልማት አብራችሁን 
ሥሩ ሲሉም ጥሪ አቅርበዋል።

ውብሸት ሰንደቁ

አዲስ አበባ፡- በጦርነት በተጎዱ አካባቢዎች የወደሙ 
ተቋማትን መልሶ ለመገንባት በአሜሪካ ግዛቶች የሚኖረው 
እያንዳንዱ የዳያስፖራ ማህበረሰብ አንድ ተቋም እንዲገነባ 
ለማድረግ እየሠራ መሆኑን በድር ኢትዮጵያ አስታወቀ።

በድር ኢትዮጵያ፣ በ27 የአሜሪካ ግዛቶች እና 
በጥቂት የአውሮፓ ከተሞች የሚገኙ በእያንዳንዱ ግዛት 
ውስጥ ሶስት ሺህ እና ከዚያ በላይ አባላትን የሚያቅፉ 
ማኅበራትን የያዘ የኢትዮጵያውያን ዳያስፖራዎች ዓለም 
አቀፍ ድርጅት ነው።

በድር ዓለም አቀፍ የኢትዮጵያ ሙስሊሞች ድርጅት 
ፕሬዚዳንት አቶ አህመድ ወርቁ ለኢትዮጵያ ፕሬስ 
ድርጅት እንደገለፁት፤ ድርጅቱ በሰሜኑ የሀገሪቱ ክፍል 
በተከሰተው ጦርነት ከወደሙ አካባቢዎች ውስጥ በአፋር 
ክልል ጉብኝት አድርጓል።በክልሉ ከፍተኛ የሆነ ሰብዓዊና 
ቁሳዊ ጥፋት እንደደረሰም ተመልክቷል።ዘላቂ መፍትሄ 
የሚሆነው ቅድሚያ የወደሙ የጤና እና የትምህርት 
ተቋማትን መልሶ መገንባት ላይ ሲተኮር  እንደሆነ 
በማመንም በ27 የአሜሪካ ግዛቶች የሚኖሩ የድርጅቱ 
አባላት ማኅበራት በየግላቸው አንድ የወደመ ተቋም 
እንዲገነቡ እየሠራ ነው።

ጊዜያዊ ነገር ላይ ሳናተኩር ዘለቄታዊ መፍትሄዎች 
ላይ ከሠራን ቢያንስ በአጭር ጊዜ ውስጥ ሕፃናት ወደ 
ትምህርት ቤት የሚመለሱበትና ህሙማን በአቅራቢያቸው 
የሚታከሙበትን ሁኔታ መፍጠር እንችላለን ያሉት አቶ 
አህመድ፤ በአፋር ክልል በጦርነት ምክንያት የደረሰውን 
ውድመት አስመልክቶ ከክልሉ ርዕሰ መስተዳድር ጋር 
ውይይት እንዳካሄዱ ጠቁመዋል።

በጊዜያዊነት አንድ ሚሊየን ብር ድጋፍ እና ከፈረሱ 

ትምህርት ቤቶች ውስጥ ለመገንባት ለክልሉ ቃል ገብተው 
መመለሳቸውን እንዲሁም የተጀመረ መስጊድ ለማስጨረስ 
ዕቅድ መያዛቸውንም አክለው ተናግረዋል። 

በጦርነቱ ወገኖቻችን መጎዳታቸውንና 
መፈናቀላቸውን እንዲሁም ልጆች ወላጅ አልባ የሆኑበት 
ሁኔታ እንዳለ መመልከታቸውን የገለፁት አቶ አህመድ፤ 
ወደ 200 ለሚጠጉ ወላጅ አልባ ሕፃናትም ድጋፍ እያደረጉ 
እንደሚገኙ ገልፀዋል።

እንደ አቶ አህመድ ገለፃ፤ በድር ኢትዮጵያ በቀጣይ 
ወደ ወሎ እና ሱማሌ ክልል አቅንቶ ሁኔታውን 
በመመልከት አስፈላጊውን ድጋፍ ያደርጋል።በተጨማሪም 
በጦርነትና በመፈናቀል ጉዳት የደረሰባቸው አካባቢዎች 
ላይ ቅኝት እንደሚካሄድ እና  ለበድር ኢትዮጵያ አባላት 
በቀጥታ ያለውን ሁኔታ በማስረዳት ከጊዜያዊ ድጋፍ 

ያለፈ ዘለቄታዊ ዕርዳታ ላይ ትኩረት ተደርጎ እንዲሠራ 
ይደረጋል።

ጊዚያዊ ድጋፍ ከምግብና መሰል ነገሮች የሚያልፍ 
ባለመሆኑ በተለይ ሕፃናት ትምህርት እንዲያገኙ 
ህይወታቸው በዘለቄታዊነት እንዲለወጥ ለመደገፍ 
እንሠራለን ያሉት ፕሬዚዳንቱ፤ አሁን ያለው የመልሶ 
ግንባታ ሥራ ላይ መንግሥት ብቻ ሳይሆን ሕዝቡም 
ተሳታፊ መሆን እንዳለበት ጠቁመዋል።በድር 
ኢትዮጵያም የአቅሙን ማድረግ ከቻለ በመተባበር 
ወገኖቻችን አንገታቸውን ቀና ማድረግ ይችላሉ ሲሉም 
አክለዋል።

አቶ አህመድ፤ የአፋር ክልል ርዕሰ መስተዳድር አቶ 
አወል አርባ ጋር ባደረጉት ውይይት እና በቅኝታቸው 
ክልሉ ላይ ከፍተኛ ውድመት እንደደረሰ ማረጋገጣቸውን 
አብራርተዋል።የህክምናና የትምህርት ተቋማት፣ 
የመንግሥት መዋቅሮች እና ፋብሪካዎች በጦርነቱ 
ላይ የደረሰ ውድመት ለትውልድ የሚተው ዕዳ 
መሆን እንደሌለበትና በርብርብ መሠራት እንዳለበት 
ተናግረዋል።

በድር ኢትዮጵያ በፖለቲካው ላይ ተሳትፎ የለውም፤ 
ነገር ግን የሕዝቡን ችግር በማዳመጥ ችግሩን በተቻለ 
አቅም ለመፍታት እየሠራ ነው፤ በሀገር ውስጥ ለሚፈጠሩ 
ችግሮች በቀጥታ በሚመለከታቸው የሀገሩ ዜጎች 
ሲፈታ ዘለቄታዊ መፍትሄ ያገኛል ሲሉም  አቶ አህመድ 
ጠቁመዋል።

የዳያስፖራው  ማኅበረሰብ ውስጥ ለሀገር የሚጠቅም 
የፋይናንስ እና የትምህርት አቅም እንዳለ የጠቆሙት 
አቶ አህመድ፤ የደረሰውን ከባድ ጥፋት በዘለቄታዊነት 
እንዲያገግም ለማስቻል ዳያስፖራው ማኅበረሰብ 
የአቅሙን ያህል እንደሚደግፍ ቃል ገብተዋል።

በየግዛቱ የሚኖረው የዳያስፖራ ማኅበረሰብ አንድ 
የወደመ ተቋም እንዲገነባ እየተሠራ ነው

ዩኒቨርሲቲው ያከናወናቸው 
32 የምርምር ስራዎች ወደ 
ትግበራ መግባታቸው ተገለጸ

አቶ አህመድ ወርቁ

ሙሳ ሙሐመድ

ጎንደር:- ለዓመታት ስር የሰደደውን የጎንደር ከተማ 
ንፁህ የመጠጥ ውሃ አቅርቦት ችግር ለመቅረፍ ያለመ 
ምክክር በውሃና ኢነርጂ ሚኒስቴር፣ በክልሉ መንግስትና 
የከተማው ነዋሪዎች መካከል ተካሔደ።

በምክክር መድረኩ ለአጭር ጊዜ መፍትሔ 
የሚሆኑና በክልሉ መንግስት ሁለት የውሃ ጉድጓዶችን 
ቆፍሮ ለአገልግሎት ማብቃትና በፌዴራል መንግስትና 
በሚኒስትሮች ምክር ቤት በኩል አስቸኳይ በጀት መድቦ 
መስራት ችግሩን ለመቅረፍ የመፍትሔ አቅጣጫዎች 
መሆናቸው ተመላክቷል።

የአማራ ክልል ርእሰ መስተዳድር ዶክተር ይልቃል 
ከፋለ በውይይቱ ወቅት እንደተናገሩት፤  የጎንደር ከተማን 
ንፁህ የመጠጥ ውሃ አቅርቦት ችግር ለመቅረፍ በአጭር 
ጊዜ ውስጥ ሁለት ጥልቅ የውሃ ጉድጓዶችን በመቆፈር 
ለአገልግሎት መብቃት አለበት።

በውይይቱ ተሳታፊ የሆኑ ነዋሪዎች የከተማዋ ንፁህ 
የመጠጥ ውሃ አቅርቦት ችግር የከፋና አሳሳቢ በመሆኑ 
ለሚኒስትሮች ምክር ቤት ቀርቦ በበጀት የተደገፈ ፈጣን 
ምላሽ ይሰጠን ሲሉ ጠይቀዋል።

በከተማዋ የንፁህ መጠጥ ውሃ ለማግኘት ፈታኝ 
እየሆነ ከመሆኑም ባሻገር  ችግሩ ልማትን እያደናቀፍ 
እንደሆነም ነዋዎቹ ጠቁመዋል።

የአማራ ክልል ርእሰ መስተዳድሩ እንደገለጹት፣  
የንፁሀ መጠጥ ውሃ አቅርቦት ችግር አጠቃላይ የክልሉ 
ከተሞች ችግር ነው፣ የጎንደር ግን በእጅጉ አንገብጋቢ 
በመሆኑ ቅድሚያ ሊሰጠው ይገባል ብለዋል።

"በክልሉ መንግስት በአጭር ጊዜ ውስጥ ሁለት ጥልቅ 
የንጹህ መጠጥ ውሃ ጉድጓዶችን በመቆፈር ለአገልግሎት 
በማብቃት ችግሩን የማቃለለ ስራ መስራት እንዳበትም 
ጠቁመዋል።

ርእሰ መስተዳድሩ ከውሃና ኢነርጂ ሚኒስቴር፣ 
ከክልሉ ውሃና ኢንርጂ ቢሮ፣ ከጎንደር ከተማ ውሃ 
ጽሕፈት ቤትና ከጎንደር ነዋሪዎች ግብረ-ኃይል ተቋቁሞ 
ያጋጠሙ ችግሮችን ለማቃለል እንዲሠራም ማሳሰቢያ 

ሰጥተዋል።
ለረጂም ጊዜ መፍትሔም የተቋቋመው ግብረ-

ኃይል፣ የክልሉ እንዲሁም የከተማው የውሃ ጽህፈት ቤት 
በመቀናጀት  የሚያቀርቡትን ጥናት በዝርዝር መመልከት 
እንደሚገባም አመላክተዋል።

የውሃና ኢነርጂ ሚኒስትሩ ዶክተር ኢንጂነር 
ሃብታሙ ኢተፋ በበኩላቸው፣ የአንገርብ ግድብንና 
የመገጭን ፕሮጀክት በመመልከት ለጎንደር የንፁህ መጠጥ 
ውሃ ችግር ፈጣን መፍትሔ ያሏቸውን ቴክኒካል ሀሳቦች 
ጠቁመዋል።

ሚኒስትሩ ለቸግሩ መፍትሔ ያስቀመጧቸውን 
ሃሳቦች የውሃ ጉድጓዶችን ማፈላለግና በማውጣት ጥቅም 
ላይ ማዋል ነው ያሉ ሲሆን፤ ለሁሉም ተግባሮች ሚኒስቴር 
መስሪያ ቤቱ ድጋፍ እንደሚያደርግ ገልጸዋል።

በሌላ በኩል ለአንገረብ ግድብ ተጨማሪ 

ሥራዎችን በጋራ ማከናወን እንዳለባቸው ገልጸው፣ 
ጉዳዩ ለሚኒስትሮች ምክር ቤት እንዲቀርብና ፈጣን 
ምላሽ እንዲሰጠው ነዋሪዎቹ ያነሱትን የመፍትሔ ሃሳብ 
መቀበላቸወን ተናግረዋል።

 የጎንደር ከተማ ከንቲባ አቶ ዘውዱ ማለደ የንፁህ 
መጠጥ ውሃ ችግር ከሌሎች ጥያቄዎች ቀድሞ የሚነሳ 
የመልካም አስተዳደር ጥያቄ እንደሆነም ጠቁመው፤ 
ከጥቅምት በኋላ የጎንደር ከተማ የንፁህ መጠጥ ውሃ 
ችግር እንዲቃለል ይሰራል ብለዋል። 

ለከተማው በቀን 70 ሺህ ሜትር ኪዩቢክ ውሃ 
እንዲቀርብ ቢፈለግም እየቀረበ ያለው 13 ሺህ ሜትር 
ኪዩቢክ ነው ያሉት ከንቲባው፣ የጎንደር ሕዝብ ከሰኔ 
ጀምሮ 90 በመቶ የዝናብ ውሃ እየተጠቀመ መሆኑን 
ጠቁመዋል።

የጎንደር ከተማን የንፁህ መጠጥ ውሃ አቅርቦት ችግር 
ለመቅረፍ ምክክር ተካሔደ

ዶክተር ታፈረ መላኩ

ከ1ኛው ገጽ የዞረ

ፀጋዬ  ጥላሁን  

አዲስ አበባ ፦  የደን ውጤት ከህትመት ስራዎች ጋር 
ቀጥተኛ ቁርኝት ስላለው የአረንጓዴ አሻራ የችግኝ ተከላ 
መርሃ ግብሩን አጠናክሮ እንደሚቀጥል የብርሃንና ሰላም  
ማተሚያ ድርጅት ገለጸ። 

የድርጅቱ አመራር እና ሰራተኞች ለ19ኛ ጊዜ በኦሮሚያ 
ክልል ድሬ ግድብ አካባቢ ትናንት የአረንጓዴ አሻራ የችግኝ 
ተከላ መርሐ ግብር አካሂደዋል። 

በመርሃ ግብሩ የድርጅቱ ዋና ስራ አስፈፃሚ አቶ ሽታሁን 
ዋለ እንደገለፁት፤  ለህትመት አገልግሎት የሚውለው 
ወረቀት የደን ውጤት እንደመሆኑ የድርጅቱ ሰራተኞችና 
አመራሩ በኦሮሚያ ክልል ድሬ ግድብ አካባቢ ቦታ በመረከብ 
ባለፉት አሥራ ስምንት ዓመታት የችግኝ ተከላ መርሐ ግብር 
ሲያካሂዱ ቆይቷል። 

‹‹የደን ልማት ከኢንዱስትሪው ጋር ቀጥተኛ ቁርኝት 
አለው፣ ትግበራውም ውጤት አምጥቷል፣ የደን ውጤት 
ከድርጅት ስራ ጋር አብሮ ስለሚሄድ ማተሚያ ቤቱ ትኩረቱን 
በአገር በቀል ችግኞች ላይ በማተኮር ተግባሩን አጠናክሮ 

ይቀጥላል›› ብለዋል አቶ ሽታሁን።
በአካባቢው ዛፎች ባይተከሉ  የድሬ የውሃ ግድብ 

በደለል ሊሞላ ይችል እንደነበር ተናግረዋል። የአካባቢውን 
ህብረተሰብ በማሳተፍ የተሰራው ስራ ህዝቡን ተጠቃሚ 
ማድረግ መቻሉንም ተናግረዋል።ድርጅቱ ወደፊት የአረንጓዴ 
አሻራ ተግባሩን በማጠናከር የአየር ንብረት ለውጥን 
በመከላከል የበኩሉን አስተዋጽኦ እንደሚያበረክትም 
አስረድተዋል። 

ሌሎች ድርጅቶችም ከብርሃንና ሰላም ማተሚያ ድርጅት  
ልምድ በመውሰድ የራሳቸውን ሚና እንዲጫወቱ አሳስበዋል። 

የደን ውጤት ከህትመት ጋር የጎላ ቁርኝት ስላለው 
ድርጅቱ በትኩረት ይሰራል  ብለዋል አቶ ሽታሁን፤ 
ህብረተሰቡ ለተግባሩ ትኩረት በመስጠት ለውጥ ማምጣት 
እንደሚያስፈልግ አብራርተዋል።

በማተሚያ ቤቱ ከረዥም ጊዜ ጀምሮ የተሰራው ስራ 
ውጤት ያመጣ በመሆኑ ሌሎች ተቋማትም ከድርጅቱ 
ተሞክሮ ቢወስዱ በዘርፉ የተሻለ ውጤት ያስመዘግባሉ 
ብለዋል።

የአረንጓዴ አሻራውን አጠናክሮ እንደሚቀጥል ብርሃንና ሰላም ማተሚያ ድርጅት ገለጸ

ከተቃጡ የሳይበር ጥቃቶች የሀገሪቱ ቁልፍ መሰረተ ልማትና በኔትወርክ 
የተሳሰሩትን ተቋማት ማዕከል ያደረገ ሲሆን፤ ኢትዮ-ቴሌኮም፣ የህዳሴው ግድብና 
ሌሎች የኃይል ማመንጫና ማስተላለፊያ መስመሮች የጥቃቱ ዒላማዎች ነበሩ።የሀገሪቱ 
የመወዳደሪያ አቅም የሆነው  የኢትዮጵያ አየር መንገድ በዚህ ታሳቢ የተደረገ ነበር። 
በጥቃቱም 45 ከመቶ የሚደርሰው ጥቃት ቁልፍ መሰረተ ልማትን ዒላማ ያደረገ 
ነው።በመቀጠል የፋይናንስ ተቋማት፤ የመገናኛ ብዙሃን አውታሮች፣ ከፌዴራል እስከ 
ክልል የነበሩ የመንግስት የፖለቲካ አደረጃጀቶች፣ ዩኒቨርሲቲዎችና የጤና ተቋማትና 
የግል ድርጅቶችም የሳይበር ጥቃቱ የተቃጣባቸው መሆኑ ተረጋግጧል።የደረሱትን 
ጥቃቶች በማየት እነማን ሊሆኑ እንደሚችሉና ለምን እንዳደረጉት መገመት  
እንደሚቻልም አቶ ሰለሞን አስገንዝበዋል።

እንደ አቶ ሰለሞን ገለፃ፤ በአጠቃላይ ሲታይ የኢንፎርሜሽን መረብ ደህንነት 
አስተዳደር የሳይበር የመካከል አቅም በእጅጉ አድጓል።በዚህ ዓመት ከተቃጡት 
ጥቃቶች 97 ከመቶ ጥቃት መከላከል ተችሏል፤ ይህም የሪፎርሙ ውጤት መሆኑን 
ጠቁመዋል።የሳይበር ዓለም ኢ-ተለዋዋጭ እና ኢ-ተገማች በመሆኑም በዚህ ዓመት 
ይህን ተከላክለናል ብለን አንኩራራም።ከዚህ በኋላ ከባድ የሆኑ ጥቃቶች ይደርሳሉ 
ብለን ወትሮ ዝግጁ ነን፤ ቴክኖሎጂዎች ላይም ስትራቴጂካል ጥናትና ምርምር 
ማስቀጠል እንዲሁም ከተቋማትና ባለድርሻ አካላት በጋራ በመሥራትና ዜጎቻችንን 
በማንቃት የሀገራችንን የዲጂታል ሉዓላዊነት በጋራ ልናስጠብቅ ይገባል።ተቋማትም 
ከሳይበር ጥቃት ራሳቸውን ለመጠበቅ፤ የሳይበር ደህንነት አስተዳደር ሥርዓት 
መተግበር አለባቸው።የሳይበር ደህንነት ፍተሻና ኦዲት ሊተገበር ይገባል።

በዚህ ዓመት 99 ተቋማትን የሳይበር ኦዲት አድርገንላቸዋል ያሉት ምክትል 
ዋና ዳይሬክተሩ፤ ከዚያም ለሳይበር ጥቃት ተጋላጭ ሊሆኑ የሚችሉባቸውን በርካታ 
ክፍተቶችን እንዲደፍኑ መክረን ተግባራዊ አድርገዋል ብለዋል።

በአሁኑ ወቅት በዓለም ላይ የሳይበር ዲፕሎማሲ የሚባል አንገብጋቢ አጀንዳ 
መኖሩን ያስታወሱት አቶ ሰለሞን፤ አብዛኞቹ ሀገራት በዚህ ላይ የሰው ሃብት እያለሙ 
ይገኛሉ።ዲፕሎማቶች ወደሌላ ሀገር ሲሄዱ ስለሳይበር ግንዛቤ ሊፈጠርላቸው 
ይገባል።እኛም በቅርብ ጊዜ በተለያዩ ሀገራት የተመደቡትን አምባሳደሮች ስለሳይበር 
ዲፕሎማሲ ግንዛቤ እንዲኖራቸው ስልጠና ሰጥተናል።ነገር ግን አሁን የሚፈለገው 
የሚመደበው ዲፕሎማት ሳይበር ደህንነትን እሳቤው ከፍ ያለ መሆኑን ታሳቢ ማድረግ 
ይገባል።ይህ የሀገራትም አቅጣጫ መሆኑን አስገንዝበዋል።

መረጃዎች እንደሚያሳዩት፤ በሳይበር ጥቃት እ.ኤ.አ 2021 ዓለማችን 5ነጥብ8 
ትሪሊዮን ዶላር ያጣች ሲሆን፤ እ.ኤ.አ በ2025 ደግሞ 10ነጥብ5 ትሪሊዮን ዶላር 
ታጣለች  ተብሎ ይገመታል።

የህዳሴ ግድብ ላይ ያነጣጠረ...
የከተማ አስተዳደሩ ለተቋማቱ ቢሮ ኪራይ በዓመት 
የሚያወጣውን ከፍተኛ ገንዘብ መጠን በማስቀረት 
ለሌላ የልማት ስራ ለመጠቀም ያስችላል። 

ሴክቶሪያል (Sectoral offices) የኮንሰፕት 
ዲዛይን ስራ እና የአዋጭነት ጥናት ተከናውኖለት 
ስራው በውድድር እንዲካሔድ ክትትል ተደርጓል 
ያሉት አቶ አዲስ፤ በዚህም በግንባታው የሚሳተፉ 
ተቋራጮችን መለያ ሰነድ ተዘጋጅቶ የኮንትራክተር 
ፕሪ-ኳሊፊኬሽን እና  የኮንሰፕት ዲዛይን ስራው 
ሙሉ ለሙሉ መጠናቀቁን ጠቁመዋል።

አርሶ አደሮችን በተመለከተ ሸማቹና አምራቹ 
ወጪና ጊዜያቸውን ቆጥበው በቀላሉ የሚገናኙበት 
የገበያ ማዕከላት ግንባታም በአቃቂ ቃሊቲ፣ በለሚ 
ኩራ እና በኮልፌ ቀራኒዮ ክፍለ ከተሞች በቅርብ ጊዜ 
የሚጀመር መሆኑን አቶ አዲስ ገልጸዋል።

ፕሮጀክት ጽ/ቤቱ በ2014 በጀት ዓመት ሰባት 
ነባር ፕሮጀክቶችን ለማጠናቀቅ እና ሰባት አዳዲስ 
ፕሮጀክቶች ግንባታ በተቀመጠው ዕቅድ መሠረት 
በመፈጸም የስራ እድል ለመፍጠር በትኩረት እየሰራ 
ሲሆን፤ ለአምስት አዳዲስ ፕሮጀክቶች ዲዛይን 
በማዘጋጀት በጨረታ ሂደት ላይ ይገኛል ብለዋል።

እንዲሁም በሽርክና የሚገነቡ አራት 
ፕሮጀክቶችን የመለየት፣ የአዋጪነት ጥናት 
ማጥናትና በግንባታ ሂደት ያለውን ፕሮጀክት ክትትል 
የማድረግ ስራ ተሰርቷል። በነባር ፕሮጀክቶች ላይ 
የክትትል ስራ የተሰራ ሲሆን አዲስ ለሚጀመሩ 
ሁለት ፕሮጀክቶች ኮንሰፕት ዲዛይን ዝግጅትና 
የጨረታ ሰነድ በማዘጋጀት ጨረታው እየተጠናቀቀ 
መሆኑንም አመላክተዋል።

አቶ አዲስ እንደገለጹት፤ የማዘጋጃ ቤት ህንፃ 
እድሳትና ጥገና የግንባታው ደረጃ በ2013 በጀት 
ዓመት መጨረሻ ከነበረበት 77 በመቶ ግንባታው 
100 በመቶ  ተጠናቆ ርክክብ ተደርጓል። የአድዋ 
ሙዚየም ዜሮ ኪ.ሜ ፕሮጀክት ግንባታ ደረጃ ከ66 

በመቶ ወደ 84 በመቶ ለማድረስ ታቅዶ 74 ነጥብ 
73 ለማድረስ ተችሏል። 

የአዲስ አበባ ላይብራሪ እና ዕውቀት ፓርክ 
ፕሮጀክት የግንባታውን ደረጃ ከ95 ነጥብ ሰባት 
በመቶ ወደ 100 በመቶ በማድረስ  የግንባታው 
ስራ ተጠናቆና ተመርቆ ርክክብ ተደርጓል።የታላቁ 
ቤተ-መንግሥት ፓርክ የመኪና ማቆሚያ ግንባታ 
ከ83 በመቶ ወደ  97 ነጥብ 61  በመቶ ለማድረስ 
ተችሏል።ከመስቀል አደባባይ እስከ ማዘጋጃ ቤት 
የማስዋብ ፕሮጀክት የግንባታ ተጠናቆ ርክክብ 
ተደርጓል።የትራንስፖርት ቢሮ የተቋማት ሕንፃ 
ግንባታ ከ27ነጥብ ሁለት በመቶ ወደ 47 ነጥብ 28 
ለማድረስ ተችሏል።የአዲስ አበባ አመራር አካዳሚ 
ግንባታ ከ38 ነጥብ 92 በመቶ ወደ 46 በመቶ 
ለማድረስ ተችሏል። 

በቅርቡ ከአዲስ አበባ ከተማ ዲዛይንና ግንባታ 
ስራዎች ቢሮ ወደ ሜጋ የተላለፈው የካ-ሁለት 
መኪና ማቆሚያ /ሾላ ፓርኪንግ/ 23 ነጥብ 26 
በመቶ ደርሷል።

የአዲስ ግራንድ ኤግዚቢሽን ማዕከል፣ ዋቤ ሸበሌ 
ፓርኪንግ ፕሮጀክት ግንባታ፣ የሴቶች ማቋቋሚያ 
ማዕከል ግንባታ፣ የአድዋ ፓርክ አረንጓዴ ስራ ልማት 
ፕሮጀክት በመንግሥትና በግል አጋርነት ሊገነቡ 
የሚችሉ ተብለው መለየታቸውንም ጠቁመዋል። 

በሽርክና የሚገነቡትም የአዲስ አፍሪካ ዓለም 
አቀፍ ኮንቬንሽንና ኤግዚቢሽን ማዕከል፣ ኤግል 
ሂልስ (ላጋሬ) ፕሮጀክት እና አዲስ ቱሞሮው 
ፕሮጀክቶችም በጥሩ አፈጻጸም መሆናቸውንም 
አክለዋል።

በዚህ ዓመት ይጠናቀቃል ተብሎ በዕቅድ 
የተያዘው፣ ከታላቁ ቤተ-መንግሥት ጋር 
የሚያገናኘው የመኪና ማቆሚያ ፕሮጀክት በተያዘው 
በጀት ዓመት ለማጠናቀቅ ቀን ከሌት እየተሰራ 
መሆኑንም ገልጸዋል። 

 የነባር ፕሮጀክት አካል የሆኑት መገናኛ አካባቢ 
እየተገነባ የሚገኘው የትራንስፖርት መቆጣጠሪያ፣ 
የዓድዋ ሙዚየም እና የአዲስ አበባ አመራር አካዳሚ 
ፕሮጀክቶች በግንባታ ላይ ያሉና በሚቀጥለው 
ዓመት የሚጠናቀቁ መሆናቸውንም አመላክተዋል።

 በዚህ ዓመት ለመጀመር የታቀዱ ሰባት 
አዳዲስ ፕሮጀቶች ውስጥ የጥናትና ዲዛይን ስራ 
የሚሰራላቸው መኖራቸውን የጠቆሙ ሲሆን፤ 
የጥናትና ዲዛይን ስራቸው ተጠናቆ ደግሞ 
ወደ ግንባታ ምዕራፍ የሚሸጋገሩ መኖራቸውን 
ጠቁመዋል።  

የሴክቶሪያል ህንፃ ግንባታ፣ አድዋ ፓርክ 
አረንጓዴ ልማት ሥራ፣ የፒያሳ አካባቢን ከአድዋ 
ሙዚየም ጋር የተናበበ የልማት ፕሮጀክት፣ የሴቶች 
አቅም ግንባታ ማዕከል ሲሆኑ በተጨማሪም ገላን 
ቂሊንጦ ኢንዱስትሪ ክላስተር በከተማ ደረጃ 
የመጀመሪያ የሆነው የአነስተኛና መካከለኛ ማምረቻ 
ኢንዱስትሪ ሳይት በሂደት ላይ ሲሆን ዝግጅቱ 
እንደተጠናቀቀ የሚጀመር ይሆናል። 

እንደ አቶ አዲስ አረጋይ ፕሮጀክቶቹ 
የከተማዋን ገጽታ ከመገንባት ባለፈ ማኅበረሰቡ 
ፈጣን አገልግሎት እንዲያገኝ ያስችላሉ። መዲናዋም 
ለነዋሪዎቿና ለእንግዶቿ ምቹና ቀልጣፋ አገልግሎት 
እንድትሰጥ ያስችላታል። እንዲሁም ፕሮጀክቶቹ 
በሚከናወኑበት ጊዜ ሰፊ ቁጥር ላላቸው ዜጎች የስራ 
ዕድል ይፈጥራሉ። 

 ፕሮጀክቶቹ ሲገነቡ ከፍተኛ የቴክኖሎጂ 
ግብዓትና እውቀት የሚፈልጉ በመሆናቸው 
የቴክኖሎጂ ሽግግርን በማሳለጥ አስተዋጽኦ አላቸው 
ያሉት በከተማዋ ገጽታ ላይ ያመጡት ዕመርታም 
በቀላሉ የሚታይ አይደለም ብለዋል። ከእንጦጦ 
አንስቶ መስቀል አደባባይ ድረስ ያሉት የሸገርን 
ማስዋብ ፕሮጀክትን ጨምሮ ለከተማዋ አዲስ 
የውበት ካባ ያላበሷት መሆኑን ገልጸዋል።

የከተማ አስተዳደሩ... 

ተጠቃሚ ደንበኞች የእቅዱን 90 በመቶ እንዲሁም ለኢትዮ 
ጂቡቲ ምድር ባቡር የእቅዱን 116 በመቶ ኃይል ማቅረብ 
መቻሉን አስረድተዋል።

ተቋሙ በተጠናቀቀው በጀት ዓመት ለጂቡቲ 527 ጊጋ 
ዋት ኃይል ለማቅረብ አቅዶ 611 ጊጋ ዋት ማቅረብ መቻሉን 
እና ለሱዳን ደግሞ 1 ሺህ 93 ጊጋ ዋት ማቅረቡን ገልጸዋል።

ተቋሙ ለጂቡቲና ሱዳን ካቀረበው የኃይል ሽያጭ 95 
ሚሊየን የአሜሪካ ዶላር ገቢ ማግኘቱን እንዲሁም ለኢትዮጵያ 
ኤሌክትሪክ አገልግሎት ካቀረበው ኃይል 11 ቢሊየን ብር 
እንደተሰበሰበም ተናግረዋል።

ያም ሆኖ ግን የበጀት አመቱ የሀይል ምርት 2013 ዓመተ 
ምህረት ከነበረው ሲነጻፀር የ1 ነጥብ 9 በመቶ ቅናሽ ማሳየቱን 
አስታውቀዋል።

በ2013ዓ.ም 15ሺ 7መቶ 87 ጊጋዋት ሰዓት የሀይል ምርት 
ማመንጨት የቻልን ሲሆን በ2014 አመተ ምህረት ግን 15ሺ 
4መቶ 87 ጊጋዋት ሰዓት ነው ማምረት የቻልነው። የዚህ 
ምክንያት ደግሞ በሰሜኑ የሀገራችን ክፍል የነበረው ጦርነት 
ነው ብለዋል።

ከሐምሌ 2013 እስከ ታህሳስ አጋማሽ ድረስ የአማራና 
አፋር ክልል ጦርነት ይካሄድበት የነበረ አካባቢ እንደመሆኑ 
መጠን የአካባቢው ነዋሪዎች እስከ ስድስት ወር ድረስ 

ኤሌክትሪክ ያላገኙበት ሁኔታ እንደነበር የጠቆሙት አቶ ሞገስ፤  
በመሰረተ ልማቱ ላይ ውድመት በመድረሱ የኤሌክትሪክ ሀይል 
ተጠቃሚው ህብረተሰብ ቁጥር ቀንሶ ነበር ብለዋል።

የሀይል ማስተላለፊያ መሰረተ ልማቱ ውድመት 
ካጋጠመው የምታመነጨው የኤሌክትሪክ ሀይል እንደሚቀንስ 
ይታሰባል፤ስለዚህ የዘንድሮው የሀይል ምርት ከአምናው 
የማመንጨት አቅም በ1 ነጥብ 9 በመቶ ቅናሽ ማሳየት ችሏል 
ብለዋል።

እንደ አቶ ሞገስ ገለጻ፤ በበጀት አመቱ ከፕሮጀክት 
ግንባታ ጋር ተያይዞ ወደ ባህር ዳር፣ ወልድያና ኮምቦልቻ 
የሚገኝ የ4መቶ ኪሎ ቮልት ማስተላለፊያ መስመር ግንባታ 
አለ። ይህ የማስተላለፊያ መስመር ግንባታ በሰሜኑ በነበረው 
ጦርነት ምክንያት ፕሮጀክቱን ለመስራት የሚያስችሉ ብረታ 
ብረቶች፣ የማስተላለፊያ መስመር እና የተለያዩ እቃዎች ሙሉ 
በሙሉ ተዘርፈው ተወስደዋል። በዚህም የተነሳ በፀጥታ ችግር 
ምክንያት ፕሮጀክቱ ላይ ችግር ደርሷል።

ሌላው ከመቀሌ ዳሉል የተዘረጋ መስመር ላይ የፖታሽ 
ምርት ለሚያመርቱ ፋብሪካዎች ሀይል አቅርቦት ይሆናል 
ተብሎ የተገነባ የነበረ የማከፋፈያ ጣቢያና የማስተላለፊያ 
መስመር ግንባታ ነበር ያሉት ኃላፊው፤ እሱም በጦርነቱ 
ምክንያት ትግራይ ክልል ውስጥ የሚገኙት አሸጎዳና ተከዜ 

የሀይል ማመንጫዎች ከግሪድ ጋር ማገናኘት ባለመቻሉ አሁን 
ላይ ተቋራጮቹ ሙሉ በሙሉ አገልግሎት እየሰጡ አይደለም 
ብለዋል። ይህም የፀጥታ ችግር ለሀይል ምርታችን አለመጠናቀቅ 
ምክንያት ቢሆንም ከጦርነቱ በኋላም የወደሙትን በፍጥነት 
በመጠገን አገልግሎት እንዲጀምሩ ማድረግ ተችሏል ሲሉም 
ጠቁመዋል።

በዚህም በ2014 ዓመተ ምህረት እናሳካለን ተብሎ 
ከታቀደው 86.3 በመቶ የሚሆነውን ማሳካት ተችሏል። 
ከዚህም በመቀጠል የሀይል ማመንጫ መሳሪያዎችን ደህንነት 
የመከታተልና የመጠገን ስራዎች ተሰርተዋል ብለዋል። 

ዳይሬክተሩ አቶ ሞገስ አክለውም በ2015 ዓመተ 
ምህረት ምናልባት የተጀመረው የሰላም ውይይት በስምምነት 
የሚጠናቀቅ ከሆነ ወደ ትግራይም በመሄድ የተቋረጡ 
መስመሮች የሚጠገኑበትና በድጋሚ አገልግሎት የሚሰጡበት 
ሁኔታ ሊኖር ይችላል ብለዋል። 

የበጀት አመቱ የተሻለ የኔትወርክ ቁጥጥር የተደረገበትና 
የወደሙ የኤሌክትሪክ መሰረት ልማቶችን መልሶ የመጠገን 
ስራ ተሰርቷል። ይሄን የመጠገን ስራ የተሰራው በዋናነት 
በዘጠኙም ክልሎች በሚገኙ የጥገና ሰራተኞቻችን ነው። 
በስራው ላይ ወደ 370 በላይ ሰራተኞች ተሳትፈዋል። 

በየቀኑ ባንድ ሳይት ላይ የቀን ጉልበት ሰራተኞችን ጨምሮ 

ከ2 መቶ ሰራተኞች በላይ የሚሳተፉበት ጊዜ ነበር ያሉት አቶ 
ሞገስ፤ የጥገና ጊዜው ፈታኝ እንደነበርም ጠቁመዋል። ጦርነቱ 
ወዲያው እንደቆመ ወዲያውኑ የኛው ባለሙያዎች ገብተው 
ይሰሩ ነበር ብለዋል። 

ይሄንንም የኢትዮጵያ ኤሌክትሪክ ሀይል ኮርፖሬት 
በተለያዩ ጊዜያት መረጃዎቹን ሲያደርስ መቆየቱን 
አስታውሰው፣ በወቅቱም የተሰራው ስራ ውጤታማ ነው 
ብለዋል። ተቋሙም የህብረተሰቡን ጥያቄ ለመፍታት 
ምን ያህል እየሄደ መሆኑን በአግባቡ ያሳየ ስራ መሆኑንም 
ገልጸዋል። 

በአንዳንድ ቦታዎች የተኩስ ልውውጥ በነበረበት ወቅት 
የጥገና ባለሙያዎቻችን ገብተው የጥገና ስራ ሲያከናውኑ 
ነበር ያሉት ዳይሬክተሩ፣ ውጤቱም በአጭር ጊዜ ውስጥ 
አብዛኛውን የህብረተሰብ ክፍል የኤሌክትሪክ ሀይል 
እንዲያገኝ አስችሏል ብለዋል።

ነገር ግን እንደ ሰቆጣና ወልቃይት ያሉ ወረዳዎች 
የኤሌክትሪክ ሀይል ማግኘት አልቻሉም። ምክንያቱም 
ሁለቱ አካባቢዎች ኤሌክትሪክ ያገኙ የነበሩት ከትግራይ 
በሚወጡ መስመሮች ነው። ለምሳሌ የወልቃይቱ በሽሬ 
በኩል ከሚመጣው መስመር ነው ሃይል የሚያገኘው ሲሉም 
ጠቁመዋል።

ከ1ኛው ገጽ የዞረ

ኮርፖሬቱ በ2014 በጀት ከ1ኛው ገጽ የዞረ

የአዲስ ዘመን ምክትል ዋና አዘጋጆች 
 • ወርቁ ማሩ
 • ኃይሉ ሣህለድንግል
 • አልማዝ አያሌው
 • እስማኤል አረቦ

ለሰላም ንግግሩ ስኬታማነት!

ተስፋ ሰጪ መግለጫዎች እና ንግግሮች  
ወደ ተግባር ይቀየሩ

መላኩ ኤሮሴ

አገራችን አሁን ያለችበት አስቸጋሪ ሁኔታ ውስጥ 
እንድትገኝ በአገራችን ፖለቲካ ውስጥ ተፅዕኖ የማሳደር 
አቅም ያላቸው ግለሰቦች እና ቡድኖች የአንበሳውን 
ድርሻ ተወጥተዋል ብንል ማጋነን አይሆንም። የፖለቲካ 
ቡድኖች እና በኢትዮጵያ ፖለቲካ ውስጥ ትልቅ ተፅዕኖ 
የማሳደር አቅም ያላቸው ግለሰቦች ከቅርብ ጊዜያት 
ወዲህ ተስፋ ሰጪ ሀሳቦችን ሲሰነዝሩ እየተስተዋለ 
ነው።

የአገራችን ችግሮች መፍትሄ ኃይል እና አመጽ 
እንደሆነ ሲናገሩ የነበሩ አካላት ከተሳሳተው 
መንገዳቸው በመመለስ ውይይትና ድርድር የችግሮች 
መፍትሄ እንደሆነ ሲናገሩ እያዳመጥን ነው። የፖለቲካ 
ግብ በወታደራዊ እርምጃ እና በትጥቅ ትግል ብቻ 
ለማሳካት ጥረት መደረግ እንደሌለበትም እየተናገሩ 
ነው። የትጥቅ ትግሎችን እና ወታደራዊ መፍትሄዎችን 
በቀጥታም ይሁን በተዘዋዋሪ ሲተቹ እና ሲያወግዙ 
እየታዩ ነው። መግለጫዎችንም ሲያወጡ እያየን ነው።

ጽንፍ የረገጠ ፖለቲካ ሲያራምዱ የነበሩ 
ግለሰቦች ከዚህ በፊት ከሚታወቁበት ጽንፍ ከረገጠ 
አመለካከታቸው መለስ ብለው ወደ መሃል ፖለቲካ 
የመምጣት አዝማሚያዎችን እያሳዩ ነው። የራሳቸውን 
ብሄር ጉዳይ ብቻ አንግበው ሲንቀሳቀሱ የነበሩ 
አካላት ከራሳቸው ብሄር ባሻገር ስለሌሎች ብሄሮች 
የመብት ጥያቄዎችም ሲናገሩ እየተደመጡ ነው። 
የብሄራቸው የመብት ጥያቄዎች ብቻውን ምላሽ 
ሊያገኝ እንደማይችል እና የአንዱ ብሄር ጥያቄ ተቀብሮ 
የሌላው ምላሽ ሊያገኝ እንደማይችል እያነሱ ነው። 
ይህም በኢትዮጵያ ውስጥ ያሉ ብሄሮች እጣ ፈንታ 
በእጅጉ የተሳሰረ መሆኑን መገንዘባቸውን የሚያሳይ 
ነው። 

ይህ ይበል የሚያሰኝ ነው። ይህ ሁሉ ውድመት 
እና መፈናቀል ሳይከሰት መሰል ሀሳቦች የበላይነት 
አግኝተው ቢሆን እጅግ ተመራጭ ነበር። የበርካቶችን 
ሞት፣ ስቃይ፣ መፈናቀል እና የንብረት ውድመት 
ማስቀረት ይቻል ነበር። አገሪቱንም አሁን የገባችበት 

ፖለቲካዊ፣ ኢኮኖሚያዊ እና ዲፕሎማሲያዊ ቅርቃር 
ውስጥ እንዳትገባ ማድረግ ይቻል ነበር። አገሪቱ 
የጀመረችውን የልማት፣ የሰላም እና የብልጽግና ጉዟን 
እንድታፋጥን ትልቅ አስተዋጽኦ ማበርከት ይችል 
ነበር። የሆነው ሆኖ ለሰላም መቼም አይረፍድምና 
በየአቅጣጫው ይሰሙ የነበሩ የጦርነት እና የመብት 
ጥያቄዎችን በኃይል ስለማስፈጸም ሲነገሩ የነበሩ 
ንግግሮች ጋብ ብለው ስለ ድርድር፣ ስለ ውይይት 
መወራት መጀመሩ በራሱ የሚያስደስት ነው።

መንግስትም ለአገር ዘላቂ ሰላም ሲባል ትጥቅ 
ካነገቡ ኃይሎች ጋር ጭምር ድርድር ለማካሄድ ፍላጎት 
እንዳለው እየገለጸ ነው። በሶስተኛ ወገን አማካኝነት 
ሲካሄዱ የነበሩ ውይይቶችን በቀጥታ ለማካሄድ ፍላጎት 
እንዳለው ፍንጭ እያሳየ ነው። ጠቅላይ ሚኒስትሩን 
ጨምሮ በርካታ የመንግስት የስራ ኃላፊዎች ለአገር 
ሰላም ሲባል ትጥቅ ካነገበው ኃይል ጋር ውይይት 
ለማድረግ ዝግጁ መሆኑን እየገለፁ ነው።  በምክትል 
ጠቅላይ ሚኒስትሩ የሚመራ ተደራዳሪ ቡድንም 
ይፋ አድርጓል። ይህ ከአንድ ኃላፊነት ከሚሰማው 
መንግስት የሚጠበቅ ትልቅ እርምጃ ነው። ጦርነት 
የፖለቲካ ዓላማ ለማሳካት መፍትሄ ሆኖ አያውቅምና።

ስለሰላም፣ ስለ እርቅ፣ ስለድርድር እና ስለ 
ውይይት እየተሰጡ ያሉ መግለጫዎች እና ቃለ 
ምልልሶች የአገሪቱን የፖለቲካ ትርክት ጭምር 
እየቀየሩ ነው። በኢትዮጵያ ውስጥ እየታየ ያለው 
የሰላም ተስፋ ዓለም አቀፍ ማህበረሰቡ ከኢትዮጵያ 
ጎን እንዲቆም እያደረገ ነው። ለሁለት ዓመት ገደማ 
በኢትዮጵያ ላይ ሲያሳርፉት የነበረውን ጫና የመቀነስ 
አዝማሚያዎችንም እያሳዩ ነው። 

ሰላም በመፈለግ ብቻ እውን የሚሆን ነገር 
አይደለም። በቃለ ምልልሶች እና በመግለጫዎች 
ስለ ሰላም፣ ስለ ድርድር፣ ስለ እርቅ እና ስለ 
ውይይት እየተሰበኩ ያሉ ስብከቶች ወደ መሬት 
መውረድ አለባቸው። እነዚህ አካላት በመግለጫ 
ደረጃ ስለ ሰላም፣ ስለ ድርድር፣ ስለ ውይይት እና 
ስለ እርቅ ከማውራት ባሻገር፤ ሰላም ድርድር እና 
እርቅ የሚበጁ እውነተኛ እርምጃዎችን መውሰድ 

መጀመር አለባቸው። የተለያዩ አካላት ለድርድር እና 
ለውይይት ቅድመ ሁኔታዎችን ከማቅረብ በመቆጠብ 
ምክክሩ ፍሬ እንዲያፈራ የበኩላቸውን መወጣት 
አለባቸው።

የፌዴራል መንግስት ለድርድር ዝግጁ መሆኑን እና 
ተደራዳሪ ቡድንን እንዳሳወቀው ሁሉ በሌላ ወገን ያለው 
ኃይልም ተደራዳሪ ቡድኖችን በማሳወቅ የድርድር 
ሂደቱ በአጭር ጊዜ ውስጥ ተጀምሮ አለመግባባቶች 
እልባት እንዲያገኙ እና አገሪቱ ወደ ሰላም፣ ልማት እና 
ብልጽግና ፊቷን እንድታዞር የበኩላቸውን መወጣት 
አለባቸው። በአንድ በኩል ስለ ድርድር እና ስለ 
ውይይት እየተነገረ በሌላ በኩል የጦርነት ነጋሪቶችን 
የሚጎስሙ አካላት ከተግባራቸው ሊቆጠቡ ይገባል። 
የጦርነት ነጋሪት የሚጎስሙትን ህዝብና መንግስት 
አደባ ሊያስገዛቸው ይገባል። በተለይም ህዝቡ ጦርነት 
ናፋቂዎችን ባለመስማት የተጀመረው የድርድር፣ 
ውይይት እና የምክክር ጥረቶች ውጤት ማፍራት 
እንዲችል የበኩሉን ሊወጣ ይገባል።

በተጨማሪም መንግስት ያቋቋመው አገራዊ ምክክር 
ኮሚሽን የሚፈለገውን ውጤት ማምጣት እንዲችል 
ሁሉም አካል አስፈላጊውን እገዛ ማድረግ አለባቸው። 
ኢትዮጵያ ውስጥ ባሉ መሰረታዊ አገራዊ ጉዳዮች ዙሪያ 
ምክክር በማድረግና ብሔራዊ መግባባትን የመፍጠር 
ሂደት እንዲመራና እንዲያስተባብር የተቋቋመው 
የምክክር ኮሚሽን የተለያዩ አላማዎችን አንግበው 
በፖለቲካው መድረኩ ላይ ያሉ ኃይሎችና ልሂቃን 
እንዲሁም ሕዝቡ ውስጥ ያሉ ጥያቄዎችና ሐሳቦችን 
መሰረት በማድረግ እንዲቀራረቡ በማድረግ ለአገራዊ 
አንድነት ገንቢ አስተዋጽኦ እንዲያበረክቱ የሁሉም 
የፖለቲካ ኃይሎች እገዛ ወሳኝ ነው።

አገራዊ የምክክር ኮሚሽኑ ለብዙ አስርት ዓመታት 
ምላሽ ሳያገኙ  እና መግባባት ሳይደረስባቸው የቆዩ 
ዋና ዋና ጉዳዮችን በማንሳት አሳታፊ  እና  ተከታታይ 
አገራዊ ምክክሮችን   በማካሄድ መግባባት  ላይ 
መድረስ  አንዲቻል  ሁሉንም የፖለቲካ ኃይሎችን 
ባሳተፈ መንገድ   በአጭር ጊዜ ውስጥ  ወደ  ስራ  
መግባት  ይጠበቅበታል።

የሰላም ንግግርን ከፊት ለፊት ፤ የጦርነት ነጋሪት ከኋላ የሚጎስመው አሸባሪው ሕወሓት አሁንም የሰላም 
መንገዱ ከመዘጋቱ በፊት በተሰጠው እድል ሊጠቀምበት ይገባል። አሁንም የተዘረጋው የሰላም መንገድ 
እንዳይጨናገፍ መጠንቀቅ አለበት። 

እብሪትና ትዕቢት የትም አያደርስም። ብዙ በእብሪት የተወጠሩ የዓለም መሪዎችን አይተናል፤ 
በኢኮኖሚያቸው ኮርተው፣ በታጠቁት መሳሪያ ተመክተው፣ በሰው ኃይላቸው ተማምነው ዓለምን እስከ 
ማንበርከክና መግዛት የሚችሉ እስኪመስላቸው ሲታበዩ የነበሩ መሪዎች በምን አይነት ሁኔታ ወድቀውና 
ተንኮታኩተው ታሪክ እንደሆኑ አይተን ታዝበናል። ይሄ ለሌላው ቀርቶ ለዓለም መሪዎች አስተማሪ ነው። 

‹‹ብልጥ ልጅ ከሌሎች፤ ሞኝ ደግሞ ከራሱ ስህተት ይማራል›› የሚል አንድ አገርኛ አባባል አለን። ይሄ 
አባባል ለእኛ አገር ፖለቲከኞች በቀጥታ የሚሰራና የሚያስተምር ነው። ሆኖም ከሌሎች ውድቀት የማይማረው፤ 
በራሱም ስህተት የማይጸጸተው አሸባሪው ሕወሓት በራሱ ላይ ይሄንኑ አውቆ አጥፊነቱን እየደገመ ይገኛል። ያም 
ሆኖ አሁንም ለህዝቡ ሲባል የሰላም መንገድ እንዲከተል በተደጋጋሚ ጊዜ ጥሪ ቀርቦለታል። አንዳንዱን በሽንገላ፤ 
አንዳንዱን የአገር ሽማግሌ ደግሞ በመደለልና በእንቢተኝነቱ እስካሁን ዘልቋል። ሆኖም ከዚህ ያተረፈው 
ነገር ቢኖር የትግራይን ህዝብ በረሀብ መቅጣትና ማሰቃየት ብቻ ነው። ከዚህ ያተረፈው የትግራይን ህዝብ 
በጭለማ ውስጥ እንዲዳክር ማድረግ ነው። የትግራይ ወጣቶች ስለትምህርት ሳይሆን ስለጦርነት እንዲያስቡ 
ማስገደድ ነው። በጥይት ሀሩር እንዲያልቁ ፤ በስደትና እንግልት እንዲሰቃይ ነው ያደረገው። ያተረፈው ነገር 
ቢኖር የትግራይን ህዝብ ከእህትና ከወንድም የኢትዮጵያዊ ወገኑ መነጠል ነው። ሕወሓት ከዚህ እኩይ ተግባሩ 
የፖለቲካ ትርፍ አግኝቶ ከሆነ እንጂ ለህዝቡ ግን ከስቃይ በቀር ምንም የፈየደው ነገር እንደሌለ ህዝቡ ራሱ 
በአንደበቱ የመሰከረው ነው። 

በመሆኑም ዛሬም ስለትግራይ ሕዝብ፣ ስለትግራይ እናቶች፣ ህጻናት፣ አረጋውያን ሲባል የመንግስት የሰላም 

እጆች አልታጠፉም። የትግራይ ሕዝብ ከገባበት ስቃይና ሰቆቃ ይዋጣ ዘንድ የሰላም ምክክር ለማድረግ መንገስት 
በየትኛውም ጊዜና ቦታ ዝግጁ መሆኑን አስታውቋል። ይሁን እንጂ ሕወሓት አሁንም ከፊት ለፊት ሰላምን 
እየሰበከ በጀርባ የሰላሙን መንገድ ለማደናቀፍ እየሰራነው። የሰላም ድርድሩ እንዲጨናገፍም ቅድመ ሁኔታ 
በመዘርዘር መሰሪ የሆነውን አካሄዱን እንደቀጠለ ነው ። 

በአንድ በኩል የትግራይ ሕዝብ መብራት የለውም፤ ኢንተርኔት አይሰራም፤ ባንክ አገልግሎት አይሰጥም 
እያለ የችግሩን ግዝፈት ለዓለም አቀፉ ማህበረሰብ ጭምር ለማሰማት ይሯሯጣል። የትግራይ ሕዝብ ተራበ 
ሲልም ይወተውታል። ይህን ይበል እንጂ የትግራይን ሕዝብ ለዚህ ሁሉ መከራና ስቃይ የዳረገው፤ የመከራ 
ተራራ እንዲገፋ የፈረደበት አሸባሪው ሕወሓት መሆኑ ግልጽ ነው። በመሆኑም ይሄንን ቡድን ሕዝቡ በቃህ 
ሊለው ይገባል። ለሰላም የተዘረጉ እጆች ብቻ አማራጭ መንገድ መሆናቸውን በመረዳት ጦርነት በቃን ሊለው 
ያስፈልጋል። ሕወሓት አሁን ለሰላም ምክክር መድረኩ የሚያስቀምጠው ቅድመ ሁኔታ የትግራይን ሕዝብ 
የሚጠቅም ሳይሆን የመከራ ጊዜውን የሚያራዝም ነው። 

በመላው ዓለም የተከሰቱ ጦርነቶችን አይተናል። በረጅም ዓመት፣ በብዙ ሀብትና ጉልበት የተገነቡ መሰረተ 
ልማቶች በቅጽበት ወድመዋል። ሀብት ንብረቱ ሲጠፋና ዜጎች ሲሰደዱ ነው የታዘብነው። ይሄ ጦርነት አክሳሪ 
እንጂ አትራፊ አለመሆኑን ነው የሚነግረን። በዓለም ላይ ያየናቸው ሁሉም አይነት ግጭቶችም ከዚሁ ጋር ተያይዞ 
የተከሰቱ ጦርነቶች የሚጠናቀቁት በሰላም ውይይትና ንግግር ነው። 

አለመግባባትን በጦርነት ለማጠናቀቅ  መሞከር አትራፊ ሳይሆን አክሳሪ ነው። በጦርነት ውስጥ ከመቆየት 
ይልቅ ለአገር ሰላም ለዜጎች አንድነት የሚበጅን የውይይት የሰላም መንገድ ማማተር ወሳኝ ጉዳይ ነው። እንደ እኛ 
ላለ አገር ደግሞ ጦርነት ከደህነት መውጫ ጊዜን በማራዘም ሕዘብን ለከፋ ስቃይ ይዳርጋል። ስለዚህ በሌሎች 
አገሮች ጦርነት ያደረሰውን ኪሳራ አይተንና ተምረን፤ ከራሳችን ያጋጠመንን ግምት ውስጥ ከትተን ለአገር ሰላምና 
ለሕዝቦች ደህንነት አዋጪ የሆነውን ብሄራዊ የምክክር መድረክ አጥብቀን ልንይዘው ይገባል። 

በየትኛውም ዓለም የሰላም መንገዱ መወያየትና መነጋገር ብቻ ነው። ዴሞክራሲም ሆነ ሰላምን ማጎልበቻ 
መስመሩም ይሄው ነው። ለውይይትና ንግግር የሚቀርቡ ሀሳቦችን ይዞ ከመቅረብ ውጪ የሚቀመጡ ቅድመ 
ሁኔታዎች የሰላም መንገዱን ለማጨናገፍ እንጂ ለህዝብ ከማሰብ የመነጨ እንደማይሆን ይታመናል። በመሆኑም 
የትግራይ ሕዝብ ለሰላም መንገድ ግፊት ማድረግ አለበት። የሰላም አማራጩን ለማደናቀፍ እና ለማጨናገፍ 
እየተራሯጠ ያለውን የሕወሓት ቡድንን በቃህ ሊለውና ከጫንቃው ላይ አሽቀንጥሮ ሊጥለው ይገባል!

ትዝብት/ማረፊያ 

ፋሽን 
ስፖርት እና መዝናኛ

የፋሽን ኢንደስትሪ ለኢትዮጵያ  
ኢኮኖሚ ምን ፈየደ?

የምንፈራቸው ነገሮች

ቦጋለ አበበ

የፋሽን ኢንደስትሪ በዓለም ኢኮኖሚ ላይ ትልቅ 
ተፅዕኖ ማሳረፍ የቻለ ግዙፍ ዘርፍ ነው። በዘርፉ 
የተሰማሩ ታላላቅ ዓለም አቀፍ የፋሽን ኩባንያዎች 
በየዓመቱ በርካታ ቢሊየን ዶላሮችን ያንቀሳቅሳሉ። 
ከዚህ ባሻገር ኩባንያዎቹ የሚፈጥሩት ሰፊ የስራ 
እድል ዘርፉ በዓለም ኢኮኖሚ ላይ ትልቅ ሚና 
እንዲጫወት ማድረጉን መረጃዎች ይጠቁማሉ። እኤአ 
በ2017 ዓለም አቀፉ የፋሽን ኢንደስትሪ 5.91 በመቶ 
ማደጉን የሚያስቀምጡ ዓለም አቀፍ መረጃዎች አሉ። 
ባለፈው 2020 ይህ ኢንደስትሪ በዓለም አቀፍ ደረጃ 
ከሁለት ቢሊየን ዶላር በላይ ገንዘብ ያመነጫል ተብሎ 
የተገመተ ቢሆንም በኮቪድ-19 ወረርሽኝ ምክንያት 
ግቡን መምታት እንዳልቻለም የሚጠቁሙ ጥናቶች 
አሉ። ይሁን እንጂ ኢንደስትሪው ከወረርሽኙ ተፅዕኖ 
ጋር እየታገለ በ2022 713 ቢሊየን ዶላር ያመነጫል 
ብለው የዘርፉ ዓለማቀፍ ባለሙያዎች ግምታቸውን 
አስቀምጠዋል። 

ኢትዮጵያን ጨምሮ በየጊዜው የዓለም ሕዝብን 
በሚያስደንቅ ደረጃ አዳዲስ ፋሽን ብቅ ማለቱን 
ቀጥሏል። የቦርሳ፣ የጫማ፣ የልብስ፣ የፀጉር ዓይነት 
(ስታይል)፣ አረማመድ፣ አነጋገር እንዲሁም የፎቶና 
የቪዲዮ ምሥሎች ፋሽን የሚለው ጽንሰ ሐሳብ 
የሚገለጽባቸው ናቸው። የፋሽን ኢንዱስትሪው 

ከዘመን ዘመንን ተሻግሮ ግዙፍ ገንዘብ የሚንቀሳቀስበት 
ዘርፍ ከሆነ ሰንብቷል። የፋሽን ኢንዱስትሪ በኢትዮጵያ 
ከጊዜ ወደ ጊዜ በማኅበረሰቡ ዘንድ ተቀባይነት 
እያገኘም መጥቷል። ለዚህ ደግሞ በየጊዜው የሚደረጉ 
የፋሽን ሳምንቶች ሚና ትልቅ መሆኑን ባለሙያዎች 
ይናገራሉ። ያም ሆኖ ኢንደስትሪው በኢትዮጵያ ገና 
ዳዴ የሚል እንጂ በአገር ኢኮኖሚ ላይ ያለውን አቅም 
ያህል ተፅዕኖ ማሳረፍ እንዳልቻለ ለማንም ግልፅ ነው።

የፋሽን ሳምንት በኢትዮጵያ ከተጀመረ ከአሥር 
ዓመታት በላይ ሆኖታል። በእነዚህ ዓመታት ውስጥ 
በኢትዮጵያ የፋሽን ዕድገት ትንሽ የማይባል ለውጥ 
ማሳየቱ ግን አይካድም። በተለይም በዘርፉ የኢትዮጵያ 
የሆኑ አልባሳት በተለያዩ ቀለሞችና ዲዛይኖች 
መምጣት መጀመራቸውን ተከትሎ በማኅበረሰቡ 
ዘንድም በይበልጥ ተቀባይነት አግኝተዋል ማለት 
ይቻላል። ለዚህ ደግሞ በኢትዮጵያ የፋሽን ዲዛይን 
ውስጥ ረዥም ዓመታት ያስቆጠሩ ባለሙያዎችም 
ትልቁን ድርሻ እንደሚይዙ ወጣት ባለሙያዎች 
በተለያዩ መድረኮች አስተያየት ሲሰጡ ይታያል።

የኢትዮጵያን የፋሽን ኢንደስትሪ ካለፉት አሥር 
ዓመታት በላይ ጉዞ የሚቃኙ የዘርፉ ምሁራን ብዙ 
ለውጦች እንደተስተናገዱ ያምናሉ።  ከአለባበስ 
ጀምሮ በተለይም በከተሜው ማህበረሰብ ዘንድ  
የጫማ፣ የፀጉርና ሌሎችም የፋሽን ዓይነቶች በየጊዜው 
ይንፀባረቃሉ። ፋሽኖቹ ከጊዜ ወደ ጊዜ ደግሞ 

የባህላዊ ዕደ ጥበቦች የዘመኑበትና ሁልጊዜ ተለባሽ 
ተደርገው እየተሠሩ ይገኛል። የዚህ የፋሽን ዕድገት 
ከሚታወቁ የልብስ ዓይነቶች ውጪ የሆኑትንም 
ጭምር ይዞ ብቅ ያለ መሆኑን ገበያዎች ላይ መቃኘት 
ይቻላል። ከአልባሳትና መሰል የፋሽን ዓይነቶች 
በተጨማሪ የፎቶና የቪዲዮ ባለሙያዎች ሥራቸውን 
የሚያዳብሩበት ዘርፍም ነው። 

የፋሽን ሳምንታት አዳዲስ ዲዛይነሮች 
ሥራዎቻቸውን ይዘው የሚቀርቡበት መድረክ ነው። 
ከዚህ በተጨማሪ ዓለም አቀፍ ዲዛይነሮችና ሞዴሎች 
ሥራዎቻቸውን የሚያቀርቡበት በመሆኑ ለአዲሶች 
ጥሩ ልምድ የሚያገኙበት ትልቅ አጋጣሚ ነው። በፋሽን 
ሳምንቱ በዋናነነት ከሚሠሩ ሥራዎች ውስጥ ነባር 
ዲዛይነሮች ለአዲስ ባለሙያዎች የመማርያ መድረክ 
መዘጋጀቱ አንዱ ነው። በኢትዮጵያ እንደ የአካባቢው 
የአየር ጠባይ የተለያዩ አልባሳት ይለበሳሉ። ይህ 
ለዲዛይነሮች ምቹ ነው። የተለያዩ የፋሽን ዲዛይኖችን 
እንደሚገኙበት ማሳያ ነው። ነገር ግን እነዚህን 
አልባሳት ዲዛይን ተደርገው፣ ጥሬ ዕቃዎች ከውጭ 
ገብተውና ሌሎችም ነገሮች ሲታከሉበት ደንበኞች 
እጅ እስኪደርሱ ድረስ ውድ ይሆናሉ። በዋነኝነት 
በእጅ የሚሠሩ የትኛውም ምርቶች ውድ ናቸው። 
የትም አገሮች ላይ የሚሠሩ አልባሳት፣ ጌጣጌጦች፣ 
ቦርሳዎችና ሌሎችም የእጅ ሥራ ውጤቶች እጅግ 
ውድ መሆናቸው ይታወቃል። በኢትዮጵያ ውስጥም 

በተመሳሳይ መልኩ የእጅ ሥራ ውጤቶች የሆኑ ነገሮች 
ሁሉ ውድ ናቸው። ይህንን የዋጋ መናር እንዲቀንስ 
የሚደረገው በብዛት በማምረትና ተጠቃሚውን 
በማብዛት ነው። 

በኢትዮጵያ የፋሽን ኢንዱስትሪው በተፈለገው 
ደረጃ ላለማደጉ ብዙ ምክንያቶች ይጠቀሳሉ። ከችግሮቹ 
ውስጥ አንዱ በራስ ግብዓት ያለመጠቀም ነው። ሌላው 
የፋሽን ኢንዱስትሪውን ትኩረት የሚሰጡት ግለሰብ 
ብቻ መሆናቸው ነው። በዚህም የፋሽን ዲዛይነሮችና 
በዘርፉ የሚሳቡ ሰዎች ብቻ የሚንቀሳቀሱበት በመሆኑ 
በተፈለገው ልክ እንዳያድግ ምክንያት ሆኗል። 
በሌሎች ዓለማት የፋሽን ኢንዱስትሪ ብዙ ገንዘብ 
የሚንቀሳቀስበትና ለኢኮኖሚም ቢሆን ከሌሎች 
ዘርፎች ባልተናነሰ ሁኔታ አስተዋጽኦ የሚያደርግ ነው። 
ወደ እኛ አገር ስንመለስ ዘርፉ አሁን አሁን የመነቃቃት 
ሁኔታ ቢታይበትም መንግስት የሚፈለገውን ትኩረት 
ሰጥቶታል ለማለት አያስደፍርም። የፋሽን ዘርፍ 
እንዲያድግና ለአገር ብዙ ጥቅም እንዲሰጥ፣ የግል 
ድርጅቶችና በመንግሥት ትልቅ ትኩረት መስጠት 
እንደሚገባቸው ባለሙያዎች ደጋግመው ሲናገሩ 
ይደመጣል። ለዚህ ደግሞ የፋሽን ሳምንት ዓይነት 
መድረኮች በብዛት ያስፈልጋሉ።  የመንግሥት፣ 
ባለሀብቶች በፋሽን ሳምንቱ በመጋበዝ ስለፋሽን ዘርፍ 
እንዲረዱትና ከተጠቀምንበት ብዙ ሀብት የሚገኝበት 
መሆኑን ለማስረዳት እንደሚያስችልም ያምናሉ።

አቤል ገ/ኪዳን  

መቼም ሰው ሆኖ የማይፈራ ሰው የለም። 
የምንፈራው ነገር ሊለያይ ይችላል እንጂ ሁላችንም 
የሆነ ነገር እንፈራለን። አንዳንዴ ግን የምንፈራው ነገር 
ሌላ ቢሆን ብዬ እመኛለሁ። እስኪ አሁን ክረምት 
ነውና በክረምት ከምንፈራው ዋነኛ ነገር እንጀምር። 
ዝናብ። ብዙ ሰው ዝናብ ይፈራል። አንዳንዱ ሰው 
ዝናብ ሲጀምር የሚሮጠው ሩጫ ለተሰንበት ግደይን 
ያስንቃል። ይወነጨፉታል ነው የሚባለው። አንዳንዱ 
ደግሞ መንገድ ላይ በአግባቡ እየሄደ ዝናብ ጠብ ጠብ 
ሲል ከመቅጽበት የሚመነጠቀው ነገር ማርሽ ቀያሪው 
ምሩጽ ይፍጠርን የሚያስንቅ ነው። የብዙው ሰው 
አሯሯጥ ዝናብ የጀመረ ሳይሆን ተኩስ የተጀመረ ነው 
የሚመስለው። ዝናብ የምንፈራውን ያህል ግን ሁከትን 
ብንፈራ ጥሩ ነበር። የኛ ሰው በተቃራኒው ነው፤ ዝናብ 
ሲጀመርብን ብሎ የሚበታተነው ህዝብ ብጥብጥ 
ሲጀመር ግን በተቃራኒው ወደ ብጥብጡ አቅጣጫ 
ይሰበሰባል። የሚሰበሰበው ብጥብጡን ለማረጋጋት 
ወይም ለማሸማገል አይደለም፤ የሚሰበሰበው በቦታው 
ነበርኩ፤ አይቻለሁ ብሎ ለማውራት ነው።

ደሞ አይጥ የምንፈራ ሰዎች አለን። አይጥ የሚባል 
ነገር ማየት ቀርቶ አይጥ የሚባለውን ስም ሲሰሙ 
የሚደነግጡ ሰዎች ብዙ ናቸው። እውነቱን ለመናገር 
አይጥ የምትወደድ ፍጥረት አይደለችም። ግን ደግሞ 
ያው ፍጥረት ናት። ስለዚህ አብዝቶ መውደድም ሆነ 
መጥላት አስቸጋሪ ነው። ቢሆንም አይጥ በብዙ ሰው 
ትጠላለች። የአንዳንዶች ፍርሀት አይጥ ሲያዩ ከገዛ 

ቤታቸው ሸሽተው እስከመውጣት ድረስ ይደርሳሉ። 
ነገር ግን ሰዎች አይጥ የመጥላታችንን ያህል ቤታችን 
ውስጥ ልንጠላው የሚገባ ጉዳይ ብዙ አለ። ቤታችን 
ውስጥ ከአይጥ በላይ አሳፋሪ እና አስፈሪ የሆነ ብዙ 
ነገር አለ። እንዲያውም ብዙ ነውሮች የሚፈጸሙት 
በጓዳ ውስጥ ነው። እነዚያን ጉዳዮች ከጓዳችን 
ማውጣት ሳንችል የስነ ፍጥረት አካል የሆነችውን 
አይጥ መፍራት እና መጸየፍ አግባብ አይደለም።

የከፍታ ፍርሀት ያለበት ሰውም ብዙ ነው። 
ፈረንጆቹ ይሄን ፍርሀት አክሮፎቢያ (acrophobia) 
ይሉታል። ብዙ ሰው ከመሬት ከፍ እያለ ሲሄድ ፍርሀት 
እየወረረረው፤ እግሩ እየተንቀጠቀጠ፤ እያላበው 
ይሄዳል። በተለይም አጎንብሶ መሬቱን ሲያይ ራሱን 
ሊስት ሁሉ ይችላል። የፍርሀቱ ምንጭ በአብዛኛው 
አእምሮአችን የሚፈጥረው የስጋት ፈጠራ ነው። 
ብንወድቅ አጥንታችን ሲሰባበር፤ ሰውነታችን እንደ 
ቲማቲም ሲፈርጥ፤ ለቀባሪ እንኳ የማይመች ሆነን 
ስንገኝ እያሰብን ነው የምንሰጋው። ይህ ተፈጥሮአዊ 
ፍርሀት ስለሆነ በስነ ልቦና ሀኪሞች እገዛ ሊስተካከል 
ይችላል። ነገር ግን ከፍታን የሚፈራው ብዙ ሰው 
ሌላኛውን ከፍታ ስልጣንን ቢፈራ የበለጠ መልካም 
ነበር። በተለይ በኛ አገር ብዙ ሰው ስልጣንን ለመቀበል 
ምንም ስጋት የለበትም። እውቀቱም፤ ልምዱም፤ 
ዝግጅቱም፤ ስብእናውም ባይኖረው ና ስልጣን ውሰድ 
ሲባል አያልበውም፤ እግሩ ብርክ ብርክ አይልም፤ 
ልቡ ድውድው አይልም፤ ያለምንም ማንገራገር እሺ 
ብሎ ይቀበላል። ከከፍታ በላይ ግን መፍራት ያለብን 
ስልጣንን ነበር። ምክንያቱም ከፍታ ላይ ከወጣ ሰው 

ተከስክሶ የመሞት ስጋት ያለበት ሁኔታ በመቶኛ ቢሰላ 
ኢምንት ነው። ስልጣን ላይ ወጥቶ በአደገኛ ሁኔታ 
የመከስከስ እድል ግን ከሀምሳ በመቶ በላይ ነው። 
እንዲያውም እሱም ተከስክሶ ህዝብንም ይዞ ገደል 
የመግባት እድሉ ከፍተኛ ነው።

በሰው ፊት የመናገር ፍርሀት ደግሞ አለ። ይሄ 
የባህላችን ፍሬ ነው። ገና ከልጅነታችን ዝም በል 
እየተባልን ነው ያደግነው። ስለዚህም በሰው ፊት 
መናገር ለብዙዎች ቀላል አይደለም። እንዲያውም 
ብዙ ሰው ንግግር አድርግ ከምትለው አለት ፍለጥ 
ብትለው ይቀለዋል። መናገር እየፈለገ እንኳ ነገር ግን 
ከልምድ ማነስ በሚመጣ ፍርሀት ብዙ ሰው ራሱን 
መግለጽ ሳይችል ብዙ ነገር ያጣል። እውነቱን ይዞ 
ንግግር ባለመድፈር የተነሳ በቀጣፊ አፈ ጮሌዎች 
የሚቀደም እና የሚረታም ብዙ ነው። ነገር ግን ንግግር 
ማድረግ አስፈሪ አልነበረም። መፍራት እና መሸሽ 
የነበረብን ከንግግር ሳይሆን ከውሸት እና ከጥላቻ 
ንግግር ነበር። አሁን ላይ ኢትዮጵያ ውስጥ በፊትለፊት 
ንግግር ለማድረግ የሚፈሩ ነገር ግን በማህበራዊ 
ሚዲያ አስደንጋጭ እና አሳፋሪ ነገር በመናገር ቀዳሚ 
የሌላቸው ብዙ ሰዎች ተፈጥረዋል። እንዲያውም 
አንዳንዶቹን በአካልም ስለምናውቃቸው የሚፅፉትን 
ስናይ እነሱ ናቸው ወይስ ሌላ ናቸው የሚል ጥያቄ 
እናነሳለን። እነዚያ ተናገሩ ሲባል አፋቸው የሚያያዝ 
ነገር ግን በፌስቡክ አገር የሚያውኩት ሰዎች በሰው 
ፊት መናገርን መፍራት ትተው ሀሳባቸውን ፊትለፊት 
በነጻነት መግለጽ ቢለምዱ እንዲሁም በፌስቡክ 
እነሱም ሆነ ሌሎች የሚያደርጉትን ድንፋታ ቢፈሩ እና 

ቢጸየፉ መልካም ነበር።
የመርፌ ፍርሀት ደግሞ አለ። መርፌ ከመፍራት 

የተነሳ ሀኪም ቤት ሲሄዱ መድሀኒቱ የሚዋጥ ይሁንልኝ 
በሚል ከሀኪሞች ጋር ክከርክር የሚገጥሙ ብዙ ሰዎች 
አሉ። ጥይት የማይፈሩ ሰዎች መርፌ ላለመወጋት 
ሲንቀጠቀጡ ተምልከተናል። ታዲያ አስገራሚው 
ነገር ብዙ ሰው የሚፈራው መርፌውን እስኪወጋ 
ድረስ ነው። ሲወጋ ግን ፍርሀቱ የነበረው ነገር በሙሉ 
ይጠፋል። የፍርሀቱ ምንጭ አእምሮ ውስጥ የሚፈጠር 
አስፈሪ ምስል ነው። የመርፌው ቀስት ቆዳን ሰንጥቆ 
ሲገባ ማሰብ ብዙ ሰውን ያስበረግገዋል። ነገር ግን ነርሷ 
ዳበስ ዳበስ አድርጋ መርፌውን አስገብታ ስታስወጣ 
ያ ሁሉ ስጋት ፉርሽ መሆኑ ይታወቃል። የሚገርመው 
ነገር ግን እነዚያ መርፌን የሚፈሩ ሰዎች የጥይት 
ቃታ ለመሳብ ወይም ጩቤን በሰው ሰውነት ውስጥ 
ለማስገባት ምንም ስጋት የለባቸውም። በዚህም የተነሳ 
ነው አሁን በአገራችን የንጹሀን ሞት ቀላል ጉዳይ 
የሆነው። መሆን የነበረበት በተገላቢጦሽ ነበር። 
መፍራት ያለብን መርፌን ሳይሆን ቃታን ነበር። መሸሽ 
ያለብን በሀኪም እጅ ያለ መርፌን ሳይሆን በአሸባሪ 
እጅ ያለ ገጀራን ነው።

ብቻ ሲጠቃለል የምንፈራቸው ነገሮች በሙሉ 
ልንፈራቸው የሚገቡ አይደሉም። መፍራት 
የሚበረታታ ባይሆንም በልኩ መፍራት ግን አግባብ 
ነው። ከፈራን አይቀር ደግሞ መፍራት ያለብን 
እውነተኛውን አደጋ እንጂ አእምሮአችን የፈጠረውን 
መሆን የለበትም።

ቸር እንሰንብት!

ነፃ ሃሳብ 
ፖለቲካ እና ወቅታዊ 

አልሸባብ በድህረ-ፎርማጆ ሶማሊያ እና ለኢትዮጵያና 
ለቀጠናው ስጋቶችና ተስፋዎች

በፍቃዱ ቦጋለ

ፀሀፊው በኢፌዲሪ የውጭ ጉዳይ ኢንስቲትዩት የዓለም-አቀፍ 
ግንኙነትና ዲፕሎማሲ ጉዳዮች ተመራማሪ ሲሆኑ ፅሁፉ 
የተጠቀሰው ሀሳብ ሙሉ በሙሉ የፀሀፊው እንጂ የውጭ 
ጉዳይ ኢንስቲትዩትን ሆነ ሌላ የትኛውንም ተቋም ሆነ ግለሰብ 
አይወክልም።

1. መግቢያ 
አልሸባብ እ.እ.አ በ2011 በአፍሪካ ህብረት 

ጥምር ጦር ከሞቃዲሾ የተባረረ ቢሆንም አሁንም 
ሰፊ ግዛት በተለይም በማዕከላዊ እና በደቡባዊ 
ሶማሊያ ይቆጣጠራል። ቡድኑ ከቅርብ ዓመታት 
ወዲህ አጥፍቶ-መጥፋት፤ ድንገተኛ ደፈጣ የመሳሰሉ 
ዘዴዎችን በመጠቀም የሚያደርሳቸው የሽብር 
ጥቃቶች እየጨመሩ ይገኛሉ። የእነዚህ ጥቃቶች ዋነኛ 
ኢላማዎች የሶማሊያ ፌደራል መንግሥትና የራስ ገዝ 
ክልሎች ባለስልጣናት እንዲሁም በአገሪቱ የተሰማሩ 
የውጭ አገራት ወታደሮች ናቸው። 

ለምሳሌ እ.እ.አ ግንቦት 4 ቀን 2022 በአፍሪካ 
ህብረት ሰላም አስከባሪ ጦር ካምፕ ላይ ቡድኑ 
ባደረሰው ጥቃት ቢያንስ 10 የቡሩንዲ ወታደሮች 
የተገደሉ ሲሆን 25 ደግሞ ቆስለዋል። በአልሸባብ 
የሽብር ጥቃቶች የብዙ ሰው ሕይወት ከመቀጠፉ 
በተጨማሪ በአገሪቱ ሰላምና መረጋጋት፤ ሰብአዊ ሁኔታ 
ብሎም ኢኮኖሚ ላይ ቡድኑ የሚያደርሰው ተጽኖ 
እንደቀጠለ ነው። የተባበሩት መንግሥታት ድርጅት 
(የተ.መ.ድ) መረጃዎች እንደሚያሳዩት አልሸባብ 
በወር እስከ 10 ሚሊዮን ዶላር ገቢ የሚሰበስብ ሲሆን 
በአሁን ጊዜ ከ12 ሺ  በላይ ተዋጊዎችን በመያዝ ትልቁ፤ 
ሀብታሙ እና አደገኛው የአልቃይዳ ተጣማሪ ለመባል 
በቅቷል።  

ሶማሊያ በዚህ ሁኔታ ውስጥ ሆና እ.እ.አ ግንቦት 
15 ቀን 2022 በተደረገው ፕሬዚዳንታዊ ምርጫ 
መሀመድ አብዱላሂ መሀመድ (ፎርማጆ) በሀሴን 
ሼክ መሀመድ ተተክተዋል። አልሸባብን መዋጋት 
ከአዲሱ ፕሬዚዳንት ዋነኛ ፈተናዎች አንዱ ሲሆን 
የቡድኑ ተጽኖ ከአገሪቱ አልፎ በአፍሪካ ቀንድ እና 
ባሻገር ተጠናክሮ ሊቀጥል እንደሚችል ተንታኞች 
ይገልጻሉ። ለመሆኑ ከአልሸባብ አሁናዊ ሁኔታ ጋር 
በተያያዘ ያሉ ዋና ዋና ስጋቶች ምንድናቸው? የቡድኑ 
በአንጻራዊነት ዳግም መጠናከር ምን ተስፋና ዕድል ይዞ  
ይመጣል?  

2. ስጋቶች
የተለያዩ አካላት በሶማሊያ ያለውን የአክራሪዎች 

እንቅስቃሴ ለማምከን ጥረቶችን አድርገዋል፣ 
እያደረጉም ነው። ይሁንና አሁንም እንደ አልሸባብ ያሉ 
ቡድኖች በአገሪቱ በስፋት የሚንቀሳቀሱ ሲሆን ይህም 
ለሶማሊያ፤ ለጎረቤት አገራት ብሎም ለአለም-አቀፉ 
ማህበረሰብ ዘርፈ-ብዙ ስጋቶችን ያስከትላል። አንደኛ 
ቡድኑ አሁንም አቅም አለው በሚል ቀላል የማይባል 
የሶማሊያ ዜጋ (በተለይም ወጣቱ) ሆነ ከሌሎች 
አገራት ጂሀድስቶች ቡድኑን ለመቀላቀል ሳቢ ምክንያት 
ሊሆናቸው ይችላል። ይህም አዲሱ የፕሬዚዳንት ሀሴን 
ሼክ መሀመድ መንግሥት በጦርነት የደቀቀችውን 
ሶማሊያ የማረጋጋት ስራዎች ፈታኝ የሚያደርገው 
ይሆናል። 

ሁለተኛ በቀጠናው አገራት ላይ የደህንነት፤ 
ኢኮኖሚያዊና ፖለቲካዊ ተጽኖዎችን ያሳድራል። 
በተለይም ቡድኑ ለዓመታት በቀጥታና በተዘዋዋሪ 
የተለያዩ ህገ-ወጥ ኢኮኖሚያዊ እንቅስቃሴዎችን ለጦር 
መሳሪያ ግዥ፤ ለተዋጊዎች ክፍያና ለሌሎች ሽብር 
ተግባራት የገቢ ምንጭ አድርጎ በስፋት ሲጠቀም 
የነበረ ሲሆን በሚቆጣጠራቸው አካባቢዎች አሁንም 
አጠናክሮ ቀጥሏል። 

የቡድኑ ኢኮኖሚያዊ ብሎም ወታደራዊና 
ፖለቲካዊ ተጽኖ እየሰፋ ሲሄድ መሰል ህገ-ወጥ 
ተግባራት ሊስፋፉና የሶማሊያን እና የቀጠናውን 
መረጋጋት ሊያናጉ ይችላሉ። በተለይም በምስራቅ እና 
ደቡብ ምስራቅ የአገራችን አካባቢዎች እና በሰሜን 
ኬንያ የፀጥታ ስጋት (ለምሳሌ ህገ-ውጥ የጦር መሳሪያ 

ሞቃዲሾን ከአሸባሪዎች መጠበቅ ከመጀመሪያዎቹ 
የፕሬዚዳንትነት ስራዎች አንዱ መሆኑን ጠቅሰው 
ለዚህም ስኬታቸው የሌሎችን ድጋፍና ትብብር 
እንደሚጠይቁ ብሎም ፍላጎት ካላቸው ሁሉ ጋር አብሮ 
መሥራት እንደሚፈልጉ ገልጸዋል።     

ሁለተኛ የአልሸባብ ወቅታዊ ሁኔታ በኢትዮጵያ 
እና በምዕራብ አገራት (በተለይም ከአሜሪካ 
ጋር) የተጀመረው ዲፕሎማሲያዊ መልሶ-ቅርርብ 
እንዲጠናከር የራሱን አስተዋጾ ሊያደርግ ይችላል። 
ለብዙ ዓመታት በሶማሊያ አክራሪነትንና የሽብር 
ቡድኖችን መዋጋት በኢትዮጵያ እና በአሜሪካ መካከል 
ከነበሩት ዋነኛ የትብብር መስኮች አንዱ ነበረ። ይሁንና 
በሁለቱ አገራት መካከል ያለው ግንኙነት ባለፉት 
ጥቂት ዓመታት ተቀዛቅዞ የነበረ ሲሆን በአሁን ወቅት 
የመልሶ-ቅርርብ ስራዎች እየተሰሩ መሆኑ ይታወቃል። 

ኢትዮጵያ በሶማሊያ ካላት ተጠቃሽ የፀረ-
ሽብርና ሰላም ማስከበር ስራዎች አንጻር በሶማሊያ 
ሆነ በአጠቃላይ በአፍሪካ ቀንድ አካባቢ ለሚደረጉ 
ሁለንተናዊ እንቅስቃሴዎች ሚናዋ የጎላ መሆኑ 
በምዕራባዊያን ዘንድ ይታወቃል። ይህም ማለት 
የአልሸባብ ዳግም መጠናከር አሜሪካ ቡድኑ 
ላይ እርምጃዎችን ለመውሰድ እንድትንቀሳቀስ 
ስለሚያደርጋት ኢትዮጵያ እና አሜሪካ በዚህ ረገድ 
ተባብረው ወደ መስራት የሚመጡበት አግባብ 
የመፍጠር ዕድሉ ከፍተኛ ነው። ከዚህ ጋር በተያያዘ 
እ.እ.አ ከታህሳስ 2020 በኋላ አሜሪካ በሶማሊያ እግረኛ 
ወታደሮቿን ዳግም ለማስፈር እ.እ.አ ግንቦት 2022 
ላይ መወሰኗ አገሪቱ ከሀሰን ሼክ መሀመድ መንግሥት 
ጋር በፀጥታ ዙሪያ በተሻለ ሁኔታ ተባብረው መስራት 
ይቻላል የሚል ዕምነት እንዳላት ማሳያ ነው። 

ሶስተኛ የአፍሪካ ቀንድ ካለው ጂኦ-ስትራቴጂያዊ 
ጠቀሜታና በአካባቢው እየተስተዋለ ካለው የብዙ 
አገራት ፉክክር አንጻር የአልሸባብ በአንጻራዊነት ዳግም 
መጠናከር ለሶማሊያ ብሎም ለቀጠናው የሚሰጠው 
የለጋሽ አገራት እና አህጉራዊና ዓለም አቀፍ ተቋማት 
ትኩረት እንዲጨምር ሊያደርግ ይችላል። ለምሳሌ 
መላው የድርጅቱ ተቋማት ከአዲሱ የሶማሊያ 
መንግሥት ጋር በጋራ ግቦች ዙሪያ አብሮ ለመስራት 
በጣም ዝግጁ መሆናቸውን የተ.መ.ድ ዋና ፀሃፊ ልዩ 
ተወካይና የሶማሊያ ተልዕኮ ኃላፊ እ.እ.አ ግንቦት 23 
ቀን 2022 ለፀጥታው ምክር ቤት ባቀረቡት ሪፖርት 
ገልጸዋል። 

በተጨማሪም አለም ባንክ እና የአለም የገንዘብ 
ድርጅት ለአዲሱ የሶማሊያ መንግሥት ድጋፎችን 
አጠናክሮ የመቀጠል እንቅስቃሴዎችን ማሳየታቸው 
ሌላው ሊጠቀስ የሚችል ሁነት ነው። እነዚህ ሁነቶች 
በሶማሊያ ካለው የፀጥታና ኢኮኖሚያዊ ሁኔታ 
ጋር በተያያዘ ያለውን ሰብአዊ ቀውስ ለመከላከል 
ከመርዳቱም በላይ የፀጥታ እና ሌሎች መንግሥታዊ 
ተቋማትን የመገንባት ስራዎችን የሚያጠናክር 
ይሆናል።      

4. ማጠቃለያ
በሶማሊያ እየተስተዋለ ያለው የአልሸባብ ዳግም 

የማንሰራራት አዝማሚያ ለአገሪቱ፤ ለኢትዮጵያ ሆነ 
ለቀጠናው ስጋቶችንና ዕድሎችን ይዟል። አገራችን 
ከብሔራዊ ጥቅሟ አንጻር ስጋቶችን ቢያንስ ለመቀነስ 
እና ተስፋዎችንና ዕድሎችን ለማስፋትና ለመጠቀም 
ዘርፈ-ብዙ ስራዎችን መስራት ይጠበቅባታል። 
በተለይም የድንበር አካባቢ ቁጥጥሮችን ጨምሮ 
የአገር ውስጥ የሰላምና ደህንነት ስራዎችን ማጠናከር፤ 
ከጎረቤቶቻችን በተለይም ከሱዳን እና ከኤርትርያ 
ጋር ያለንን ግንኙነት ማጠናከር፤ ከኬንያ፣ ዩጋንዳ፣ 
ቡሩንዲ እንዲሁም አሜሪካ ጋር ተቀራርቦ መስራትና 
ቡድኑን በጋራ መዋጋት አማራጭ የሌለው መፍትሄ 
መሆኑን በተጠናከረና ተከታታይነት ባለው መልኩ 
ማስገንዘብ፤ የተለያዩ ተቋማት ከሶማሊያ ላይ 
ትኩረታቸውን እንዳያነሱ ወይም እንዳይቀንሱ ጠንካራ 
ዲፕሎማሲያዊና ፖለቲካዊ ስራዎችን አጠናክሮ 
መስራት ያስፈልጋል።  

ሌላው ሊጠቀስ የሚችለው ስጋት  
አሁን ካለው የአገራችን ውስጣዊ ሁኔታ አንጻር 

አንዳንድ አገራት አልሸባብን ተልዕኮ ፈጻሚ አድርጎ 
ሊጠቀሙብን የሚችሉ መሆኑ ነው። በተለይም 
የህዳሴው ግድብ ድርድር የሚፈለገውን ያህል 
ውጤት ያላመጣ መሆኑ እንዲሁም በአገራችን 

ብሔራዊ ውይይት ለማካሄድ ዝግጅቶች እየተደረጉ 
መሆኑና በሰሜን ኢትዮጵያ የነበረውን ጦርነት 
በድርድር ለመቋጨት ጥረቶች መጀመራቸው 

ያላስደሰታቸው አካላት በፌደራሉ መንግሥታችን 
ላይ ተጽኖ ለማሳደር በሶማሊያ ያለውን 

የአክራሪዎች ሁኔታ በተለያየ አኳኋን  
እንደ ምቹ አጋጣሚ ሊጠቀሙ ይችላሉ

ዝውውር፤ የሽብር ጥቃት) እንዲሁም ኢኮኖሚያዊ 
ተጽዕኖዎች (ለምሳሌ የኮንትሮባንድ ንግድ፤ በፀጥታ 
ስጋት የተለያዩ ኢኮኖሚያዊ እንቅስቃሴዎች መቀነስ) 
እንዲስፋፋ ሊያደርግ ይችላል።  

ሶስተኛ ለሶማሊያ ሰላምና መረጋጋት የተለያየ 
አስተዋጾ በሚያደርጉ አካላት ዘንድ ተስፋ መቁረጥና 
ድጋፎቻቸውን መቀነስ ሊያስከትል ይችላል። ለምሳሌ 
በያዝነው 2022 ለሶማሊያ ከሚያስፈልገው 1.5 
ቢሊዮን ዶላር ውስጥ እስከ አሁን ከለጋሾች የተገኘው 
ከ30 በመቶ በታች መሆኑን የተ.መ.ድ ሰብአዊ ጉዳዮች 
ማስተባበሪያ ቢሮ አሳውቋል። በተያያዘ በአገሪቱ 
ያለውን የአፍሪካ ህብረት ጦር ቆይታን በተመለከተ 
እ.እ.አ ከ2021 አጋማሽ ጀምሮ ለብዙ ወራት በተለያዩ 
አገራትና ተቋማት መካከል አለመግባባቶችና ክርክሮች 
ነበሩ። 

በተለይም የዓለም ፖለቲካዊ-ኢኮኖሚያዊ ትኩረት 
በአሁን ወቅት ከዩኩሬን-ራሽያ ጦርነት ጋር እጅግ 
መያያዙ እና ለዓመታት ብዙ የገንዘብና ሌሎች ድጋፎች 
ቢደረጉም ሶማሊያ ውስጥ ከተወሰነ መሻሻል ውጪ 
የአክራሪዎችን ተጽኖ ሊቋቋሙ የሚችሉ ጠንካሪ 
የፀጥታ ተቋማትን መገንባት አለመቻሉ ተጠቃሽ 
ምክንያቶች ሊሆኑ ይችላሉ። በዚህም አገራትና 
ተቋማት ለሶማሊያ ሰላምና መረጋጋት ስራዎች ቀጥታ 
ገንዘብና ሌሎች ድጋፎች ከመስጠት ድሮንን መጠቀም 
ወደ መሳሰሉ ዘላቂ ውጤት የማያመጡ ስትራቴጂዎች 
ላይ ትኩረት ሊያደርጉ ይችላሉ።

 በተያያዘ የአልሸባብ ጥቃት እየተጠናከረ መምጣት 
ወታደሮቻቸውን ወደ ሶማሊያ የላኩ አንዳንድ አገራት 
የጦራቸውን ቁጥርና የስምሪት ሽፋን እንዲቀንሱ 
ወይም በሙሉ እንዲያስወጡ ሊገፋፋቸው ይችላል። 
ይህም ለአገራችን ትልቅ የብሔራዊ ደህንነት ስጋት 
ምንጭ ሊሆን የሚችል ሲሆን በአገራችን ላይ ቀላል 
የማይባል ወታደራዊና ኢኮኖሚያዊ ተጽኖ ይኖረዋል።  

ሌላው ሊጠቀስ የሚችለው ስጋት አሁን ካለው 

የአገራችን ውስጣዊ ሁኔታ አንጻር አንዳንድ አገራት 
አልሸባብን ተልዕኮ ፈጻሚ አድርጎ ሊጠቀሙብን 
የሚችሉ መሆኑ ነው። በተለይም የህዳሴው ግድብ 
ድርድር የሚፈለገውን ያህል ውጤት ያላመጣ መሆኑ 
እንዲሁም በአገራችን ብሔራዊ ውይይት ለማካሄድ 
ዝግጅቶች እየተደረጉ መሆኑና በሰሜን ኢትዮጵያ 
የነበረውን ጦርነት በድርድር ለመቋጨት ጥረቶች 
መጀመራቸው ያላስደሰታቸው አካላት በፌደራሉ 
መንግሥታችን ላይ ተጽኖ ለማሳደር በሶማሊያ ያለውን 
የአክራሪዎች ሁኔታ በተለያየ አኳኋን እንደ ምቹ 
አጋጣሚ ሊጠቀሙ ይችላሉ።                  

3. ተስፋዎችና ዕድሎች
ከላይ በዝርዝር የተጠቀሱ ዋና ዋና ስጋቶች እንዳሉ 

ሆነው በሶማሊያ ካለው የአክራሪዎች በተለይም 
ከአልሸባብ እንቅስቃሴ ጋር በተያያዘ ተስፋዎችና 
ዕድሎችም አሉ። አንደኛ ሁኔታው በአፍሪካ ቀንድ 
አካባቢ ቀጠናዊ ትብብር እንዲጠናከር በር ሊከፍት 
ይችላል። አልሸባብ ለኢትዮጵያ፤ ለኬንያ፤ ለጂቡቲ 
ብሎም ለዩጋንዳ ቀጥተኛ የብሔራዊ ደህንነት ስጋት 
ነው። እነዚህ አገራት ቁጥሩ፤ ዓይነቱና መጠኑ ይለያይ 
እንጂ በቡድኑ የጥፋት በትር አርፎባቸዋል። ስለዚህ 
በአሁን ወቅት የአልሸባብ በአንጻራዊነት ዳግም 
መጠናከር እነዚህ አገራት ቡድኑ የሚጋርጠውን አደጋ 
ለመመከት እንዲተባበሩ የማነሳሳት ዕድሉ ከፍተኛ 
ነው። 

በዚህ ረገድ ሊጠቀስ የሚችለው ሁነት 
እ.እ.አ ሰኔ 9 ቀን 2022 በሞቃዲሾ በተካሄደው 
የፕሬዚዳንት ሀሴን ሼክ መሀመድ በዓለ ሲመት ላይ 
ጠቅላይ ሚኒስትር ዶ/ር ዐቢይ አሕመድን ጨምሮ 
የቀጠናው አገራት መሪዎች በአንድ ላይ መገኘታቸው 
ነው። ደህንነትን ማዕከል አድርጎ ሊፈጠር ወይም 
ሊጠናከር ስለሚችለው ቀጠናዊ ትብብር ፍንጭ 
ደግሞ አዲሱ የሶማሊያ ፕሬዚዳንት በበዓለ ሲመት 
ንግግራቸው ሰጥተዋል። ተመራጩ ፕሬዚዳንት 



በኦሮሚያ ክልል 
ከግብአት አቅርቦት መካከል 

አንዱ ሜካናይዝሽን መጠቀም 
ነው።  ይህም ከበጋ መስኖ 
ልማት ጀምሮ እየተተገበረ 

ይገኛል። ሙሉ ለሙሉ 
ሜካናይዜሽን ሥራ ውስጥ 

ባይገባም በትራክተር የማረሱ 
ሥራ ተጠናክሯል። ከሁለት 
አመት በፊት ቁጥራቸው 

ከ2000 የማይበልጥ 
ትራክተሮች ናቸው የነበሩት፤  
በአሁኑ ጊዜ ግን በቁጥር ወደ 

5000 ከፍ ብሏል

        አዲስ ዘመን   ሰኞ ሐምሌ 25 ቀን 2014 ዓ.ምገጽ 8
ኢኮኖሚ

ግብርና 
ኩታገጠምና ሜካናይዜሽንን ማዕከል ያደረገው  

የግብርና ሥራ በኦሮሚያና ደቡብ
ለምለም መንግሥቱ

አርሶ አደሩ ወገቡን ጠበቅ አድርጎ የመኸር የግብርና 
ሥራውን በሚያከናውንበት በዚህ ወቅት በግብአት 
አቅርቦት፣ በሙያዊ ድጋፍና በመሳሰሉት ከጎኑ የሚሆን 
ያስፈልገዋል። ድጋፉ ማዳበሪያና የተለያዩ ግብአቶችን 
በማቅረብ ብቻ ሳይወሰን የግብርና ሥራውን ለማዘመን 
የሚያግዙ እንቅስቃሴዎች ማካተት  ይኖርበታል።

በተለይም በሰሜኑ የኢትዮጵያ ክፍል ባጋጠመው 
ጦርነት፣ በኦሮሚያና ሶማሌ ክልል በተከሰተው ድርቅና 
በደቡብና በሌሎችም አካባቢዎች የበልግ ወቅት ዝናብ 
አለመጣልን ተከትሎ በግብርና ስራው ላይ የተከሰቱ 
ችግሮችን በመፍታት በኩልም ራሳቸውን የቻሉ ድጋፍ እና 
ክትትል የማድረግ ስራዎች በሚያስፈልጉበት ወቅት ላይ 
እንገኛለን። 

 በተጠቀሱት ችግሮች በግብርናው ዘርፍ የታዩ 
የምርት ጉድለቶችን በሚያካክስ መልኩ በርብርብ መስራት 
ይጠበቃል። በአጠቃላይ በአገራዊ የኢኮኖሚ እድገት ላይ 
ከፍተኛ ደርሻ ያለውን  የግብርና ዘርፍ በክትትልና ድጋፍ 
በማጠናከር በዚህ የመኸር ወቅት ሥራዎች እንዴት 
እየተከናወኑ ስለመሆናቸው ባለፈው ሳምንት የአማራና 
ቤኒሻንጉል ጉሙዝ ክልሎችን የክትትልና ድጋፍ ስራዎች 
ማስቃኘታችን ይታወሳል፤ በዛሬው የግብርና አምዳችን 
ደግሞ የኦሮሚያና የደቡብ ክልሎችን እንቅስቃሴ  
እንቃኛለን።

ኦሮሚያ
የኦሮሚያ ክልል ግብርና ቢሮ ምክትል ኃላፊ አቶ 

ጌቱ ገመቹ እንደገለጹት፤ ቢሮው የመኸር እርሻ ሥራውን 
ከዝግጅት ምዕራፍ ጀምሮ ክትትልና ድጋፉን ባለማቋረጥ 
እየሰራ ይገኛል። በተለይም ኩታገጠም (ክላስተር) 
የአስተራረስ ዘዴ በቅድመ ዝግጅት ወቅት ትኩረት 
በመሰጠቱ ክልሉ በዚህ የመኸር ምርት ዘመን ወደ ስድስት 
ነጥብ ሶስት ሚሊየን ሄክታር መሬት ለማረስ ከያዘው ዕቅድ 
ውስጥ 75 በመቶ ወይም ወደ አራት ሚሊየን ሄክታሩን 
በክላስተር ለማከናወን እየሰራ ይገኛል።

በክልሉ በበልግ ወቅት ዝናቡ ዘግይቶ በመግባቱና 
ፈጥኖም በመውጣቱ በበልግ የተስተጓጎለው የግብርና 
ሥራ በዚህ የመኸር ወቅት የማካካስ ሥራንም ታሳቢ 
በማድረግ ነው ወደ ተግባራዊ እንቅስቃሴ የተገባው 
ይላሉ አቶ ጌቱ። ለዘር የተዘጋጀው መሬት በዘር  እየተሸፈነ 
ይገኛል። ከሶስት ነጥብ ስምንት ሚሊየን ሄክታር መሬት 
በላይ በተለያየ የሰብል ዘር ተሸፍኗል። ወቅታዊው የዝናብ 
ሽርጭትም ለግብርና ሥራው ተስማሚ ሆኖ በመገኘቱ 
ከክልሉ ባሌ፣ ቦረና እና ጉጂ ዞኖች በስተቀር ሁሉም ዞኖች 
ይህን  የዝናብ ስርጭት በመጠቀም የግብርና ሥራቸውን 
እያከናወኑ ይገኛሉ።

በሰሜኑ የኢትዮጵያ ክፍል ካጋጠመው ጦርነት ጋር 
ተያይዞ በአገሪቱ በተፈጠረው አለመረጋጋትና በአንዳንድ 
የክልሉ አካባቢዎችም የተከሰተው ድርቅ፣ የውጭ ምንዛሪ 
እጥረት፣ ከዓለም ሁኔታ ጋርም ተያይዞ በዩክሬይንና ሩሲያ 
መካከል ጦርነት የተከሰተውን  ጦርነት ተከትሎ የግብርና 
ግብአቶች ዋጋ ማሻቀብ፣ ሌሎችም ተያያዥ ክስተቶች 
በክልሉ የግብርና እንቅስቃሴና ምርትና ምርታማነት 
ዕድገት ላይ አሉታዊ ተጽእኖ ማሳደራቸው እንደማይቀር 
ምክትል የቢሮ ሃላፊው ይጠቁማሉ።

አሁንም የክልሉ የተወሰኑ አካባቢዎች በፀጥታና 
ባለመረጋጋት ስጋቶች ውስጥ መገኘታቸውን ጠቅሰው፣ 
ለግብርና ሥራ አስቸጋሪ በሆኑት ምዕራብ ወለጋ፣ ቄለም 
ወለጋ፣ ሆሮጉዱሩ ወለጋ፣ ምሥራቅ ወለጋ እንዲሁም ጉጂና 
ምዕራብ ጉጂ እንዲሁም የእርስበርስ ግጭት ባለባቸው 
የቤንሻንጉል ጉሙዝ ድንበሮችና ተፈናቃይ ዜጎች 
በሰፈሩባቸው አካባቢዎች የምርት መጠን እንደሚቀንስ 
ይገመታል ይላሉ። 

አካባቢዎቹ ችግር ቢኖርባቸውም ገፍቶ 
እየተሰራባቸው መሆኑንም ነው የተናገሩት። እንደ እሳቸው 
ገለጻ፤ የቅድመ ዝግጅት ሥራው የፀጥታ ችግር ያለባቸውን 
አካባቢዎችንም ታሳቢ ያደረገ ነው። በአካባቢዎቹ የዞንና 
የወረዳ አመራሮችና ባለሙያዎች አማካኝነት አስፈላጊው 
ሁሉ ለአርሶ አደሩ ቀርቦ የግብርና ሥራው እንዲከናወን 
እየተደረገ ነው።

በተከሰቱት ችግሮች ሳቢያ ክትትልና ድጋፉ ከሌሎች 
የክልሉ ዞኖችና ወረዳዎች እኩል እንዳልሆነም ጠቅሰው፣ 

በአካባቢው የሚገኙት ባለሙያዎችና አመራሮች 
በሚችሉት ርብርብ እያደረጉ ነው ይላሉ። እኩል 
ምርትና ምርታማነትን ለማሳደግ እንቅስቃሴ ሲደረግ፤ 
በቅድመ ዝግጅት ሥራው ላይ ክፍተቶችን በመለየት 
ውጤታማ ሊያደርጉ በሚችሉ ሥራዎች ላይ ትኩረት 
አድርጎ መንቀሳቀስም ሌላው አቅጣጫ በመሆኑ ስጋቱን 
ለመቀነስ ጥረት መደረጉን ነው ያመለከቱት። የክላስተር 
የግብርና ዘዴን በማጠናከር ክፍተቱን ለመሙላት ጥረት 
እየተደረገ መሆኑንም ጠቅሰው፣ በዚህ ረገድም ወደ 
ሥራው ከመገባቱ በፊት ለባለሙያዎች ተገቢው ስልጠና 
ተሰጥቷል ብለዋል። 

እንደ እሳቸው ገለጻ፤ በአየር ንብረት መዛባት 
ምክንያት ድርቅ ያጠቃቸው አካባቢዎችን በተመለከተ፤ 
በየአካባቢው የሚገኙ ዩኒቨርሲቲዎች፣ የምርምር 
ተቋማት፣ ግብረሰናይ ድርጅቶች ምርጥ ዘርና ማዳበሪያ  
በመግዛትና የተለያዩ ድጋፎችን በማድረግ የተጠናከረ 
እንቅስቃሴ ተደርጓል። ለአብነትም መደወላቡ ዩኒቨርሲቲ 
ባሌ በድርቅ የተጎዱ ቆላማው አካባቢዎች ላይ፣ ኦዳቡልቱ 
ዩኒቨርሲቲ ምዕራብ ሐረርጌ ላይ፣ ቡሌሆራ ቦሮናና ጉጂ 
ዞኖች ላይ፣ ሐሮማያና ሌሎችም ዩኒቨርሲቲዎች ከፍተኛ 
ድጋፍ አድርገዋል። በተጨማሪም የክልሉ የወጣቶች ሊግ 
ተደራጅቶ በማገዝ ያደረገው እንቅስቃሴ የአርሶአደሩን 
የዘር አቅርቦት ችግር ለመፍታት የተደረገ ርብርብ አንዱ 
ማሳያ ነው።

የግብርና ግብአት አቅርቦትን በተመለከተ አቶ 
ጌቱ እንደገለጹት በምርት ዘመኑ ወደ ስምንት ነጥብ 
አራት ሚሊየን ኩንታል ማዳበሪያ ለማቅረብ ዕቅድ 
ቢያዝም፣ የግዥው ዋጋ በመናሩ በእቅዱ ልክ ማግኘት 
አልተቻለም፤ እንዲያም ሆኖ ግን ቀደም ሲል ከነበረ 
ክምችትና አርሶአደሩ ካዘጋጀው ወደ 46ሚሊየን ሜትሪክ 
ቶን ማዳበሪያ ጋር ተደራሽነትን ለማጣጣም በመሞከሩ 
በአቅርቦቱ ላይ ሊኖር ይችላል የተባለው ክፍተት 
እንደተሰጋው አልሆነም። ዋጋውንም ቢሆን መንግሥት 
ድጎማ በማድረግ አረጋግቷል።

አርሶ አደሩም በራሱ ምርጥ ዘር የማዘጋጀት ባህል 
በማዳበሩ የነበረውን የበቆሎ ምርጥ ዘር በአገር በቀል 
ምርጥ ዘር አቅራቢዎች በኩል አንዲቀርብ በማድረግ 
ክፍተቱን ለመሙላት ተሞክሯል። አርሶ አደሩም በራሱ 
ምርጥ ዘር የማዘጋጀት ባህል በማዳበሩ በአቅርቦቱ ላይ 
በክፍተት የሚነሳ ነገር አላጋጠመም። 

 በአጠቃላይ በማዳበሪያ አና ምርጥ ዘር አቅርቦት ላይ 
መንግሥት ጣልቃ ገብቶ በማገዝ እየሰራ በመሆኑ አርሶ 
አደሩ በዚህ በኩል ችግር ይገጥመዋል የሚል እምነት 
ባይኖርም፣ ዩሪያን በዘር ወቅትና ከዘር በኋላ የመጠቀም 
ሁኔታ ስላለ ምናልባት በዚህ በኩል እጥረት እንደሚገጥም 
ግምት አለ። ይህንንም ቢሆን፣ከህብረት ሥራ ማህበራት 
ጋር በመሆን ተደራሽ ለማድረግ ጥረት እየተደረገ ነው።

ክልሉ በተለያየ መንገድ ምርትና ምርታማነት 
እንዲጨምር እየሰራ መሆኑን አቶ ጌቱ ጠቁመዋል። 
ደቡብ ምራብ ኦሮሚያ፣ ወለጋ፣ ቡኖበደሌ አካባቢዎች 
በክላስተር የአስተራረስ ዘዴ በቆሎ በስፋት ተዘርቶ በጥሩ 
ሁኔታ ላይ እንደሚገኝ ጠቅሰው፣ እነዚህ አካባቢዎች 
በፀጥታ ስጋት ውስጥ ሆነው ውጤቱ እንደተገኘም ነው 
ያስታወቁት። 

‹‹ከግብአት አቅርቦት መካከል አንዱ ሜካናይዜሽን 
መጠቀም ነው።›› ያሉት አቶ ጌቱ፣  ይህም ከበጋ መስኖ 
ልማት ጀምሮ እየተተገበረ ይገኛል ይላሉ። ሙሉ ለሙሉ 
ሜካናይዜሽን ሥራ ውስጥ ባይገባም በትራክተር የማረሱ 
ሥራ ተጠናክሯል ሲሉም ይገልጻሉ። ከሁለት አመት 
በፊት ቁጥራቸው ከ2000 የማይበልጥ ትራክተሮች ናቸው 
የነበሩት፤  በአሁኑ ጊዜ ግን በቁጥር ወደ 5000 ከፍ ብሏል 
ሲሉ አብራርተዋል። 

የምርት መቀነስን ለማስቀረት በምርት መሰብሰብና 
መውቃት ወቅትም ኮምባይነሮች ጥቅም ላይ እንዲውሉ 
እንደሚደረግ ጠቁመዋል። የአንዱ ዞን ከሌላው የተለያየ 
የምርት መጠን እንዳይፈጠር ሜካናይዜሽንን ማጠናከር 
ይገባል›› ሲሉን አስረድተዋል። የክልሉ በዚህ ጥረቱም 
በምርት ዘመኑ ወደ 205 ሚሊየን ኩንታል ምርት 
ለማምረት የያዘውን እቅድ ለማሳካት እንደሆነ ገልጸዋል።

ደቡብ
የደቡብ ክልልም በዚህ የመኸር የግብርና ሥራ ዋና 

ዋና በሆኑ የሰብል ልማቶች ወደ አንድ ነጥብ ሁለት 
ሚሊየን ሄክታር መሬት በዘር በመሸፈን 56ነጥብ8 
ሚሊየን ኩንታል ምርት ለመሰብሰብ አቅዶ እየሰራ 
መሆኑን የደቡብ ክልል ግብርና ቢሮ ኃላፊ አማካሪና 
የእርሻ ልማት ዘርፍ ተወካይ አቶ ዓለምይርጋ ወልደስላሴ 
ይገልጻሉ። በጋው በመራዘሙ በወቅቱ ሊከናወን የነበረው 
የግብርና ሥራ የሚፈለገውን ያህል እንዳልሆነ ጠቅሰው፣  
ይህንንም በዚህ የመኸር መደበኛ የእርሻ ሥራ ለማካካስ 
በቅድመ እቅድ ዝግጅቱ ላይ ትኩረት ተሰጥቶ እየተሰራ 
እንደሆነ አመልክተዋል።

አቶ ዓለምይርጋ  እንዳሉት፤ በበጋው መራዘም በበልግ 
ወቅት በዘር ያልተሸፈኑና ያልታረሱ የእርሻ መሬቶችን 
ጭምር በመለየት የመኸር ግብርና ስራው እቅድ አካል 
ተደርጎ እየተሰራ ነው። በበልግ ወቅት ከክልሉ አመታዊ 
እርሻ 50 በመቶው ድርሻ ያለው ወይንም ከአንድ ሚሊየን 
ሄክታር መሬት በላይ በበልግ ይሸፈን ነበር። የበጋው 
መራዘም በበልግ የግብርና ሥራው ላይ ተጽዕኖ አሳድሯል። 
በአንዳንድ አካባቢዎች ዘርም አልተከናወነም። የተወሰኑት 
ደግሞ ከዘር በኋላ ዝናብ በመጥፋቱ በሰብል ላይ ጉዳት 
ደርሷል።

እስካሁን በተከናወነው ሥራም 53 በመቶ ማሳ 
ታርሶ ከ80 ሺ ሄክታር መሬት በላይ በዘር ተሸፍኗል። 
ከአጠቃላይ ዕቅድ ውስጥም 458ሺ ሄክታር መሬት 
የሚሆነው በኩታ ገጠም (ክላስተር) ዘዴ በመጠቀም ነው 
ቅድመ እቅዱን ለማሳካት ጥረት እየተደረገ ያለው። 

በትራክተር አጠቃቀም ላይም በተመሳሳይ ጥረቶች 
ተጠናክረዋል ያሉት አቶ አለምይርጋ፣  በመስኖ፣ በበልግና 
በመኸር ከ1200 በላይ ትራክተሮች በግዥና በኪራይ 
ጥቅም ላይ እንዲውሉ ተደርጓል ሲሉ ያብራራሉ። በዚህ 
የመኸር ወቅትም 288ሺ ሄክታር መሬት በትራክተር 
ለማረስ ነው የታቀደው።ለኩታገጠምና ለሜካናይዜሽን 
ልዩ ትኩረት ተሰጥቷል። 

ተወካዩ ከግብአት አቅርቦት አንጻርም እንዳስረዱት፤ 
ከ650ሺ ኩንታል በላይ የአፈር ማዳበሪያ በመሰራጨት 
ሂደት ላይ ሲሆን፣ ግብአቱን በዞን፣ በወረዳና በቀበሌ 
ውስጥ ዳሰሳ በማድረግ አቅርቦቱ በሌለባቸው አካባቢዎች 
እንዲዳረስ በማድረግ ክፍተት የመሙላት ሥራ እየተሰራ 
ነው። 

የፌዴራል መንግሥትንም ትብብር በመጠየቅ 
በተቻለ መጠን በውጭ ምንዛሬ እጥረትና በዓለም ዋጋ 
መናር ምክንያት የሚያጋጥም ችግርን ለመፍታት ክልሉ 
ጥረት እያደረገ ነው። ድጋፍና ክትትሉም ሆነ የግብአት 
አቅርቦቱ በተደራጀ ሁኔታ በተመረጡ የሰብል አይነቶች 
ላይ ትኩረት እንዲያደርግ በቅድመ እቅዱ የተቀመጠ 
ሲሆን፣ በዚሁ መሠረትም በመኸሩ ዋና በተባሉ ስንዴ፣ 
ጤፍ፣ ገብስ፣ ቦለቄ፣ በቆሎ በመሳሰሉት የአዝርእት 
ሰብሎችና ስድስት የአትክልት የዘር አይነቶች ትኩረት 
ተደርጎ እየተሰራ ነው።

ተወካዩ የዝናብ ስርጭቱንም በተመለከተ ሲያብራሩ፤  
ይህን መረጃ እስከ ሰጡበት ያለፈው ሳምንት ድረስ 
በነበሩት ቀናት በክልሉ ደቡብ ምሥራቅ የሚገኙ ኮንሶ፣ 
ደራሼና ሌሎችም፣ ደቡብ ኦሞና አማሮ አካባቢዎች 
በስተቀር ሁሉም አካባቢዎች ከበቂ በላይ ዝናብ 
ማግኘታቸውን ጠቅሰው፣ ይህን ተከትሎም የእርሻ 
ሥራው እየፈጠነ መሆኑን ይገልጻሉ። 

እንደ ተወካዩ ገለጻ፤ በበልግ ወቅት ያጋጠመውንም 
ችግር አስመልክተው ተወካዩ እንደገለጹት፤ በክልሉ 
ከአመታዊው እርሻ 50 በመቶው ድርሻ ያለው ወይንም 
ከአንድ ሚሊየን ሄክታር መሬት በላይ በበልግ ይሸፈን 
ነበር። የበጋው መራዘም በበልግ የግብርና ሥራው ላይ 
ተጽዕኖ አሳድሯል። በአንዳንድ አካባቢዎች ዘርም 
አልተከናወነም። የተወሰኑት አካባቢዎች ደግሞ ከዘር 
በኋላ ዝናብ በመጥፋቱ በሰብል ላይ ጉዳት ደርሷል። ይህን 
ጉዳት የሚያያካክስ ተግባር በመኸሩ ወቅት ለማከናወን 
የሚያስችል እቅድ በመኸሩ አቅድ ውስጥ ተካቶ እየተሰራ 
ይገኛል።

አሁንም በክልሉ ደቡብ ምሥራቅ አካባቢዎች ዝናብ 
አለመገኘቱ ጫናውን ከፍ እንዳያደርገው ተወካዩ ስጋት 
አድሮባቸዋል። የእርሻ ሥራውን ለመጀመር የሚያስችል 
የአፈር ማዳበሪያ ቢኖርም በቂ እንዳልሆነም ይጠቁማሉ።  
ጉራጌ ስልጤ፣ ሀዲያና ጠንባሮ አካባቢዎች ማዳበሪያ 
በመጠበቅ ላይ መሆናቸውን ገልጸው፣ ችግሩን ከማእከላዊ 
መንግሥት ጋር ለመፍታት ጥረት እየተደረገ መሆኑን  
ተናግረዋል።

የተፈጥሮ ማዳበሪያን አዘገጃጀትና አጠቃቀም ላይ 
የተፈጠረውን ንቅናቄ በጠንካራነት የጠቀሱት ተወካዩ፣ 
ይህንንም ማዳበሪያ በአነስተኛ ማሳ ላይ በመጠቀም 
የሚያበረታታ ውጤት መታየቱን ይገልጻሉ። 

እንደ አቶ ዓለምይርጋ  ገለጻ፤ በክልሉ ከ400ሺ 
ቶን በላይ የተፈጥሮ ማዳበሪያ ተዘጋጅቷል። ግብአቱ 
በስፋት ካለበት አካባቢ ወደሌለበት አካባቢ በማዳረስ 
ክፍተቱን ለመሙላት ጥረት እየተደረገ ነው። ካለፈው 
በመነሳት በየደረጃው ያለው አመራር በተደራጀ ሁኔታ 
መንቀሳቀሱም እቅዱን ለማሳካት ተስፋ ሰጪ ነገር 
ተፈጥሯል። በአጭር ጊዜ ውስጥ ከ80ሺ ሄክታር መሬት 
በላይ በዘር መሸፈን ተችሏል፤ ይህ የሆነው በጋራ 
በመሰራቱ ነው። በኩታገጠም የግብርና ዘዴ መከናወኑ 
ደግሞ ለእስካሁኑ ውጤታማነት አግዟል። 

ምርት ተሰብስቦ ጎተራ እስኪገባ በመካከል ላይ 
የሚያጋጥሙ ነገሮችን ከወዲሁ መገመት ባይቻልም፣ 
እስካሁን ባለው እንቅስቃሴ ክልሎቹ ዘርፉን በመደገፍ 
እያደረጉ ያለው ጥረት፣ የዝናብ ስርጭቱና በአጠቃላይ 
መንግሥት ለዘርፉ የሰጠው ትኩረት በግብርናው ዘርፍ 
የተያዙ የመኸር ወቅት  እቅዶች ውጤታማ እንደሚሆኑ 
መገመት ያስችላሉ። 

በደቡብ ክልል 
በትራክተር አጠቃቀም ላይም 

ጥረቶች ተጠናክረዋል።  
በመስኖ፣ በበልግና በመኸር 
ከ1200 በላይ ትራክተሮች 
በግዥና በኪራይ ጥቅም 

ላይ እንዲውሉ ተደርጓል። 
በዚህ የመኸር ወቅትም 
288ሺ ሄክታር መሬት 

በትራክተር ለማረስ ታቅዷል። 
ለኩታገጠምና ለሜካናይዜሽን 

ልዩ ትኩረት ተሰጥቷል

ማህበራዊ

አስኳላ 
«ጦርነቱ  ትምህርትቤቶችን ብቻ ሳይሆን ምግብም አሳጥቶናል»

ጽጌረዳ ጫንያለው

ተማሪ አሊ መሀመድ ኡመር ይባላል። የሰባተኛ 
ክፍል ተማሪ ነው። በአፋር ክልል በዳርሳጊታ አንደኛና 
ሁለተኛ ደረጃ ትምህርቤት ይማራል። በትምህርቱ ጎበዝ 
ከሚባሉት ተርታ ይመደባል። ይሁንና ጦርነቱ እርሱንና 
ቤተሰቦችን ብዙ ዋጋ አስከፍሏቸዋል። በተለይም ሕወሓት 
አፋር የገባበትን ጊዜ ማስታወስ ጭምር አይፈልግም። 
ምክንያቱም እርሱ ወደትምህርትቤት በሚመጣበት 
ጊዜ ትምህርትቤቱ በጥይት እየተደበደበ ነበር። ሰምቶ 
የማያውቀውን የመሳርያ ድምጽና የሰዎችን ሰቆቃ 
በመሰማቱ   እንዲበረግግ አድርጎታል። በወቅቱ  ባለበት 
ለተወሰኑ ሰዓታት ደርቆ ቀርቶ እንደነበርም ያስታውሳል። 

ተማሪ አሊ ከሰመመኑ ሲነቃ በቀጥታ ወደ እናቱ 
ነበር እየበረረ የሄደው። ምክንያቱም በድህነት ተቆራምዳ 
እያሳደገችው ያለችው ብቸኛ እናቱ ናት። እናም ከዚህ 
ድምጽና ጩኸት ትሸሽገው ዘንድ ወደእርሷ እሮጠ። 
ነገር ግን በቦታው አላገኛትም ነበር። ምክንያቱም 
የሕወሓት ጦር እዚያም ደርሶ ነበርና ነብሴ አውጪኝ ብላ 
ወደጫካው ሄዳለች። በዚህ ጊዜ የሚያደርገው ጠፋው። 
ብቻውን ሆኖም  ምን ማድረግ እንደሚገባው ግራ ገባው። 
እናም የአገኘውን ሰው ተከትሎ እርሱም ነፍሱን ለመታደግ 
ወደጫካው ሮጠ። 

ወደ ጫካው ቢሄድም  አላገኛትም፤ ወራት ተቆጠሩ፤ 
አሁንም የአሊ እናት የለችም። ገለዋት ይሆንም የሚለው 
ሃሳብ አቃጨለበት። እንደዋዛ ሁለት ወራት አለፉ። በዚያ 
መኖር እንኳን ላልጠነከረ ልጅ ለአዋቂም ያዳግታል። 
ምግብ የለም፤ መተኛም እንዲሁ። የሚጠጣ ውሃም 
ቢሆን አይታሰብም። ገና ባልጠና ጉልበቱ ይህንን 
መቋቋም  አዳጋች ሲሆንበት ተደብቆ  ወደ ከተማ እየወጣ  
የወዳደቀውን ምግብ እያነሳ ይመገብ እንደነበረ ይናገራል።  

በጦርነቱ ወቅት አይደለም ምግብ ልብስ እንኳን 
መቀየር እንዳልቻለ አሊ ይናገራል። ተማሪ አሊ፤ በረሃብ 
ብቻ ሳይሆን በልብስ እጦትም ብዙ ተሰቃይቷል። ከምንም 
በላይ ደግሞ ብዙ ሰዎች ሲሞቱ ማየቱ የበለጠ ጭንቀት 
ፈጥሮበታል።  ትምህርት ቤት የመመለስ ህልምም 
እንዳልነበረው ይናገራል። ምክንያቱ ደግሞ ተደብቆበት 
ከነበረው  ጫካ በሕይወት እወጣለሁ ብሎ አለማመኑ 
ነው። ብዙ ጓደኞቹም በዚያ ቀርተዋል። ከጫካው 
ቢወጡም ለመማር ዝግጁ አልነበሩም። 

ጓደኞቹ በጦርነቱ የተከሰተው ነገር ከአዕምሯቸው 
የሚጠፋ ነገር ስላልሆነላቸው በትምህርትቤቱ አካባቢ 
መድረስን እንደማይፈልጉ የሚገልጸው ተማሪ አሊ፤ 
አንዳንዶች ደግሞ የሚበሉት ጭምር በማጣታቸው 
ትምህርታቸውን አቋርጠው ለእለት ጉርሳቸው የሚሆን 
ሥራ ላይ ተሰማርተዋል። እነርሱንም ቢሆን አሁንም 
ጦርነቱ ዳግመኛ ይመጣል በሚል ስጋት ውስጥ 
ከቷቸዋልና በፍራቻ ውስጥ ሆነው እየተማሩ እንደሆነ 
ይናገራል።  ጦርነቱ ትምህርትቤታቸውን ብቻ ሳይሆን 
ሕይወታቸውን ጭምር ያመሰቃቀለባቸው እንደሆነም 
ያነሳል። 

‹‹ጁንታ በጫካ ሲከተን ራሳችንን ለማትረፍ ብዙ 
ዋጋ ከፍለናል። የተለየናቸውን ቤተሰቦች ጭምር 
ለማግኘት ተቸግረናል›› የሚለው ተማሪው፤ ወደቀያቸው 
ሊመለሱ ሁለት ቀን ሲቀራቸው እናቱን እንዳገኘና ወደ 
ትምህርትቤት ለመመለሱም መምህራንና የእናቱ ጉትጎታ 
ትልቅ ድርሻ እንደነበረው ያነሳል። አሁን ፈተና እየወሰዱ 
ቢሆንም ባላጠናበትና ስጋት ውስጥ ሆኖ ባለበት ሁኔታ 
ስለሚያደርገው ውጤታማ እንደማይሆንም ይገልጻል። 
የመውደቅ አደጋን ሊጋርጥበት እንደሚችልም ያስረዳል። 
ይሁን እንጂ ማንኛውም ውጤት ቢመጣ በጸጋ 
እንደሚቀበለው ይናገራል።  

ሌላው አሊ ያነሳው ነገር ወደፊትም ቢሆን ለመማር 
ብዙ ነገሮች ያስቸግራሉ የሚለውን ነው። ይህም በየቦታው 
የተቀበረው ፈንጅ ጉዳይ  ሲሆን፤ በቅርቡ ሦስት ህጻናት 
መሞታቸውን ነግሮናል። እንደልብ ለመንቀሳቀስ እየፈሩ 
እንዳሉም አጫውቶናል። በተመሳሳይ የአስከሬን መነሳት 
ጉዳይም እንደሚያሳስበው ያነሳል። ጦርነቱ በሁሉም ቦታ 
አስከሬን እንዲያዩ ያደረጋቸው ሲሆን፤ እያነሱ ጭምር 
ቀብረዋል። ነገር ግን አሁንም በየቦታው ሽታ እየፈጠረ 
ይገኛል። እንደውም ቤታቸው ጭምር እንዳያድሩ 
አድርጓቸዋል። ከትምህርትቤት መልስም  ውሏቸውም 
ሆነ አዳራቸው መስኪድ እንደነበር ያወሳል። ከዚያ 

- በአፋር የሚኖሩ ተማሪዎችና መምህራን 

ባሻገር ኃይለኛ ንፋስ በመኖሩ ብዙ ሰዎች እያለቁ ነውም 
ብሏል። ምክንያቱ ደግሞ የወዳደቀው ቆርቆሮ በንፋሱ 
አማካኝነት የብዙዎችን አንገት መቁረጡ ነው። እናም 
የሚመለከታቸው አካላት እነዚህንና መሰል ችግሮቻችንን 
በአፋጣኝ ፈተውልን ቀጣዩን ትምህርት በተረጋጋ ሁኔታ 
እንድንማር ያድርጉን ሲልም መልእክቱን ያስተላልፋል። 

በዚሁ ትምህርትቤት የምታስተምረው መምህርት 
አረጋሽ ኢብራሂም በበኩሏ፤  በዚህ ትምህርቤት 11 
ዓመታትን ስታሳልፍ እንዲህ አይነት መአት የወረደበት 
ጊዜን እንደማታስታውስ ትናገራለች። እንደዚህ አይነት 
ችግር ገጥሟትም አያውቅም። በተለይም ትምህር ቤቱ 
ሞዴል በመሆኑ የተሻሉ ነገሮች ሲቀርቡለትና ተማሪዎችን 
በጥራት ስታስተምር እንጂ እንደዚህ ወላልቆ በድንኳን 
ተማሪዎችን እስከማስተማር የደረሰችበትን ወቅትን 
በፍጹም አታስታውስም።

 መምህራን የትምህርት ጥራቱን ለማሳደግና ትምህርት 
ቤቱም  ሞዴል እንዲሆን ከማስቻል አኳያ ደፋ ሲሉ የቆዩ 
ናቸው። ለዚህም ማሳያው በበረሃ ውስጥ ልምላሜን 
ፈጥረው ቀን ሳይቀር ተማሪዎች እንዲማሩ ማስቻላቸውን 
ነው። በጁንታው ምክንያት ግን ይህ ሥራቸው ሙሉ 
ለሙሉ እንደወደመና የማስተማሪያ ክፍላቸው ጭምር 
እንደተሰባበረ ትገልጻለች። አሁን እያስተማሩ ያሉትም 
በዳስ ውስጥ መሆኑ እጅጉን እንደሚያሳምማት ታነሳለች። 

ጁንታው በትምህርትቤት ውስጥ እያሉ 
እንደደረሰባቸውና ብዙ ስቃይን እንዳበረታባቸው 
የምታስረዳው መምህርት አረጋሽ፤ ጁንታው የተማረ 
ኃይል ያለበት አይመስለኝም ትላለች። በምክንያትነት 
የምታነሳው ደግሞ  የአገር ሀብት ማውደሙን ነው። 
ተማርኩ ከሚል አካል ይህ አይጠበቅም። ነገር ግን 
ሆኖ አይተነዋል። ገና ብዙ እንገነባለን ያልነውን ባዶ 
አድርጎ ዳዴ እንድንል ፈርዶብናል። እናም አገር ከመራና 
አገሩን ከሚወድም ይህ በፍጹም የሚጠበቅ አይደለም። 
ስለሆነም ይህንን ጠላት የሆነ ቡድን ሁሉም በተሰማራበት 
ሙያ በርትቶ በመሥራት ከነበረው በላይ ሰርቶ በማሳየት  
ማሸማቀቅ እንዳለበት ትመክራለች። 

እንደ መምህርት አረጋሽ ገለጻ፤ መምህራን ጠላት 
ካደረገው አንጻር ብዙ ተጎድተዋል። ሕወሓት ሙስሊሙ 
መስገጃ እንዲያጣ፣ መምህራኑ ማስተማሪያ ብቻ ሳይሆን 
መኖሪያ እንዳይኖራቸው ያደረገ ጨካኝ ቡድን ነው። 
ማንኪያ ጭምር አልተወልንም። በዚህም ዛሬ ላይ በብዙ 
መንገድ እንድንፈተን ሆነናል። ቤት ስለሌለን ሁለት 

ሶስት ሆነን ተከራይተን እንድንኖርና ምግብ አብስለን 
የምንመገብበት አሳጥቶናል። ነገር ግን ተስፋ ሳንቆርጥ 
ተማሪዎቻችንን ከታህሳስ ጀምሮ ከያሉበት በመሰብሰብ 
ችግሮቻችንን በጋራ እየመከትን እያስተማርን እንገኛለን። 
እጅም እንደማንሰጥ በብዙ መልኩ አሳይተናል። 
ወደፊትም ይህ ተግባራችን ይቀጥላል። 

መምህርቷ እንደምትለው፤  እኛ የተማርን ነን። 
አገር ወዳድና አዲስ ትውልድ የምንፈጥር ነን። በሆነው 
ነገር ሳንቆዝም እንሰራለን። ይሁን እንጂ እንደማንኛውም 
ማህበረሰብ መምህራንም የችግሩ ሰለባ ናቸውና 
የክልሉ ትምህር ቢሮ፤ ትምህር ሚኒስቴርና የክልሉ 
አስተዳደር እንዲሁም አንዳንድ ረጂ ድርጅቶች ለሌላው 
እንደሚያደርገው ሁሉ ለመምህራንም የቻሉትን 
ሊያደርጉለት ይገባል። 

የዳሳጊታ የመጀመሪያና ሁለተኛ ደረጃ ትምህርት ቤት 
ርዕሰ መምህር ኡመር ኢብራሂም  በበኩላቸው እንዳሉት፤ 
ትምህርት ቤቱ ከክልሉ በተለያየ ጊዜ በሞዴልነት 
የሚመረጥ ነው። ብዙ ሽልማቶችንም አግኝቷል። በቅርቡ 
የተሰጠው የሁለተኛ ደረጃ እድገትም ከዚህ የተነሳ የመጣ 
ነው። ነገር ግን ትምህርት ጠል የሆነው ጁንታ ከሁሉም 
በበለጠ መልኩ ይህንን ትምህርትቤት መርጦ ከባድ 
አደጋ አድርሶበታል። የመማሪያ ክፍሎችን ብቻ ሳይሆን 
የመምህራንን ቤትና ንብረት ጭምር አውድሟል። 
በትምህርትቤቱ የነበሩ ኮንፒውተሮችንና መሰል 
ቁሳቁሶችንም ዘርፏል፤ አቃጥሏልም። 

ጁንታውን ለመታገል ብዙ መምህራን ጥረት 
አድርገዋል። ለዛሬው ዳግም የመማር ሥራም መብቃት 
የተቻለው በተቻለው ሁሉ ደከመኝ ሰለቸኝ ሳይባል 
በመሥራቱ ነው። በተለይም ቤተሰብን አሳምኖና 
ተማሪዎችን አግባብቶ ወደትምህርት ገበታቸው መመለስ 
ትልቅ ጥረትን የጠየቀ ነበር። በዚህም ብዙውን አሳክተናል 
የሚሉት ርዕሰ መምህሩ፤ ጦርነቱ ብዙ ደንቃራዎችን 
እንዳስቀመጠባቸውም አልሸሸጉም። አንዱና ዋነኛው 
የስምንተኛ ክፍል የተማሪዎች ፈተና ነው። በስጋትና 
በውጥረት ውስጥ ሆነው ተማሪዎች እንዲማሩ፤ መምህራን 
እንዲያስተምሩ ሆነዋል። ከዚያም ያሉትን እንዲፈትኑም 
ተገደዋል። በዚህም ይፈተናሉ ተብለው የተጠበቁት 27 
ተማሪዎች ሙሉ ለሙሉ  እንዲፈተኑ ተደርጓል።  

እንደ ትምህርትቤት 306 ተማሪዎች በትምህርት 
ገበታው ላይ ይገኛል ተብሎ ይታመን ነበር። ነገር 
ግን በጦርነቱ ምክንያት ከ150 በላይ ተማሪዎች 

አቋርጠዋል ያሉን አቶ ኡመር፤  ዳግመኛ ትምህርቱ 
ሲጀመር ባለመምጣታቸውና ትምህርቱን በአግባቡ 
ባለመከታተላቸው የማጠቃለያ ፈተና መውሰድ 
አልቻሉም። በዚህም ግባችን እንዳይሳካ አድርጓል። ይሁን 
እንጂ በ2015 ዓ.ም ለሚጀመረው የትምህርት መርሃግብር 
ተማሪዎችን ሙሉ ለሙሉ የመመለስ ሥራ ይሰራል። 
ማለትም በቀጣይ የትምህር ዘመን ቤተሰብን በማማከርና 
ያሉበትን ቦታ በማፈላለግ የስነልቦና ህክምና በመስጠት 
እንዲማሩ እድሉ እንደሚመቻችም አስረድተዋል። 

በትምህርትቤቱ አሁን ሁለተኛ ደረጃ ትምህርት 
ቤት ሊከፈትላቸው በመሆኑ እጅግ ደስተኛ እንደሆኑ 
የሚናገሩት ርእሰ መምህሩ፤ ከዚህ ቀደም ተማሪዎቹ 
ሁለተኛ ደረጃ ትምህርታቸውን ለመከታተል  25 
ኪሎሜትር በእግራቸው ይጓዙ እንደነበር አንስተዋል። 
አሁን የተሰጠው የሁለተኛ ደረጃ ትምህርትቤት የመክፈት 
እድል ይህንን ሁሉ የሚፈታ ብቻ ሳይሆን የማቋረጥ 
ምጣኔን የሚቀንስም ይሆናል ብለዋል። በተጨማሪም 
ተማሪዎች በቅርብ ሆነው ቤተሰቦቻቸውን እንዲያግዙና 
እንዲያጠኑ የሚያደርግ በመሆኑ ለሁሉም የማህበረሰብ 
ክፍል እፎይታን የሚፈጥር እንደሚሆንም ገልጸዋል። 
በተለይ ደግሞ በትምህርት ጥራቱ ላይ የሚኖረው ፋይዳ 
የማይተካ እንደሚሆንም አንስተዋል። 

የአፋር ክልል ትምህርት ቢሮ የሕዝብ ግንኙነት 
ዳሬክተር አቶ አህመድ ሰዲቅ  እንደሚናገሩት፤  እንደ 
ክልል ጦርነቱ የተካሄደባቸው በአራት ዞንና በ22 ወረዳዎች 
ላይ ነው። በዞን አራትና አምስት ላይ ብቻ ከ150ሺህ በላይ 
ተማሪዎች እንዲፈናቀሉ ሆነዋል። ነገር ግን ተማሪዎቹ 
በጦርነት መንፈስ ውስጥ እንዳይቆዩ በየደረሱበት ወረዳ 
ላይ ትምህርታቸውን እንዲቀጥሉ ተደርገዋል። ከጦርነቱ 
በኋላ ተማሪዎቹ ወደቀያቸው ሲመለሱም ቢሆን ብዙ 
ድጋፎችን በማድረግ ትምህርታቸውን እንዲቀጥሉ 
ተደርጓል። ድጋፉ  በጦርነቱ ምክንያት ቤተሰብ 
ለተማሪዎቹ የሚሆን ምንም የትምህርትቤት ቁሳቁስ 
የሚገዛበት ስላልነበረ ወጪውን በመሸፈን ቦርሳን ጨምሮ 
ሌሎች የትምህርት ቁሳቁሶችን እንደየክፍል ደረጃቸው 
እየታየ መሰጠቱን ተናግረዋል። 

ድጋፉ የትምህርት ክፍሎችን አማራጭ ከመፈለግ 
የሚጀመር እንደነበረ የሚያነሱት ዳይሬክተሩ፤ ሙሉ 
ለሙሉ የፈረሱ ክፍሎችን ተማሪዎቹ እንዳይበተኑ 
ለማድረግ ድንኳን በመትከል የሚማሩበት አማራጭ 
ተመቻችቷል። ይህ ተግባር ዞን ሁለት በጁንታው ረጅም 
ጊዜ የተያዘ በመሆኑ ከእርሱ በስተቀር ሁሉም ላይ 
ተዘርግቶ ተማሪዎች በትምህርት ገበታቸው እንዲገኙ 
መደረጉንም ጠቅሰዋል። 

በወረዳው ላይ ብዙ ተማሪዎች እንደተጎዱ ሁሉ 
መምህራንም የችግሩ ገፈት ቀማሽ እደነበሩ ያነሱት 
ዳይሬክተሩ፤ ጦርነቱ ምንም እንዳይኖራቸው አድርጓል። 
ስለዚህም እንደ ትምህርት ቢሮ ብቻ ሳይሆን እንደ 
ክልልም የተቻለውን ሁሉ ለማድረግ ይሰራል።  በተለይም 
ረጂ ድርጅቶች ቢያንስ የቤት ውስጥ ቁሳቁሶችን 
እንዲያሟሉላቸው ከማድረግ አንጻር ሥራዎችን 
ለመከወን ይሞከራል። ይህ ባይሆን እንኳን ሕወሓት 
ለምገባ ሥራ የሚውሉ ቁሳቁሶችን ጭምር አጥፍቶ ነበርና 
መልሶ ለመተካት እንደተሞከረው  ለእነርሱም ቢያንስ 
የእለት ከእለት መጠቀሚያ የሚሆናቸው ነገር እንዲገዛ 
እንደሚደረግ ነግረውናል። 

መምህራን በቁስ መጥፋት ብቻ ሳይሆን በስነልቦናም 
ተጎጂ ሆነዋል። ስለዚህም በስልጠና ራሳቸውን አግዘው 
ሌሎችንም እንዲረዱ ለማድረግ በቢሮ ደረጃ በሁለት 
ዙር 500 መምህራንን እንዲሰለጥኑ ተደርጓል።  አጋዥ 
ድርጅቶች በሰጡት ድጋፍ ደግሞ ሁለተኛ ዙር የተጀመረ 
ሲሆን፤ በዚህም ከ300 በላይ እንዲሰለጥኑ ሆነዋል። 
ስነልቦናን ማከም የአንድ ቀን ሥራ ባለመሆኑም  ቀጣይነት 
ያለው ተግባር እንደሚከናወንም አስረድተዋል። 

በአጠቃላይ አሸባሪው ሕወሓት የትምህርት 
ተቋማትን በማውደም ዜጎች የጨለማ ጉዙ እንዲገፉ 
ለማድረግ ብዙ ሰርቷል። ትምህርት ቤቶችን አውድሟል፤ 
ተማሪዎችን አፈናቅሏል፤ መምህራንን ገድሏል፤ 
ንብረታቸውን ዘርፏል። ሆኖም ኢትዮጵያዊነት ጽኑነት 
ነውና ዛሬ ትምህርት  ቤቶችም ሆኑ ተማሪዎችና 
መምህራን ችግሮችን ተቋቁመው  በዕውቀት መንገድ 
መጓዝ ጀምረዋል። በአፋር የታየውም ይህ እውነታ  
ነው።

የፈራረሱ ትምህርትቤቶች በአዲሲቱ ኢትዮጵያ ፕሮጀክት አዲስ ይሆናሉ



    አዲስ ዘመን   ሰኞ ሐምሌ 25 ቀን 2014 ዓ.ም

ወቅታዊ
ገጽ 10

ወቅታዊና ልዩ ልዩ

«ያለአግባብ የሚወጣው ወጪ እየጨመረ እንጂ 
እየቀነሰ የሄደበት ሁኔታ የለም»

-	 ወይዘሮ መሰረት ዳምጤ
      ዋና ኦዲተር

አስቴር ኤልያስ 

የፌዴራል ዋና ኦዲተር የመንግሥት ሀብት 
በአግባቡ ሥራ ላይ እንዲውልና የታለመውን ውጤት 
እንዲያስገኝ የሚሰራ ተቋም ነው። በተለይም 
የመንግሥት መስሪያ ቤቶች አፈጻጸማቸው 
እንዲጎለብት ብሎም ግልፅነትና ተጠያቂነት 
እንዲጠናከር እንዲሁም መልካም አስተዳደር 
እንዲሰፍን የበኩሉን አስተዋጽኦ ማበርከት 
የሚጠበቅበት ነው። ከዚህ ጋር ተያይዞ መስሪያ 
ቤቱ ስላከናወናቸው ተግባራትና ስላጋጠሙት 
ተግዳሮቶች  ከዋና ኦዲተሯ ወይዘሮ መሰረት ዳምጤ 
ጋር ያደረግነውን ቃለ ምልልስ እንደሚከተለው 
አጠናቅረን  አቅርበነዋል። 

አዲስ ዘመን፡- የኦዲት ክፍተት ያለባቸውን 
ተቋማት ይፋ በማድረጉ በኩል ተቋሙ ምን ያህል 
ሰርቷል?

ወይዘሮ መሰረት፡- እንደ	 ዋና	 ኦዲተር	 ስራችንን	
የምንሰራው	 በግልጽ	 ነው።	 ለምሳሌ	 ተቋማችን	 ሪፖርት	
ሲያቀርብ	 ችግር	 አለባቸው	 የሚላቸውን	 መስሪያ	 ቤቶች	
ስም	 በመጥራት	 ነው።	 በዚህ	 በኩል	 ድብብቆሽ	 የለም።	
ችግር	 አለባቸው	 የሚላቸውን	 ተቋማት	 ስም	 የሚጠራ	
ተቋም	 አለ	 ከተባለ	 የእኛ	 ተቋም	 ነው።	 የኦዲት	 ክፍተት	
ያለባቸው	ተቋማትን	ስም	በግልጽ	በሪፖርታችን	አካትተን	
እናቀርባለን።	 በተለይ	 ሁሉንም	 ማካተት	 ስለማይቻል	 ጎላ	
ጎላ	 ያለ	 ችግር	 ያለባቸውን	 ተቋማት	 በአግባቡ	 ስማቸውን	
ጠቅሰን	 ሪፖርት	 እናደርጋለን።	 ከዚህ	 ጎን	 ለጎን	 ዓመታዊ	
የኦዲት	 ሪፖርታችንን	 በድረ	 ገጻችን	 ላይ	 እናስቀምጣለን።	
ስራችንን	 የምንሰራው	 ግልጽነትን	 የተላበሰ	 እንዲሆን	
በማድረግ	ነው።

አዲስ ዘመን፡- በየተቋማቱ የሚታየው ገቢና 
ወጪ ምን ያህል የፋይናንስ መመሪያን የተከተለ 
ነው?

ወይዘሮ መሰረት፡- የወጪ	 ሂሳብ	 ግኝቶች	 ሲባል	
በውስጡ	 በርከት	 ያሉ	 አርስቶች	 የሚጠቃለሉበት	 ነው።	
የተሟላ	የወጪ	ማስረጃ	ሳይቀርብ	በወጪ	ተመዝግቦ	የተገኘ	
ሒሳብ፣	ደንብና	መመሪያን	ሳይከተሉ	የተፈጸሙ	ግዥዎች፣	
ቅድሚያ	 ክፍያ	 በተሰብሳቢ	 መመዝገብ	 ሲገባው	 በወጪ	
ተመዝግቦ	 ሲገኝ፣	 በሌላ	 በኩል	 ማስረጃ	 ሳይኖር	 በወጪ	
የተመዘገበና	 ትክክለኛነቱን	 ለማረጋገጥ	 ያልተቻለ	 የወጪ	
ሂሳብ	ሲገኝ	 እነኚህ	ጠቅለል	ብለው	ሲታዩ	 የወጪ	ሂሳብ	
ግኝቶች	እንላቸዋለን።	
እነዚህን	የወጪ	ሒሳብ	ስናይ	ከጊዜ	ወደጊዜ	እየጨመረ	

እንጂ	እየቀነሰ	የመሄድ	አዝማሚያ	አይታይበትም።	እንደዋና	
ኦዲተር	 ለውጥ	 አለ	 የምንለው	 በሰጠነው	ማሻሻያ	 ሐሳብ	
ላይ	 ተቋማት	 እርምጃ	 ሲወስዱና	 በየደረጃው	 መጠየቅ	
የሚገባቸው	 ሲጠየቁ	 ነው።	 ይበልጥ	 ለመረዳት	 ከ2008	
እስከ	2013	ዓ.ም	ድረስ	ያለውን	በንጽጽር	ስናየው	በ2008	
ዓ.ም	 	 ያለአግባብ	 የወጣው	 ወጪ	 ከላይ	 በዘረዘርኳቸው	
የወጪ	አርስቶች	ላይ	826	 ነጥብ	4	ሚሊዮን	ብር	 ነበር።	
አሁን	ከስድስት	ዓመት	በኋላ	ስናየው	4	ነጥብ	9	ቢሊዮን	
ብር	ደርሷል።
ይህ	 ሁኔታ	 ሲታይ	 ያለአግባብ	 የሚወጣው	 ወጪ	

እየጨመረ	እንጂ	እየቀነሰ	የሄደበት	ሁኔታ		የለም።	የወጪ	
ግኝት	 መጨመር	 የሚያስከትለው	 ችግር	 ምንድን	 ነው?	
የሚለውን	 ስናይ	 የመንግስት	 በአግባቡ	 ለታለመለት	
ዓላማ	 እንዳይውል	 የሚያደርግ	 ሲሆን፣	 ይህን	 ለመፍታት	
በየጊዜው	በኦዲቱ	 የሚሰጣቸውን	 የማሻሻያ	 ሃሳቦች	መነሻ	
በማድረግ	 እርምጃዎችን	 ከስር	 ከስር	መውሰድ	 ያለባቸው	
ተቋማትን	 የሚመሩ	 የበላይ	 ኃላፊዎች	 ናቸው።	 ይህ	 ወደ	
አቃቤ	ሕግም፣	ወደ	ስነ	ምግባርና	ጸረ	ሙስና	ኮሚሽንም፣	
ወደኦዲትም፣	 ወደገንዘብ	 ሚኒስቴርም	 ሆነ	 ወደየትም	
ሳይሄድ	 በመጀመሪያ	 መስሪያ	 ቤቱን	 የሚመራው	 ተቋም	
የባለፈው	የአፈጻጸም	የኦዲት	ግኝቴ	ምን	ይመስላል?	ብሎ	
ያንን	የኦዲት	ግኝት	ማስተካከል	ነው	ያለበት	እንጂ	መልሶ	
ያንኑ	ችግር	መድገም	አይኖርበትም።	አሁን	እያየን	ያለነው	
ከጊዜ	ወደጊዜ	 ከማስተካከል	ይልቅ	 በተለይ	 እነዚህ	 የሕግ	
ጥሰቶች	 የምንላቸው	 የግዥ	 ስርዓቱን	 ተከትሎ	 አለመሄድ	

ሁኔታ	 እየጨመረ	 ይገኛል።	 በተጨባጭም	 ሪፖርታችን	
የሚያሳየው	ይህንኑ	ነው።	ይህ	ለወደፊቱም	የሚመለከተው	
የትኛውም	 አካል	 ትኩረት	 ሰጥቶ	 ሊሰራበት	 የሚገባው	
መሆኑን	 ነው።	 በመሰረታዊነት	 በመመሪያዎችና	 በተዘረጉ	
በአሰራር	 ስርዓቶች	 ዙሪያ	 ችግር	 ካለም	 የችግሩ	 መንስዔ	
ተጠንቶ	መፍትሄ	መሰጠት	አለበት	ብዬ	አስባለሁ።	ከምንም	
በላይ	 እኔ	 መፍትሄ	 ነው	 ብዬ	 የማስበው	 የመጀመሪያው	
መስሪያ	 ቤቶቹ	 በተሰጣቸው	 የማሻሻያ	 ሃሳቦች	 መሰረት	
ማስተካከያ	 መውሰድ	 እንዲሁም	 በየደረጃው	 አስተማሪ	
የሆነ	እርምጃ	መወሰድ	አለበት	የሚለውን	ነው።	

አዲስ ዘመን፡- ወደ አምስት ቢሊዮን ብር 
የሚጠጋ ገንዘብ ያለአግባብ ወጪ መሆኑ መንስዔው 
ምን ይሆን? 

ወይዘሮ መሰረት፡-	 በነገራችን	 ላይ	 አጠቃላይ	 4	
ነጥብ	 9	ቢሊዮን	ብሩ	ጠፋ	ብለን	 የምንለው	 አይደለም።	
ምክንያቱም	 ሰነድ	 መቅረብ	 እያለበት	 ሳይወራረድ	 የቀረ	
ይኖራል፤	ለምሳሌ	በቅድመ	ክፍያ	ተሰጥቶ	ማስረጃ	ቀርቦለት	
መወራረድ	ሲገባው	ማስረጃ	ሳይቀርብ	በወጪ	የሚመዘገብ	
አለ።	 ይህ	 በቅድመ	 ክፍያ	 የሚሰጥ	ማስረጃ	 ሳይቀርብለት	
በወጪ	 መመዝገብ	 የለበትም።	 ምክንያቱም	 እንደወጪ	
የሚመዘገበው	 እቃው	 በትክክል	 ተገዝቶ	 ሲገባ	 ወይም	
አገልግሎቱ	 ሲሰጥ	 ነው።	 ይህን	 ሳናረጋግጥ	 ግን	 በወጪ	
መያዙ	 በትክክል	 ለታለመለት	 ዓላማ	 ውሏል	 ወይ	 ብለን	
ለማረጋገጥ	እንቸገራለን።	
በጥቅሉ	 የዚህ	 ችግሩ	 አንዱ	 መሰረታዊው	 ነገር	

የመንግስት	 መስሪያ	 ቤት	 አሰራርን	 ባለማወቅና	 ከብቃት	
እንዲሁም	ክህሎት	ማነስ	ጉድለት	የሚታዩ፣	 የተዘረጋውን	
የመንግስት	 የአሰራር	 ስርዓትን	 ባለመከተል፣	 በቸልተኝነት	
እና	 በድፍረት	 እየተፈጸሙ	 ያሉ	 የአሰራና	 የሕግ	 ጥሰቶች	 	 	
ናቸው።

አዲስ ዘመን፡- ይህ ሁኔታ ታዲያ በአገር ላይ 
የሚያሳድረው ተጽዕኖ  አይኖርም ?

ወይዘሮ መሰረት፡-	 በአገር	 ላይ	 የሚያሳድረው	
ተጽዕኖ	ቀላል	የሚባል	አይደለም።	ምክንያቱም	እንደ	አገር	
የምናየው	 ድምር	 ውጤቱን	 እንደመሆኑ	 ከፍተኛ	 የሆነ	
ተጽዕኖ	 አለው።	 ምናልባትም	 ይህ	 ገንዘብ	 በትክክለኛው	
የግዥ	ሒደት	ቢገዛ	ኖሮ	ከዚህ	ከተጠቀሰው	ሊያንስ	ይችል	
ነበር	 ብለን	 እናስባለን።	 ሕግና	 ስርዓትም	 የተቀመጠው	
ለዚህ	 ነው።	 ሕግና	 ስርዓት	 በተጣሰ	 ቁጥር	 መንግስት	
የሚያጣው	ገንዘብ	አለ።	ምክንያቱም	ለሌላ	ልማት	ሊውል	
የነበረው	ከዚህ	ላይ	የዋለው	ያለአግባብ	ነው	ማለት	ነው።	

እንዲሁም	ማስረጃ	ሳይቀርብላቸው	በወጪ	የሚያዘውንም	
ገንዘብ	እና	ከደንብና	መመሪያ	ውጪ	ያለአግባብ	የተከፈሉ	
ክፍያዎችንም	 ብንመለከት	 ገንዘቡ	 ለታለመለት	 ዓላማ	
ስለመዋሉ	 ለማረጋገጥ	 የሚያስቸግር	 በመሆኑ	 እንደ	 አገር	
የሚያሳድረው	ተጽዕኖ	ከፍተኛ	ነው	ብዬ	አስባለሁ።	

አዲስ ዘመን፡- ይህን ተጽዕኖ ለማሸነፍ  ምን 
መደረግ አለበት ይላሉ? ከማን ምንስ ይጠበቃል? 
የተጠያቂነት ስርዓቱስ በተፈለገው ልክ እየሄደ ነው 
ተብሎ ይታሰባል?

ወይዘሮ መሰረት፡-	 በመጀመሪያ	 ይህን	 ኃላፊነት	
መውሰድ	 አለበት	 ብዬ	 የማስበው	 እያንዳንዱን	 መስሪያ	
ቤት	 የሚመራው	ኃላፊ	 ነው።	 የኦዲቱ	 ሪፖርት	 ከደረሰው	
በኋላ	ሳይሆን	መጀመሪያ	የሚሰጠውን	በጀት	የግዥ	እቅድን	
ከማውጣት	 ይጀምራል።	 በእቅድም	 መመራት	 አለበት።	
እያንዳንዱ	 ተግባር	 በእቅድና	 በጥናት	 የተመሰረተ	 መሆን	
ይጠበቅበታል።	
በእቅድ	 ከተመራ	 የዚያን	 ያህል	 ክፍተት	 ላይታይ	

ይችላል።	ከዚህ	የተነሳ	እያንዳንዱ	ተቋም	ስራውን	በእቅድ	
መምራት	አለበት።	እንዲሁም	የፋይናንስን	ጉዳይ	እንዲያው	
ዝም	 ብሎ	 ለፋይናንስ	 ኃላፊ	 ብቻ	 መሰጠት	 የለበትም፤	
የመስሪያ	 ቤቱ	 ኃላፊም	 ከእቅድ	 ጀምሮ	 በጋራ	 በማቀድ	
ስራው	 ላይ	 ተሳትፎ	 በማድረግ	 በአግባቡ	 ተግባራዊ	
መደረጋቸውን	ማረጋገጥ	አለበት።	ሁለተኛው	ደግሞ	እቅዱ	
በአግባቡ	 ወረቀት	 ላይ	 ከሰፈረ	 በኋላ	 ወደተግባር	 ሲቀየር	
የተቀመጡ	 የክፍያ	 ስርዓቶች፣	 የፋይናንስ	 መመሪያዎች	
እንዲሁም	 የግዥ	 መመሪያዎች	 እና	 ሌሎች	 ሕጎችና	
የአሰራር	 ስርዓቶችን	 ተከትሎ	 ተግባራዊ	 መደረጋቸውን	
ማረጋገጥ	 ይኖርበታል።	 ከአቅም	 በላይ	 የሆነ	 ችግር	
በሚያጋጥምበት	 ጊዜ	 በመመሪያዎቹ	 የተቀመጡ	ስልቶችን	
በደንብ	መቃኘት	ይኖርባቸዋል።	እንደገና	ከኦዲት	ተደራጊ	
መስሪያ	 ቤቶች	 አቅም	 በላይ	 ሲሆን፣	 በመመሪያዎቹ	 ላይ	
በተጠቀሰው	መሰረት	ፈቃድ	መስጠት	የሚችሉ	ተቋማትን	
እያስፈቀዱ	 ተግባራዊ	 ማድረግ	 ይኖርባቸዋል።	 	 ይህን	
ማድረግ	 የመጀመሪያው	 የመስሪያ	 ቤቱ	 ኃላፊ	 ስራ	 ነው፤	
ይህን	 ያላደረገውን	 ሰራተኛ	 ደግሞ	 አስተዳደራዊ	 እርምጃ	
በመውሰድ	 መቅጣት	 ይጠበቅበታል።	 ሌላው	 የአሰራር	
ስርዓት	ባለመዘርጋቱ	 የተገኙ	ግኝቶች	ላይ	መስሪያ	ቤቶች	
ስርዓት	በመዘርጋት	ሊተገብሩ	ይገባል።	
ከዚህ	 ባለፈ	 የኦዲት	 ሪፖርት	 የደረሳቸው	 አካላት	

በተሰጠው	 የኦዲት	 አስተያየት	 መሰረት	 በተሰጠው	ሕግና	
ስርዓት	ያልመራ	ኃላፊ	ደግሞ	የእኛን	የኦዲት	ማሻሻያ		ሐሳብ	

መሰረት	በማድረግ		ጉዳዩ	የሚመለከታቸው	አካላት		እንደ	
ዓቃቤ	ሕግ፣	ከበጀት	አጠቃቀም	ጋር	በተያያዘ	ደግሞ	ገንዘብ	
ሚኒስቴር	 ሊሆን	 ይችላል፣	 እነዚህ	 አካላት	 እንደየጥፋት	
ደረጃው	 እንደየኦዲት	 ግኝቱ	 ባህሪ	 እየተከታተሉ	 ሕጋዊና	
አስተዳደራዊ	 እርምጃ	ሊወስዱ	ይገባል።	ይህ	ቢሆን	 ኖሮ	
እዚህ	ደረጃ	አይደርስም	ብለን	እናስባለን።	
በዚህ	 ዓመት	 ግን	 አንድ	 የሚያበረታታ	 ነገር	 ያየሁት	

ይመለስ	 ያልነው	 ጥሬ	 ገንዘብ	 እስካሁን	 ከነበረው	 በዚህ	
ዓመት	 የተለየ	 መሻሻል	 እንዳለው	 ነው።	 ቀደም	 ሲል	
በ2010	 ዓ.ም	 ላይ	 ይሰብሰብ	 ያልነው	 ብር	 ነበር፤	 ከዚያ	
ውስጥ	 የተሰበሰበው	 ወደ	 አምስት	 ነጥብ	 አራት	 በመቶ	
ነበር።	 በ2013	 ዓ.ም	 ግን	 ለመጀመሪያ	 ጊዜ	 41	 ነጥብ	 64	
በመቶ	 ተሰብስቧል።	 ይህ	 በቂ	 ነው	 ባይባልም	 ለውጦች	
ግን	አሉ።	ይህ	በገንዘብ	ሲሰላ	አንድ	ቢሊዮን	29	ሚሊዮን	
ብር	መሰብሰብ	ተችሏል	ማለት	ነው።	በ2010	ላይ	ተመላሽ	
የተደረገው	12	ሚሊዮን	ብር	ነበር።	
የዚህ	ውጤት	 ነው	 ብለን	 ከምናስበው	ውስጥ	 ሶስት	

ነጥቦችን	 ማስቀመጥ	 እፈልጋለሁ።	 አንዱ	 ክቡር	 ጠቅላይ	
ሚኒስትርም	እና	ክብርት	ፕሬዚዳንቷም	በመጀመሪያ	ዓመት	
ፓርላማውን	በንግግር	በከፈቱበት	ወቅት	በንግግራቸው	ላይ	
ሌብነትን	አጥብቀው	እንደሚታገሉ	በግልጽ	አስቀምጠዋል።	
ይህ	ለፓርላማው	የቀረበው	ንግግር	ያስተላለፈው	መልዕክት	
ቀላል	ግምት	የሚሰጠው	አይደለም።	(በነገራችን	ላይ	ይህ	
ውጤት	 የአዲሱ	 አመራር	ውጤት	 ነው፤	ምክንያቱም	 ከዛ	
በፊት	የጠፉ	ነገሮች	ቢሆኑም	በዚህ	ዓመት	የተሰበሰበ	ነው)።	
ሁለተኛው	ገንዘብ	ሚኒስቴር	እስካሁን	እኔ	እስከገባሁ	

ድረስ	 የማላውቀው	 ለ39	 ተቋማት	 በተለይ	 ተቀባይነት	
የሚያሳጣ	 አስተያየት	 የተሰጣቸውን፣	 እና	 ኦዲታቸውን	
ማየት	 ያልተቻለ	 አስተያየት	 የተሰጣቸውን	 ተቋማት	
ለፋይናንስ	 ኃላፊውና	 ተቋሙን	 ለሚመራው	 ኃላፊ	
የመጀመሪያ	 ማስጠንቀቂያ	 እና	 የገንዘብ	 መቀጮን	 ገንዘብ	
ሚኒስቴር	 በደብዳቤ	 አሳውቋቸዋል።	 ይህም	 በራሱ	
ያመጣው	ለውጥ	አለ	ብለን	እናስባለን።	
ሶስተኛው	 ደግሞ	 የመንግስት	 ወጪ	 አስተዳደርና	

ቁጥጥር	 ጉዳዮች	 ቋሚ	 ኮሚቴ	 የሚያደርገው	 ግልጽ	
የሆነ	 ህዝባዊ	 ውይይት	 የፈጠረው	 አዎንታዊ	ጫና	 ቀላል	
አይደለምና	የእነዚህ	ድምር	ውጤት	ያመጣው	ለውጥ	ነው	
ብዬ	አስቀምጣለሁ።

አዲስ ዘመን፡- የጠፋው የተቋሙና የአገር ገንዘብ 
እንደመሆኑ ተቋሙ ግለሰብ ያጠፋውን ገንዘብ 
ከካዝናው ተመላሽ ቢያደርግ ለአገር የሚያመጣው 
ለውጥ ምኑ ላይ ነው?

ወይዘሮ መሰረት፡- እንደርሱ	 አይደለም፤	 ተመላሽ	
የተደረገው	 ገንዘብ	 ከግለሰቦች	 ኪስ	 እንጂ	 ከተቋሙ	
ካዝና	 አይደለም።	 እንዲመልሱ	 ያልናቸው	 ገንዘብ	
ባህሪያቸው	 የተለያየ	 ሲሆን፣	 ለምሳሌ	 የደመወዝ	 ግብር	
በወቅቱ	 አለመክፈል፣	 የቫት	 ክፍያ	 በወቅቱ	 አለመክፈል፣	
ዊዝሁልዲንግ	ክፍያ	ወይም	ቅድመ	ግብር	ክፍያ	እና	የመኪና	
ቦሎ	ክፍያና	ሌሎችም	ናቸው።	ነገር	ግን	እነዚህን	ክፍያዎች	
ባለመክፈሉ	 ምክንያት	 የሚያስከትለውን	 የገንዘብ	 ቅጣት	
አንዳንድ	 ተቋማት	 ቅጣቱ	 ኃላፊነታቸውን	 ካልተወጡት	
ሰራተኞች	 ማስከፈል	 ሲገባቸው	 ከመንግስት	 ካዝና	 ወጪ	
ሆኖ	 ይከፈላል።	 በኦዲት	 ወቅት	 በተሰጠው	 አስተያየት	
መሰረት	ያስመለሱ	ተቋማት	አሉ።	
በሌላ	 በኩል	 ደግሞ	 ትርፍ	 አበል	 የወሰደ	 አለ።	 ወይ	

ደግሞ	 የሆነ	 ንብረት	 አጥፍቶ	 መመለስ	 ያለበት	 አለ።	
የጎደለ	 ገንዘብ	አለና	ይመልሱ	ያልናቸው	ገንዘቦች	በጥቅሉ	
ምክንያታቸው	ብዙ	ነው።	እንደዚህ	ያሉትም	የተመለሱት	
ከግለሰብ	ኪስ	 ነው።	 በሌላ	 በኩል	ደግሞ	በኮቪድ	ወቅት	
የማይገባቸውን	 አበል	 የወሰዱ	 አሉ።	 ይመልሱ	 ካልናቸው	
ውስጥ	 እነዚህ	ሁሉ	 የሚጠቃለሉ	 ናቸው።	 የተለያየ	 ርዕስ	
ይኑራቸው	እንጂ	ተመላሽ	የተደረገው	ገንዘብ	ከግለሰብ	ኪስ	
እንጂ	ከመንግስት	ካዝና	አይደለም።	

አዲስ ዘመን፡- እነዚህ ያልተገባቸውን ወሰዱ 
የተባሉ አካላት ገንዘቡን ከማስመለስ ባሻገር 
የተወሰደባቸው የህግ ተጠያቂነት ይኖር ይሆን?  
ለወደፊቱ ችግሩ እንዳይፈጠር ምን መደረግ አለበት?

ወይዘሮ መሰረት፡- አንዳንድ	 ኃላፊዎች	 ሰራተኞችን	

ወቅታዊና ልዩ ልዩ

ቀጥተናል ሲሉ እሰማለሁ። ነገር ግን ይህንን የምናረጋግጠው 
በቀጣይ በምናደርገው የክትትል ኦዲት ነው። በቀጣይ 
ችግሩ እንዳይፈጠር የክትትልና የቁጥጥር ስራው ተጠናክሮ 
ከቀጠለ ለውጥ ይመጣል ብዬ አስባለሁ። 

አዲስ ዘመን፡- ቀደም ሲል እርስዎ እንደጠቀሱት 
ገንዘቡ ተመላሽ እየሆነ ያለው ከመንግስት ካዝና 
ሳይሆን ከግለሰቦች ኪስ ነው፤ ነገር ግን እየተባለ ያለው 
አንድን አካል ተጠያቂ እንዲሆን የሚያደርገው 
ከፖለቲካ ጋር በተያያዘ በኦዲት ግኝት ተጠያቂ 
የሚያደርገው ነጥብ ይወጣና እንዲጠየቅ ይደረጋል 
የሚል ነው፤ እዚህ ላይ ምን አስተያየት አለዎት?

ወይዘሮ መሰረት፡- በዚህ ጉዳይ መረጃ የለኝም፤ 
እኛ የምንሰራው የሙያ ስራ ነው። እና ይህ የሚባለው 
ምናልባት በአባባል ደረጃ ሊሆን ይችላል። ነገር ግን በዚህ 
ዓመት አስተውላችሁ ከሆነ የተሾሙ አብዛኛዎቹ አዲሶች 
ናቸው። በቀጥታ ባይነገርም  የኦዲት ሪፖርት የራሱ የሆነ 
ሚና አለው ብዬ አስባለሁ።  ምንም እንኳን የአስፈጻሚው 
አካል ባንሆንም ከሁኔታዎች ስንረዳ እነዛ ሰዎች በተለያየ 
ሁኔታ አልቀጠሉም። ስለዚህ የእኛ ግብዓቶች የራሳቸውን 
ሚና ተጫውተዋል ብዬ አስባለሁ።

 ተቋሙን ማንም ይምራው ማን ችግር ካለበት 
የምናቀርበው ችግሩ አልተወገደም ብለን ነው። እንደ 
ኦዲተር ባለፈው ዓመት ክፍተት ነው ብለን ያቀረብነው 
ጉዳይ ተስተካክሎ ማየት እንፈልጋለን። በጉዳዩም ላይ 
እርምጃ መወሰድ አለበት ባዮች ነን። እነርሱ ሕግና ስርዓት 
ባልተከተለ መልኩ የሚወጣው ገንዘብ ከእያንዳንዷ እናት 
መቀነትና ከእያንዳንዱ ግብር ከፋይ የተሰበሰበ ገንዘብ 
ነው። ስለዚህ  የእኛ አተያይ ለታለመለት ዓላማ ማዋል 
በተቀመጠው ሕግና ስርዓት መሰረት ተግባራዊ መደረግ 
አለበት የሚል ነው። ለፌዴራል ዋና ኦዲተር ኃላፊነት 
የተሰጠው እያንዳንዱ መስሪያ ቤት የተበጀተለትን በጀት 
በአግባቡ ለታለመለት ዓላማ ማዋሉን እና በተቀመጡ 
አዋጆች፣ ደንቦችና መመሪያዎች መሰረት ሕግና ስርዓትን 
ተከትሎ መተግበሩን አረጋገጦ የምስክርነት ቃል ወይም 
ሪፖርት ለፓርላማው ማቅረብ ነው።  

ይህን በምናደርግበት ጊዜ ለፓርላማ ባቀረብኩት 
ንግግሬ ላይ ያካተትኳቸውን ችግሮች ግን በጉልህ አሉ፤ 
ችግሮቹ አልተቀረፉም። እንዲህ ሲባል ግን ሁሉም 
ባሉበት ቀጥለዋል ማለት አይደለም። የተሻሻሉ መስሪያ 
ቤቶችም መኖራቸው መዘንጋት የለበትም። ለውጥ ያሳዩ 
መስሪያ ቤቶችም አሉ። ተቀባይነት የሚያሳጣ አስተያየት 
ተሰጥቶዋቸው ሥማቸውን በመቀየር ወደ ተሻሻለ የኦዲት 
አስተያየት የመጡ ተቋማት ያሉ ቢሆንም ምንም ለውጥ 
ሳያሳዩ ባሉበት የቀጠሉና ከነበሩበት የተሻለ አሰራር 
የወረዱም አሉ።

በተለይ ዩኒቨርሲቲዎች የተለያዩ የምርምር ሥራን 
እንዲሁም ጊዜ የማይሰጡ የተማሪ ጉዳዮችን የሚፈጽሙ 
በመሆኑ ባህሪያቸውን ታሳቢ ያደረገ ጥናት መደረግ አለበት 
ብዬ አምናለሁ። ይህም ችግሩን በመሰረታዊነት ለመፍታት 
የእነርሱን የስራ ባህሪ ታሳቢ ያደረገ መመሪያ ሊወጣላቸው 
ይገባል። ምክንያቱም ከዚህ በፊት ብዙ ግኝቶች ነበሩ፤ እኛ 
ባገኘነው የኦዲት ግኝት ምክንያት መመሪያ ያልወጣላቸው 
አስራሮች መመሪያ እየወጣላቸው ነው። ለምሳሌ ከገቢ 
አሰባሰብ ጋር ተያይዞ ከዚህ በፊት የውስጥ ገቢ አሰባሰብና 
የአጠቃቀም ስርዓት አልነበረም። አሁን ግን እኛ በሰጠነው 
የማሻሻያ ሃሳብ መሰረት የውስጥ ገቢ መመሪያ ወጥቶለት 
በዛ አግባብ እየተሰራ ነው። 

ሌላው በዩኒቨርሲቲዎች አካባቢ እንደፈለጉ የሚከፈሉ 
ተመን የሌላቸው ክፍያዎች ነበሩ። በአሁኑ ወቅት እነርሱ 
ተመን ወጥቶላቸዋል። እንዲያም ሆኖ ደግሞ ተመን 
ከወጣላቸው በላይ ክፍያ ይፈጽማሉ። በዚህ የተነሳ 
ዲሲፕሊኑን ያለማክበር ሁኔታ አለ፤ በሌላ በኩል ደግሞ 
ውስብስብ የሆኑ ነገሮች ከመኖራቸው የተነሳ በትክክልም 
ተቸግረው የሚገቡበት ሁኔታ አለ። እኛ ይህ ሲሆን 
ያለው ነባራዊ ሁኔታ ታይቶ በኦዲታችን ወቅት ከግንዛቤ 
የምናስገባቸው ነገሮች ይኖራሉ። ነገር ግን አሁንም 
አሰራሮች እየተጣሱ ያለበት ሁኔታ ስላለ ችግሩን ሊፈታ 
በሚችል መልኩ አስተማሪ የሆነ እርምጃ ቢወሰድ ችግሩ 
በዚህ ደረጃ ላይቀጥል ይችላል የሚል አስተያየት አለኝ። 
ሌላው የፋይናንሱም ሆነ የግዥ መመሪያው የሚጣሰው 
ለምንድን ነው የሚለው ጥያቄ የሚመልስ የእነርሱን ባህሪ 
ታሳቢ ያደረገ ቢጠና ችግሩን በዘለቄታ መፍታት ይቻል 
ይሆናል የሚል አስተያየት አለኝ። ነገር ግን የተቀመጠው 
መመሪያ እስካልተቀየረ ድረስ በዛ ሕግ መሰረት መገዛት 
ግዴታቸው ነው።  

አዲስ ዘመን፡- የከፋ የኦዲት ክፍተት አለባቸው 
የተባሉ ተቋማት ላይ የገንዘብ ሚኒስቴር እርምጃ 
እንደወሰደባቸው ይታወቃል፤ ከዚህ ጎን ለጎን ደግሞ 
የህግ ተጠያቂነት ጉዳይ በምን ደረጃ ላይ ይገኛል?

ወይዘሮ መሰረት፡- እንቅስቃሴዎች አሉ፤ የበለጠ ግን 
የፍትህ ሚኒስቴር በዝርዝር ምን እየሰሩ እንደሆነ ብትጠይቁ 
የምትፈልጉትን ማብራሪያ ልታገኙ ትችላላችሁ። እኛ ግን 
የኦዲት ሪፖርቶቹን ለሚመለከታቸው አካላት ለመስጠት 
ዝግጁ ከመሆናችን በላይ እያንዳንዱ የኦዲት ሪፖርት 
በድህረ ገፆችን ላይ ያሉ በመሆኑ እርምጃ መውሰድ ለሚችሉ 
አካላት በቀላሉ ማስረጃዎቹን ማግኘት የሚችሉበት አግባብ 
አለ።

አዲስ ዘመን፡- በክዋኔ ኦዲት፣ በሒሳብ አያያዝ፣ 
በአሰራርና በአደረጃጀት ተቋሙ ምን ያህል 
ተሳክቶለታል? የጸጥታው ሁኔታስ ለስራችሁ እንቅፋት 
አልሆነም ?

ወይዘሮ መሰረት፡- እኛ በክዋኔ ኦዲት ዙሪያ ከሌሎች 
አገራት ጋር በምናደርጋቸው ውይይቶችም ከሌሎች 
የአፍሪካ አገሮች በቁጥር የተሻለ ነው። ባለፉት አምስትና 
ስድስት ዓመታት በአማካይ በዓመቱ የክዋኔ  ክትትል 
ኦዲትን ጨምሮ እስከ 30 ኦዲቶችን እየሰራን መጥተናል፤ 
የክዋኔ ኦዲት ከተሰራ የመንግስት ወጪ አስተዳደርና 
ቁጥጥር ጉዳዮች ቋሚ ኮሚቴ ይፋዊ የህዝብ ውይይት 
ማድረግ አለበት። ምክንያቱም ተሰርቶ በግልጽ ውይይት 
የማይደረግበት ከሆነ  የሚቀመጠው የመጽሐፍ መደርደሪያ 
ላይ ብቻ በመሆኑ ክትትል ካልተደረገ ውጤት ሊያመጣ 
አይችልም። ስለሆነም መሰራቱ ትርጉም አይኖረውም 
ማለት ነው። ስለዚህ  የምንሰራው የእነርሱንም በዓመት 
ውስጥ ይፋዊ ስብሰባ የማድረግ እና የመከታተል አቅም 
ታሳቢ አድርገን ነው። በስትራቴጂክ እቅዳችን እንሰራለን 
ብለን  የያዝነው እስከ 50 የክዋኔ ኦዲቶች ድረስ ነው። እስከ 
50 ድረስ ከሰራን አንድ ዓመት ያለው 52 ሳምንት ነው፤ 
ፓርላማው ግን ሌሎችም ስራዎች ስላሉት የፓርላማውንም 
ጊዜ ታሳቢ ያደረገ ይፋዊ ስብሰባ ሊደረግባቸው የሚችሉትን 
ያህል እየሰራን እንገኛለን። በቀጣይ ከፓርላማው ጋር 
በመወያየት ይፋዊ ስብሰባ የማድረግ አቅም ካለው እኛ 
በስትራቴጂክ እቅዳችን እስከ ቀጣይ አምስት ዓመት 50 
እናደርሳለን ብለን አስበናል። አሁን 30 ላይ ደርሰናል። 
በዚህ መልኩ በቁጥር ተሽለን ብንገኝም በጥራት በኩል 
ግን ገና ብዙ ጥረት የሚጠይቅ ሲሆን፣ ይበልጥ በጥልቀት 
ልንሰራቸው ያሉ ጉዳዮች መኖራቸው አይካድም። በሽፋን 
ደረጃ ግን በበቂ ሁኔታ ተሰርቷል። 

በሒሳብ አያያዝ ለተባለው ሂሳብ የመያዝና የመመዝገብ 
የኦዲት ተደራጊው ኃላፊነት በመሆኑ እሱን አንሰራም፤ 
የምንሰራው የኦዲት ስራ ነው። በዚህም የፌዴራል ተቋሙን 
መቶ በመቶ እንሰራለን። ይህ ስራ ሽፋናችን ለተከታታይ 
ስድስት ዓመት መቶ በመቶ አድርሶታል። ዘንድሮም ቢሆን 
መቶ በመቶ ነው የሚል እምነት አለን። እንዲህ ሲባል ግን 
የተንጠባጠቡ እና የቀሩ የሉም ማለት አይደለም። ይህ ግን 
የተፈጠረው በእኛ ችግር ሳይሆን በወቅታዊ የጸጥታ ሁኔታ 
ነው። 

ለምሳሌ ዘንድሮ እንሰራቸዋለን ብለን ካቀድናቸው 
ከ179 ውስጥ የሰራነው 173ን ነው። አራቱ ማለትም 
ወልዲያ፣ መቅደላ፣ ደሴ እና ደምቢዶሎ ዩኒቨርሲቲዎች 
ከጸጥታ ችግር ጋር በተያያዘ ጋር ካለው ስጋት የተነሳ 
ኦዲተሮችን መላክ ስላልቻልን የታለፉ ናቸው። እዛ የነበረው 
ገንዘብ በትክክል ለታለመለት ዓላማ ውሏል የሚለውን  
ማወቅና ማረጋገጥ አልተቻለም። ሌሎቹ ሁለት መስሪያ 
ቤቶች ደግሞ አሉ። አንደኛው ቢሮው ባለማቅረቡ ነው። 
እሱን በተመለከተ ደብዳቤ ጽፈናል። ሌላው ደግሞ ሒሳብ 
በወቅቱ ዘግቶ ባለማቅረቡ ነው። 

ቢፒአር እኤአ 2020 ከመሰራቱ በፊት በዓመት እስከ 
50 ኦዲት ሲሰራ ነበር። ቢፒአር ከተሰራ በኋላ ግን በተለይ 
ከ2008 ዓ.ም ጀምሮ ለተከታታይ ዓመታት ሁሉንም 
የፌዴራል ባለበጀት መስሪያ ቤቶች ሙሉ በሙሉ  መሸፈን 
ተችሏል። በዚህም ውጤታማ ስራ ሲሰራ ቆይቷል። 

በአሰራርና በአደረጃጀት ደረጃ ለተነሳው ጥያቄ ተቋም 
የሚመራው በባለሙያ ነው። በለውጡ ምክንያት እንኳን 
ሳይዛባ የቀጠለ ተቋም ነው። የተቋም አደረጃጀት ሙያን 
መሰረት ያደረገ  ነው። ተቋሙም ሰራተኞች የሚቀጥረው 
አዳዲስ የዩኒቨርሲቲ ምሩቃንን ነው። 

ኦዲተሮች ከዩኒቨርሲቲ እንደወጡ የአቅም ግንባታ 
ስራዎችን በመስራት የኦዲተሮችን አቅም በመገንባት ደረጃ 
በደረጃ እያደጉ አቅማቸው እየተገነባ ወደሚቀጥሉ የእርከን 
ደረጃ እየተሸጋገረ በዚህ መልኩ የማብቃት ስራ እየተሰራ 
ልማዳቸው ከጊዜ ወደጊዜ እንዲያድግ በማድረግ የሚሰራ 
ተቋም እንጂ ከገበያ ላይ ልምድ ያካበቱትን ቀጥሮ የሚያሰራ 
አይደለም። ይህም ከተቋሙ ልዩ ባህሪ የተነሳ ሲሆን የውጭ 
ኦዲተር ሙያ ከገበያ ማግኘት ባለመቻሉ ነው። ከዚህም 
የተነሳ ክህሎታቸው እያደገ ይመጣል።

የዋና ኦዲተር እና የምክትል ዋና ኦዲተር ሹመቶችም 
ቢሆን የራሱ የሆነ የጊዜ ገደብ የተቀመጠለት ነው፤ 
የሚለወጠውም በየስድስት ዓመቱ ሲሆን፣ ይህ ደግሞ 

ለአንዴ ብቻ ይራዘም በሚል በአዋጃችን በግልጽ 
አስቀምጠነዋል። በመሆኑም ለ12 ዓመት የቀጠለ ነው። 
የቀድሞው ዋና ኦዲተርም የጡረታ እድሜያቸው ደርሶ 
የወጡ ሳይሆን ልክ 12 ዓመት ሲሞላቸው መውጣትና 
ለሌላው ምሳሌ መሆን አለብኝ በሚል ነው። ልክ እንደ 
ጠቅላይ ፍርድ ቤት ዋና ኦዲተር መስሪያ ቤትም በየትኛውም 
የመንግስት ሥርዓት ውስጥ የማይናወጥ ተቋም ነው::

አዲስ ዘመን፡- ተቋማችሁ በገለልተኛነት የኦዲት 
አገልግሎት እያከናወነ ነው ብለው ያምናሉ?

ወይዘሮ መሰረት፡- የዓለም አቀፍ የዋና ኦዲተር 
መስሪያ ቤቶች ማህበር የኦዲት ተቋማት ነጻና ገለልተኛ 
ናቸው ማለት የሚቻለው የሊማና የሜክሲኮ ዲክላሬሽን 
ባስቀመጣቸው መልኩ ሲደራጁ ነው ብሎ ደንግጓል። 
እነዚህ ደግሞ አብዛኛውን ሊባል በሚችል መልኩ በሕገ 
መንግስቱና በመቋቋሚያ አዋጁ በግልጽ የተጠቀሱ ናቸው። 
ገለልተኛ ከሚያስብሉትም ዋና ዋና ነጥቦች መካከል በሕገ 
መንግስቱ አንቀጽ 101 የተቋቋመ መሆኑ፣ ተጠሪነቱም 
ለህዝብ ተወካዮች ምክር ቤት መሆኑና ሪፖርቱንም 
ለፓርላማ የሚያቀርብ መሆኑ፤ ሌላው የፋይናንስ፣ የራሱ 
የሰራተኛ አስተዳደር ደንብ ያለውና ሥራን በገለልተኝነት 
የማከናወን ነጻነት፣ ያለገደብ መረጃን የማግኘት ነጻነት፣ 
እንደዓለም ስንመዘን ገለልተኛ የሚያስብለን እነዚህ 
መመዘኛዎች ናቸው። ከእነዚህ መመዘኛዎች በመነሳት 
ተቋሙ የተደራጀው ነጻና ገለልተኛ ሆኖ ነው። የፋይናንስ 
ጥያቄያችንን የምናቀርበው ለገንዘብ ሚኒስቴር አይደለም። 
በጀታችንን የሚያጸድቅልን ፓርላማው ነው። 

በሌላ በኩል በየትኛውም ቦታ ሄደን መረጃን ያለገደብ 
የማግኘት መብት አለን። የኦዲት ሙያ በራሱ ነጻነትን 
የሚፈልግ ነው። የምንሰጣቸውም አስተያየቶች ነጻና 
ገለልተኛ የሆኑ ናቸው። ሪፖርታችንንም ያለምንም ተጽዕኖ 
የምናቀርብ ሲሆን፣ ያመንበትን ከማቅረብ የገደበን የለም። 
እስካሁንም ይህን አስገቡ ይህን አውጡ የሚል አካል 
አላጋጠመንም። 

አዲስ ዘመን፡- በኦዲት አሰራር የሒሳብ ጉድለት 
የተገኘባቸውን ተቋማት ከማሳወቅ ባሻገር  ምን ስራ 
ተሰርቷል?

ወይዘሮ መሰረት፡- ይህንን ጥያቄ መልሼ የምጠይቀው 
ጋዜጠኞችን ነው። የፌዴራል ዋና ኦዲተር ድርሻው 
ፓርላማው ያጸደቀውን በጀት ሪፖርት ሰርቶ ለፓርላማ 
ማቅረብ ነው። እኛ ከምንሰጠው ሪፖርት ተነስቶ ደግሞ 
ከመስሪያ ቤቱ አመራር እስከ ሌሎች ተቆጣጣሪ አካላት 
ድረስ ያንን ሪፖርት እንደግብዓት ተጠቅሞ መስራት የእነሱ 
ኃላፊነት ነው። የእኛ ድርሻ ከዚህ ጋር የሚያያዝ ነው። 

እንዲያውም  ሚዲያዎች በዚህ ዙሪያ ምን ሰራችሁ? 
ለምሳሌ የኦዲት ጉድለት የታየበትን ተቋም እኛ በግልጽ 
ስሙን ጠቅሰን ሪፖርት እያደረግን ነው፤ እናንተ ደግሞ 
የኦዲት ጉድለት የታየበትን ተቋም ምን ሰራህ ብላችሁ 
መጠየቅ ትችላላችሁ። እናንተም በዚህ ረገድ ያልተገደበ 
ስልጣን አላችሁ። 

አዲስ ዘመን፡- ተቆጣጣሪ አካላት የዋና ኦዲተርን 
የኦዲት ሪፖርት እንደ  ግብዓት በመጠቀም የሰሯቸው 
ስራዎች ይኖሩ ይሆን?

ወይዘሮ መሰረት፡- የእኛን የኦዲት ሪፖርት መሰረት 
በማድረግ ብዙዎች የሚጠበቅባቸውን ስራ ይሰራሉ። 
ለምሳሌ ገንዘብ ሚኒስቴር እርምጃ የወሰደው የእኛን ሪፖርት 
መነሻ በማድረግ ነው። እንዲሁም ዓቃቤ ህግም  ይህንኑ 
መሰረት ነው ያደረገው። በተጨማሪም የስነ ምግባርና ጸረ 
ሙስና ኮሚሽን ጥናት የሚያጠናውና የኦዲት ሪፖርት መነሻ 
ይወስዳል። እርምጃ ሲወሰድ አስተውላችኋል ወይ ላልሽው 
አዎ! አይተናል። ለምሳሌ እርምጃ ከወሰዱት መካከል 
ገንዘብ ሚኒስቴር አንዱ ነው። በፍትህ ሚኒስቴርም አካባቢ 
መሰል ጅማሬዎች አሉ። ለምሳሌ ብሔራዊ የአደጋ ስጋት 
አመራር ኮሚሽነር የኦዲት ሪፖርት የምርመራው አካል 
ነው። ሌሎችም በህግ ሒደት ያሉ ስራዎች አሉ። 

አዲስ ዘመን፡- ክፍተት ያለባቸው 
ተቋማት ክፍተታቸውን እንዲያስተካክሉ ብሎ 
ከማሳወቅ ባሻገር ተጠያቂ እንዲሆኑ ምን ያህል 
ከሚመለከታቸው ባለድርሻዎች ጋር ሰርታችኋል?

ወይዘሮ መሰረት፡- የመጀመሪያው ባለድርሻ አካል 
የምንለው ፓርላማውን ነው። ከእነርሱ ቀጥሎ ጋዜጠኞች፣ 
የፍትህ አካላት፣ ፕላን ኮሚሽን፣ ገንዘብ ሚኒስቴር፣ ስነ 
ምግባርና ጸረ ሙስና ኮሚሽን እንዲሁም የመንግስት ግዥና 
ንብረት አስተዳደር ኤጀንሲ ናቸው። በተለይ ከህዝብ 
ተወካዮች ምክር ቤት ከመንግስት ወጪ አስተዳደርና 
ቁጥጥር ጉዳዮች ቋሚ ኮሚቴ ጋር በምናደርጋቸው 
ስብሰባዎች የጠቀስኳቸው ባለድርሻ አካላት በቋሚ 
ኮሚቴው የቤት ስራ ተሰጥቷቸዋል። በተሰጣቸው ልክ 
ይፈጽሙታል ብዬ አስባለሁ።

በእርግጥ ከዚህ በፊትም ውይይቶች ተደርገው 

ለየተቋማቱ ግብረ መልስ ይሰጣል። በዚህ ዓመት ግን 
ልዩ የሚያደርገው ነገር ምንድን ነው ቢባል ገንዘብ 
ሚኒስቴርን የሚመለከት ጉዳይ ከሆነ የቤት ስራውን እራሱ 
እንዲወስድ፣ ዓቃቤ ሕግም፣ ብሔራዊ ፕላን ኮሚሽንም ሆነ 
ሌሎቹም እንደየኦዲት ግኝቱ ባህሪ  የየራሳቸውን የቤት 
ስራ ወስደው እንዲሰሩ ተደርጓል። የቤት ስራው ስለተሰጠ 
በቀጣዩ ዓመት የት አደረሳችሁት የሚለው ጥያቄ የሚቀጥል 
ይሆናል። ለምሳሌ ባለፈው ወደ 26 ተቋማት ከመንግስት 
ወጪ አስተዳደርና ቁጥጥር ጉዳዮች ቋሚ ኮሚቴ ጋር 
ግልጽና ይፋዊ የሆነ የሕዝብ ውይይት ተደርጓል። ከዚህ 
ውስጥ ለእያንዳንዱ የቤት ስራ ተሰጥቶታል። እንደየጊዜ 
ገደቡ የሚሰሩት ይሆናል። ይህ ክትትል ደግሞ የቋሚ 
ኮሚቴው በሚቀጥለው ዓመት የመጀመሪያ ስራ ይሆናል 
ብዬ አስባለሁ። 

አዲስ ዘመን፡- የኦዲት ግኝት ያለባቸውን 
ተቋማት ይፋ ማድረጉ ጠቀሜታ አለው?

ወይዘሮ መሰረት፡- በጣም ጥቅም አለው። 
ምክንያቱም ስምን ጠርቶ በአሉታዊ መንገድ እንደመናገር 
ምን ከባድ ነገር አለ? ለምሳሌ ባለፈው የገንዘብ ሚኒስቴር 
ባወጣው መረጃ ስማችን ለምን ተጠራ ብለው የተሰማቸው 
አካላት ነበሩ። እነዚህ አካላት ስላጠፉት ጥፋት ሳይሆን 
ሲጨነቁ የነበረው ስለስማቸው ነው።ስለስማቸው 
ተቆርቁረው የመጡ ተቋማት አሉ። ስለዚህ ስም ጠርቶ 
ጥፋት መሆኑ መነገሩ በእጅጉ ያሳፍራቸዋልና ለቀጣይ 
እንዳይደግሙት ትልቅ ቅጣት ነው ። ስለዚህ ክፍተት 
ያለባቸውን ተቋማት ስም መጥራት ትልቅ ቅጣት ነው። 
ለሌሎች ተቋማትም የሚያስተላልፈው መልዕክት ቀላል 
አይደለም።  

አዲስ ዘመን፡- ስኬታማ የኦዲት ተቋም ለመሆን 
የሚያስችል አዲስ የተያዘ የአሰራር ስልት አለ?

ወይዘሮ መሰረት፡- አዎ! አለ። አሁን የምንሰራው 
አዲስ አደረጃጀት አለ። በእርግጥ አደረጃጀታችን ላይ ብዙ 
መሰረታዊ የሆነ ለውጥ የለም። እየጣርን ያለነው ይበልጥ 
የኦዲቱን ጥራት ለመጨመርና ይበልጥ ለማዘመን ነው። 
የሰራተኞቹ ጥቅማጥቅም ከተመለሱ ደግሞ ኦዲተሩም 
በሙሉ ልብ ስራውን ይሰራልና ለውጥ እናመጣለን። 
መንግስት ለዚህ ተቋም ትንሽ ሰጥቶ ብዙ የሚያተርፍበት 
ተቋም ነው ብለን እናስባለን። እኛም በዚያው ልክ ለመስራት 
የተበጀተው በጀት ለታለመለት ዓላማ እንዲውል ከኦዲት 
ባሻገር የሌሎችንም ተቋማት አቅም የመገንባት እቅድ 
ይዘናል። በእርግጥ ብዙ አዲስ ነገር ባይጠበቅበትም የኦዲት 
ስራ ዓለም አቀፍ መለኪያ ያለው በመሆኑ ያንኑ ተከትሎና 
አስጠብቆ የሚሄድ ነው።

አዲስ ዘመን፡- ጠቅላይ ሚኒስትሩ ባለፈው 
ለፓርላማ ሪፖርት ባቀረቡበት ወቅት ኦዲተርን 
ጨምረው ዳኞች፣ ፖሊሶችንና ዓቃቤያን ህግን ሌቦች 
ናቸው ብለዋልና እዚህ ላይ እርስዎ ምን ይላሉ?

ወይዘሮ መሰረት፡- እኔም ሰምቼዋለሁ። ተቆጣጣሪ 
ተቋማት ልክ እንደምናምነው ኃይማኖት እግዚአብሔርንም 
አላህንም ሳንጠራጠር እንደምንለምነው ሁሉ እነዚህንም 
ተቆጣጣሪ ተቋማት ሳንጠራጠር መንግስትም ሕዝብም 
ሳይጠራጠራቸው ሊያምናቸው ይገባል። በዚህ ልክ መሆን 
አለባቸው ብዬ ነው የማምነው። ምክንያቱም ሰው በደል 
ሲደርስበት ሕግ አለ ብሎ በሚሄድበት ጊዜ አገልግሎቱን 
በገንዘብ መግዛት የለበትም። ስለዚህ በእዛ ኃላፊነት ላይ 
የተቀመጠ ሰው ሕጉ በሚፈቅደው መሰረት ማስተናገድ 
አለበት። 

ወደ ኦዲት ተቋም ስመጣ ዘንድሮ እንደ አገር 
የተበጀተው በጀት 786 ቢሊዮን ብር ነው። ይህን በጀት 
ደግሞ ሕግና ስርዓቱን ተከትሎ ተግባራዊ መሆኑን 
እንዲያረጋግጥ ኃላፊነት የተሰጠው ለፌዴራል ዋና ኦዲተር 
መስሪያ ቤት ነው። ስለዚህም የተሰጠን ትልቅ ኃላፊነት 
ነው። መንግስት እኛን ምንም መጠራጠር የለበትም፤ 
ጠቅላይ ሚኒስትሩ ኦዲተርን አራተኛ ሌባ ነው ብለዋል። 
ነገር ግን ኦዲተርን አራተኛ ሌባ ነው ይበሉ እንጂ የፌዴራል 
ዋና ኦዲተር ብለው አልጠቀሱም። በአገራችን የተለያዩ 
ኦዲተሮች ስላሉ ባይጠቅሱም ግን በሙያው ከሚጠሩት 
አንዱና ቀዳሚው መስሪያ ቤት ስለሆነ ይህንን የምመልሰው 
ባለፈውም ለፓርላማው ሪፖርት ሳቀርብ በግልጽ 
ተናግሬዋለሁ፤ አብዛኞቹን ኦዲተሮች አሁንም ቢሆን 
አምናቸዋለሁ። ነገር ግን አንዳንድ ግን አይጠፉም። እሱም 
ቢሆን ደግሞ የተቀመጠ የአሰራር ስርዓት ስላለ ከተለያየ 
ቦታ የሚመጡልን መረጃዎችም አሉ፤ እነዛን መረጃዎች 
ወደማስረጃ ቀይረን አስፈላጊውን እርምጃ እንወስዳለን፤ 
ከእኛ በላይ ያለውን ደግሞ ለሚመለከተው የሕግ አካል 
እናቀርባለን።

አዲስ ዘመን፡- ለሰጡን ማብራሪያ ከልብ 
አመሰግናለሁ።

ወይዘሮ መሰረት፡- እኔም አመሰግናለሁ። 

ዓለም አቀፍ  

ከኢፌዴሪ ትምህርት ሚኒስቴር ጋር በመተባበር
በየሳምንቱ ሰኞና ዓርብ የሚታተም

በትምህርት ዘርፉ እየተሠሩ ያሉ ዋና ዋና ሥራዎች
የዘመን መጽሔት ሐምሌ ወር እትም የአብይ ርዕስ 

አምድ እንግዳ ከነበሩት የትምህርት ሚኒስትሩ ፕሮፌሰር 
ብርሃኑ ነጋ ጋር በተለያዩ ርዕሠ ጉዳዮች ቆይታ ያደረጉ 
ሲሆን፤ በተለይም በትምህርት ዘርፉ እየተሠሩ ያሉ ዋና 
ዋና ሥራዎችን አስመልክቶ ክፍል አንድን ማቅረባችን 
ይታወቃል። የመጨረሻው ክፍል በዛሬው እትማችን 
የምናቀርብ ይሆናል። 

ፕሮፌሰር ብርሃኑ እንዳሉት የጦርነቱን መቀስቀስ 
ተከትሎ ሕወሓት በእልህና ነውር በሚያሰኝ መንገድ 
ወደ አንድ ሺ 300 ያህል ትምህርት ቤቶች ሙሉ ለሙሉ 
አፍርሷል፤ ሶስት ሺ ገደማ ተጨማሪ ትምህርት ቤቶች 
ደግሞ ጉዳት ደርሶባቸዋል። በተለይም ሙሉ ለሙሉ 
የፈረሱትን ትምህርት ቤቶች በአዲስ መልክ መገንባት 
ያስፈልጋል። የወደፊቶቹ የኢትዮጵያ ትምህርት ቤቶች ምን 
መምሰል አለባቸው በሚል ዲዛይን ማዘጋጀትን ይጠይቅ 
የነበረ በመሆኑም፤ ትምህርት ቤቶች ለተማሪዎቹ የተከለሉ 
ቦታዎች፣  ትምህርት ቤቱና ማህበረሰቡ የሚገናኙባቸው 
ቦታዎች እና ውጪ ከአጥሩ ጋር ተያይዘው ተማሪዎቹ 
የሠሩትን የአካባቢ ሰውም ያመረተውን ይዞ መጥቶ 
የሚገባያዩባቸው ቦታዎች እንዲኖራቸው ተደርገው ይሰሩ 
ተብሎ የትምህርት ዘርፍ ሰዎች፣ የስነ ልቦና ባለሙያዎች፣ 
ከዚህ በፊት የመንግሥትና የግል ትምህርት ቤቶች የገነቡ 
አካላት እና ሌሎችም በጋራ የተሳተፉበት ዲዛይን ተሰርቷል። 

‹‹እያንዳንዱ ትምህርት ቤት ከአካባቢው ጋር በተያያዘ 
ሞቃታማ ወይም ቀዝቃዛ አሊያም ተራራማ ቦታ መሆኑን 
ከግምት ባስገባ መልኩ ዲዛይን ሊሰራለት ይገባል ብለን 
ከኢትዮጵያ የአርክቴክቶች ማህበር ጋር ተስማምተን እነሱም 
ለአገር እንደሚደረግ አስተዋጽኦ ዲዛይኖቹን በነጻ ሊሰሩልን 
ተስማምተው አሁን ከመቶ በላይ ዲዛይኖች ተሠርተው 
እያለቁ ነው።›› ያሉት ሚኒስትሩ፤ የሚቀጥለው ዓመት 
መጠናቀቂያ ድረስ እስከ ሁለት መቶ እንደርሳለን ብለን 
እየሠራን እንገኛለን ሲሉም ይገልጻሉ።

እንደ ፕሮፌሰሩ ገለጻ፤ ዘር ሃይማኖት እና አካባቢ ሳይለይ 
ከሁሉም የኢትዮጵያ ክፍል ስምንተኛ ክፍል የሚጨርሱ 
ጥሩ ውጤት ያላቸውን ተማሪዎች በማዕከል የሚሰጥ ፈተና 
ተፈትነው አዳሪ ትምህርት ቤቶች በመገንባት የወደፊት አገር 
መሪዎች መሆን እንዲችሉ በማሰብ 50 ትምህርት ቤቶችን 
ለመገንባት ታቅዷል። በ2015 ዓ.ም. በሁሉም ክልሎች አንድ 
አንድ በመገንባት በድምሩ 15 ትምህርት ቤቶችን ይሠራሉ። 
የሚሠሩት ትምህርት ቤቶች ግን የሚገኙበትን ክልል 
ተማሪዎች ብቻ አይደለም የሚቀበሉት፤ ከየትኛውም ክልል 
የሚመጡ የአገራችን ልጆች በዚያ የዕድሜ ክልል አብረው 
በመማር እርስ በእርስ መተዋወቅ መጀመርም አለባቸው። 

በጦርነት ምክንያት የወደሙ ትምህርት ቤቶችን 
መልሶ ለመገንባት የተለያዩ አካላት ድጋፍ እያደረጉ 
መሆኑ ሲገለጽ ቆይቷል። ለአብነትም ከዲያስፖራ ፈንድ 
ጋር አራት ትምህርት ቤቶችን ለመገንባት ከስምምነት 

ተደርሷል። እንደውም 
አሁን መጀመሪያ የሚሠሩት 
ትምህርት ቤቶች በጀታቸው 
ከዚያ የሚገኝ ነው ያሉት 
ፕሮፌሰር ብርሃኑ፤  የካርል 
ፋውንዴሽን ከስድስት 
እስከ አስር ትምህርት 
ቤቶች ለመሥራት ቃል 
ገብቷል፤ ለእነሱም ዲዛይን 
እየተዘጋጀ ነው። በትምህርት 
ሚኒስቴር ደረጃም ከተለያዩ 
ሥራዎች በፕሮጀክቶች 
ከምናገኘው ለዚህ ጉዳይ 
ቅድሚያ መስጠት አለብን 
ብለን የያዝነው የተወሰነ 
ገንዘብ አለ። ህዝቡን በቴሌ 
እና በተለያዩ መንገዶች 

እንዲያዋጣ ጠይቀን አምስት ሚሊየን ብር አካባቢ 
አግኝተናል። የተገኘው ገንዘብ አነስተኛ ስለሆነ በአዲስ 
መልክ ገንዘብ የማሰባሰብ ዘመቻ እቅድ ያለ ሲሆን፤ አሁን 
ላይ ቢያንስ መቶ ትምህርት ቤቶች ለመሥራት የሚያስችል 
አቅም አለ። ህብረተሰቡን ገንዘብ ስጥ ብቻ ከማለት ይልቅ 
በተወሰነ ደረጃ ትምህርት ቤቶቹን ሰርቶ ማሳየትም  ምን 
ያህል ጥቅም ያለው ነገር እንደሆነ ሲመለከት አስተዋጽኦ 
ያደርጋል ብለን ተስፋ አድርገናል በማለት ያስረዳሉ። 

ሌላው ፕሮፌሰሩ ካነሱት ሃሳቦች መካከል 
የከፍተኛ ትምህርት ተቋማትን ይመለከታል። እርሳቸው 
እንዳብራሩትም ዩኒቨርሲቲዎች ከመንግሥት ጥገኝነት 
እንዲላቀቁ በአጠቃላይ በመንግሥት ደረጃ ስምምነት አለ። 
እንዲህ አይነት እርምጃዎች ሲወሰዱ በመንግሥት እጁን 
ተይዞ ሲራመድ የነበረን ተቋም በአንድ ጊዜ ራሱን ችሎ 
እንዲሄድ ቢለቀቅ  እናዳይሳካለት ነው የሚያደርገው። ይሄ 

ነገር ተሳክቶም ሁሉም ዩኒቨርሲቲዎች ነጻ ሆነው መንግሥት 
ምንም አይነት የፖለቲካ ጣልቃ ገብነት እንዳይኖረው 
ለማድረግ እንፈልጋለን። ዕድሉን አበላሽተውት እንደገና 
በመንግሥት ቁጥጥር ውስጥ ይግቡ እናዳይባል በጥንቃቄ 
መሥራትም ያስፈልጋል። 

የረጅም ጊዜ ተቋም የሆነው አዲስ አበባ ዩኒቨርሲቲን 
በቀጣዩ የትምህርት ዘመን ነጻ እንዲሆን በማድረግ ሂደቱ 
እንደሚጀመር የጠቆሙት ሚኒስትሩ፤ በአዲስ አበባ 
ዩኒቨርሲቲ የሚያስፈልጉ ሪፎርሞችን የሚሠሩ ከ80 በላይ 
የዩኒቨርሲቲው ምሁራን የሚሳተፉበት የለውጥ እንቅስቃሴ 
እየተካሄደ ነው። እነዚህን እንቅስቃሴዎች ሲጨርሱ 
እኛም የቻርተር ዩኒቨርሲቲ እንዲሆን እያደረግን ያለነውን 
ዝግጅት አጠናቀን በአዲስ አበባ ዩኒቨርሲቲ እንጀምርና 
በቀጣይ የበቁትን እና የተሻለ ቁመና ላይ የሚገኙትን እየለየን 
እራሳቸውን ችለው እንዲወጡ እያደረግን እንሄዳለን። 
የመንግሥት ፍላጎት ቢቻል በሚቀጥሉት አምስት አመታት 
ሁሉንም ነጻ ዩኒቨርሲቲዎች ለማድረግ እንደሆነም 
ይገልጻሉ። 

የሁለተኛ ደረጃ መልቀቂያ ፈተናን ከስርቆት ለመታደግ 
ቢቻል ሁሉንም ተፈታኝ ተማሪዎች  ከክልላቸው ውጪ  
ባሉ ዩኒቨርሲቲዎችና የፌዴራል ተቋማት ውስጥ ፈተናውን 
ለመስጠት ዝግጅት እየተደረገ ሲሆን፤ ይሄ ሁለት ነገሮችን 
ያስቀራል። አንደኛ በመንገድ ላይ የሚኖረውን የመሰረቅ 
አደጋ ይቀንሰዋል። ሁለተኛ ክፍል ውስጥ ከተገባ በኋላ 
ደግሞ ለመስረቅ የሚቻልበትን ዕድል ይቀንሰዋል። 
ፈተናዎችን በማዘጋጀት ደረጃም ከዚህ በፊት አራት የተለያየ 
ኮድ (መለያ) ያላቸውን ፈተናዎች ነበር የሚዘጋጁት፤ አሁን 
እስከ አስራ ሁለት አድርሰናቸው ፍጹም የተለያዩ እንዲሆኑ 
አድርገን ጎን ለጎን የሚቀመጡ ተማሪዎች ፈተና በቅደም 
ተከተሉ በፍጹም ያልተገናኘ እንዲሆን ለማድረግ እየሰራን 
ነው፤ እነዚህ ጥረቶች የፈተና ስርቆቱን በከፍተኛ ደረጃ 
ይቀንሱታል ብለን ተስፋ እናደርጋንም ብለዋል።  

ፕሮፌሰር ብርሃኑ ነጋ

በጋዜጣው ሪፖርተር 

በማዕከላዊ ጣሊያን አንድ ስደተኛ በጠራራ ፀሐይ 
በተፈጸመበት ጥቃት መገደሉን ተከትሎ ቁጣ ተቀሰቀሰ። 

ባለፈው አርብ ሲቪታኖቫ ማርቼ በተባለችው ከተማ 
ዋነኛ ክፍል ውስጥ በጎዳና ላይ ንግድ በተሰማራ ናይጄሪያዊ 
ላይ በአንድ ግለሰብ የተፈጸመበት ጥቃት በጣሊያናውያን 
ዜጎች፣ በፖለቲከኞችና በስደተኞች ዘንድ ቁጣን አስከትሏል። 

ጥቃቱ ሲፈጸም የሚያሳይ ቪዲዮ የተቀረጸ ሲሆን፣ 
ለማስጣል ምንም ባላደረገ ተመልካች ግለሰብ የተቀረጸ 
ሲሆን፤ አንድ ነጭ ግለሰብ ናይጄሪያዊውን ስደተኛ መሬት 
ላይ ጥሎ ይዞት ያሳያል ሲል የዘገበው ቢቢሲ ነው። 

ከጥቃቱ በኋላ አንድ የ32 ዓመት ጣሊያናዊ በግድያና 
በዘረፋ ተጠርጥሮ በፖሊስ ቁጥጥር ስር ውሏል። ጥቃቱ 
የሚያሳየው ቪዲዮ በጣሊያን የዜና ማኅበራዊ ሚዲያ ገጾች 
በስፋት ከተሰራጨ በኋላ፣ በሕዝቡ ውስጥ ድንጋጤን ፈጥሯል። 

በርካቶችም ጥቃቱ ሲፈጸም በዙሪያ ሆነው “በምናገባኝ” 
ስሜት ምንም ሳያደርጉ ድርጊቱን ይመለከቱ የነበሩት ሰዎች 
ጉዳይ መነጋገሪያ አድርገውታል። ግድያው በምን ምክንያት 
እንደተፈጸመ እስካሁን ግልጽ የሆነ መረጃ አልወጣም። 

በተፈጸመበት ጥቃት የተገደለው ናይጄሪያዊ የጎዳና ላይ 
ነጋዴ አሊካ ኦጎርቹኩው እንደሚባልና የሁለት ልጆች አባት 
መሆኑ ታውቋል። ባለቤቱ ቻሪቲ ኦሪያቺ የባለቤቷ አስከሬን 
መሬት ላይ እንዴት ወድቆ እንዳየች ለመገናኛ ብዙኃን 
ስትናገር እንባዋን መቆጣጠር አቅቷት ታይታለች። 

ግድያውን ተከትሎ  ቅዳሜ በማዕከላዊዋ የጣሊያን ግዛት 
ማርቼ፣ ሲቪታሰኖቫ ማርቼ ከተማ ውስጥ የሚኖሩ በመቶዎች 
የሚቆጠሩ የናይጄሪያ ማኅበረሰብ ለሟች ወገናቸው ፍትሕ 
ለመጠየቅ ወደ አደባባይ በሰልፍ ወጥተው ነበር። 

የተፈጸመውን ጥቃት የጣሊያን ፖለቲከኞች ጭምር 
አውግዘውታል። የቀኝ ክንፍ ዲሞክራቲክ ፓርቲ መሪ የሆኑት 
ኤንሪኮ ሌታ፣ ጥቃቱን “አስደንጋጭ” ሲሉ አውግዘውታል። 

“ተሰምቶ የማያውቅ የጭካኔ ድርጊት ሲፈጸም በርካቶች 
በምን አገባኝ ስሜት ሲመለከቱ የነበረበት ሁኔታ ምንም 
አይነት ምክንያት የሌለው ነው” ሲሉ ፖለቲከኛው በትዊተር 
ገጻቸው ላይ ቁጣቸውን አስፍረዋል። 

የቀኝ ክንፍ ፖለቲካ ፓርቲ መሪ የሆኑት ማቲዮ ሳልቪኒም 
“ደኅንነት የትኛውንም ቀለም አይለይም፤ ወደ ትክክለኛው 
ነገር መመለስ አለብን” በማለት በግድያው ላይ ቁጣቸውን 
ገልጸዋል። 

የአፍሪካዊው ስደተኛ ግድያ ጣሊያን ውስጥ ቁጣን ቀሰቀሰ 

በጋዜጣው ሪፖርተር 

ባለፈው አርብ ኢራን ውስጥ በከባድ ዝናብ ምክንያት 
በተከሰተው የመሬት መንሸራተት እና ጎርፍ በትንሹ 53 
ሰዎች ሞተዋል፡፡ የነፍስ አድን ሰራተኞች የጠፉትን 
በመፈለግ ላይ መሆናቸውን የሀገሪቱ ባለስልጣናት 
አስታውቀዋል። 

የቀይ ጨረቃ ማህበር የአደጋ ጊዜ ስራ ኃላፊ የሆኑት 
መህዲ ቫሊፑር ለመንግስት ቲቪ እንደተናገሩት፤ ከሁለት 
ቀናት የጎርፍ አደጋ በኋላ የጠፉ 16 ሰዎች መረጃው 
እስከተጠናከረበት ጊዜ ድረስ አልተገኙም፡፡ የጎርፍ 
አደጋው የተከሰተው ኢራን ካሏት 31 ግዛቶች ውስጥ በ18 
ግዛቶች ውስጥ በሚገኙ 400 ከተሞች እና መንደሮች 
ነው። በአደጋው ብዙ አውራ ጎዳናዎች ተዘግተዋል። 

በቴህራን ሰሜናዊ ምስራቅ የአልቦርዝ ተራሮች ግርጌ 
ላይ ቢያንስ 10 ሰዎች መሞታቸውን የቴህራን ገዥ ሞህሰን 

ማንሱሪ ለመንግስት ቲቪ ተናግረዋል። 
አርብ ዕለት በቴህራን ግዛት ሰሜናዊ አካባቢዎች 

የጎርፍ መጥለቅለቅ እየደረሰ መሆኑን ገልፀው፤ ተደጋጋሚ 
ማስጠንቀቂያዎች ቢደረጉም ተጓዦች አሁንም ወደ ፊሩዝ 
ኩህ እያመሩ መሆናቸውን ተናግረዋል። 

ከቴህራን 140 ኪሎ ሜትር ርቀት ላይ የምትገኘው 
የፍሩዝ ኩህ ከተማ በቀዝቃዛው የበጋ ሙቀት 
ምክንያት ለእረፍት ለሚመጡ ሰዎች ተወዳጅ ማረፊያ 
ነች።የአካባቢው ለምለም መንገዶችም በተጓዦች ዘንድ 
ተወዳጅ ናቸው። 

ከቴህራን ሰሜናዊ ምዕራብ በሚገኘው ኢማምዛዴህ 
ዳቮድ መንደር በተከሰተ የጎርፍ አደጋ ቢያንስ የስምንት 
ሰዎች ህይወት ማለፉን የመንግስት መገናኛ ብዙሃን 
ዘግቧል። እስከ 14 የሚደርሱ ሰዎች መጥፋታቸው 
ተነግሯል። ባለፈው ቅዳሜ በደቡብ ፋርስ ግዛት በደረሰ 
የጎርፍ አደጋ የ22 ሰዎች ህይወት አልፏል፡፡ 

በኢራን በጎርፍ አደጋ 53 ሰዎች ሞቱ፤ 
ደብዛቸው የጠፋ ሰዎች እየተፈለጉ ነው

ፖሊስ ይፋ ያደረገው የሟች አስከሬን ወንጀሉ በተፈጸመበት ቦታ 

የ3ሺ ሜትር መሰናክል ስኬት በርቀቱ ፈርቀዳጅ አንደበት
ብርሃን ፈይሳ

በፈርቀዳጅነታቸው የማይደበዝዝ ታሪክ ካኖሩ 
ኢትዮጵያዊያን አትሌቶች መካከል አንዱ ሻምበል እሸቱ 
ቱራ ናቸው። እአአ በ1980 የሞስኮ ኦሊምፒክ ኢትዮጵያ 
ሁለት የወርቅና ሁለት የነሃስ በድምሩ አራት ሜዳሊያዎችን 
ባስመዘገበችበት በዚህ ውድድር እርሳቸው በ3ሺ ሜትር 
መሰናከል የነሃስ ሜዳሊያ ነበር ያስመዘገቡት። ይሁንና ይህ 
ታሪካዊ ድል በኦሊምፒክም ይሁን በዓለም አትሌቲክስ 
ቻምፒዮና ሳይደገም ዘመናትን ሊሻገር ግድ ብሎ ነበር። 

ለንደን እአአ በ2012 ባሰናዳችው ኦሊምፒክ ደግሞ 
በሴቶች የመጀመሪያው በርቀቱ ደግሞ ለኢትዮጵያ 
ሁለተኛው የብር ሜዳሊያ በአትሌት ሶፊያ አሰፋ 
ተመዘገበ። ከዓመት በኋላም በሞስኮ በተካሄደው የዓለም 
ቻምፒዮና አትሌቷ የነሃስ ሜዳሊያ ባለቤት ሆናለች። 
በርቀቱ በድጋሚ ሜዳሊያ ለማግኘት ዓመታት ከተቆጠሩ 
በኋላም በ2019 የዶሃ ዓለም ቻምፒዮና የብር ሜዳሊያ 
በአትሌት ለሜቻ ግርማ ተገኝቷል። ይህንኑ ድል በቶኪዮ 
ኦሊምፒክ የደገመው ለሜቻ ከሰሞኑ በተጠናቀቀው 
የኦሪጎን የዓለም አትሌቲክስ ቻምፒዮና ሶስተኛውን የብር 
ሜዳሊያ ማሳካት ችሏል። 

አስደሳች በሆነ መልኩም ኦሪጎን ላይ በሴቶች 
ተመሳሳይ ውድድር የብር እና የነሃስ ሜዳሊያ በአትሌት 
ወርቅውሃ ጌታቸው እና መቅደስ አበበ ተመዝግቧል። 
ይህም በርቀቱ የኢትዮጵያ አትሌቲክስ ያስመዘገበው ትልቁ 
ውጤት ነው። ይህንንም ተከትሎ የ3ሺ ሜትር መሰናክል 
ተወዳዳሪ እና በርቀቱ የብሄራዊ ቡድን አሰልጣኝ የነበሩት 
ሻምበል እሸቱ ቱራ ለአዲስ ዘመን አስተያየታቸውን 
ሰጥተዋል። በእሳቸው መሰረት ፈርቀዳጅ የሆኑበት የዚህ 

ርቀት ውጤታማነት እምብዛም የሚባል ሆኖ ቢቆይም 
በጊዜ ሂደት ተስፋ እያሳየ በመምጣቱ እጅግ ደስተኛ 
መሆናቸውን ይናገራሉ። በዚሁ ስሜት ውስጥ ሆነውም 
በኦሪጎን ሲወዳደር የቆየውን ብሄራዊ ቡድን በአካል 
ተገኝተው አቀባበል አድርገውለታል። 

በዓለም ቻምፒዮና መድረክ ኢትዮጵያ ለመጀመሪያ 
ጊዜ እንዲህ ዓይነት ውጤት ማግኘቷ የሚያስደስት 
ሲሆን፤ አትሌቶችም በውድድሩ ላይ ያደርጉ የነበሩት 
እንቅስቃሴ፣ ህብረታቸው እንዲሁም መተጋገዛቸው 
እጅግ አስደሳች እንደሆነ ሻምበል እሸቱ ያስረዳሉ። ‹‹ይህ 

የዓለም ቻምፒዮና ልዩ ነበር›› ሲሉም ይገልጹታል። 
ሁሉም ርቀቶች ላይ አትሌቶች ያሳዩ የነበረው ጥረት 
አስገራሚ ሲሆን፤ በተለይ የሴቶች 10ሺ ሜትር ውድድር 
አስጨናቂ ነበር። ሁለት ሜዳሊያ የተገኘበት የሴቶች 
3ሺ ሜትር መሰናክልም ጠንካራ ከነበሩት ፉክክሮች 
መካከል አንዱ ነበር። በተለይ ከቅርብ ጊዜ ወዲህ 
በትልልቅ ዓለም አቀፍ ውድድሮች ላይ እየታየች ያለችው 
ወጣቷ አትሌት ወርቅውሃ ጌታቸው በርትታ ከሰራች 
ስኬታማ እንደምትሆንና የብር ሜዳሊያውም ወደ ወርቅ 
እንደምትቀይረው አንጋፋው አትሌት ያላቸውን ተስፋ 

አጋርተዋል። 
ቀደም ሲል ኬንያ እንደ ባህል ስፖርት ትቆጥረው 

በነበረው በዚህ ርቀት ኢትዮጵያ በጥቅሉ ሶስት 
ሜዳሊያዎችን ማግኘት ችላለች። በወንዶች በኩልም 
የብር ሜዳሊያ ባለቤት የሆነው አትሌት ለሜቻ ግርማ 
ካለው ተክለሰውነት እንዲሁም የአሯሯጥ ስልት ይበልጥ 
ውጤታማ መሆን እንደሚችል አመላካች መሆኑን 
ሻምበል እሸቱ ተናግረዋል። ያሁኑን ጨምሮ በሁለት 
ዓለም ቻምፒዮናዎች እንዲሁም ቶኪዮ ኦሊምፒክ ላይ 
ሁለተኛ ደረጃን ይዞ አጠናቋል። በእርግጥ የውድድር 
ጫና ሲበዛ ስኬታማ መሆን አይቻልም፤ ይሁንና በቀጣዩ 
ኦሊምፒክ ወደ ወርቅ መቀየር አለበት። ለዚህም በቁጭት 
ተነሳስቶ ጠንክሮ መስራት እንደሚገባው ምክራቸውን 
ለግሰዋል።     

ይህም በርቀቱ ለወደፊት ያለውን ተስፋ ብቻም 
ሳይሆን፤ በበርካታ አትሌቶች በሚፈራው 3ሺ መሰናክል 
ላይ ከተሰራ አሸናፊ መሆን እንደሚቻል ያመለካከት ለውጥ 
ማምጣት የቻለ እንደሆነም አሰልጣኙ ያስገነዝባሉ። 
ስለዚህም ከዚህ ቀደም ኢትዮጵያ ትታወቅበትና 
ስኬታማ እንደነበረችባቸው የረጅም ርቀት ሩጫዎች ሁሉ 
በዚህ ርቀትም ስሟ የሚጠራበትና ጠንካራ ተፎካካሪ 
አትሌቶች እንደሚኖራት የሚያመላክት እንደሚሆንም 
ያሰምሩበታል። 

ምክንያቱ ደግሞ ኢትዮጵያ ካላት የወጣቶች ቁጥር 
እንዲሁም የታዳጊ ስፖርት ማሰልጠኛ ፕሮጀክቶች፣ 
አካዳሚዎችና ክለቦች አንጻር ውጤታማ የመሆን እድሉ 
ሰፊ ነው። በመሆኑም እንደ አካዳሚ ባሉት ትልልቅ 
የማሰልጠኛ ተቋማት በትኩረት ሊሰራበት እንደሚገባም 
ሻምበል እሸቱ ምክራቸውን አስቀምጠዋል።

